
BhojaVritti

భోజవృత్తి

॥ పాతఞ్జలయోగసూత్రమ్   ॥
ధారేశ్వరభోజదేవవిరచితరాజమార్తణ్డవృత్తిసమేతం 
దేహార్ద్ధయోగః  శివయోః స శ్రేయాంసి  తనోతు వః ।
దుష్ప్రాపమపి యత్స్మృత్యా జనః కైవల్యమశ్నుతే  ॥ ౧॥
త్రివిధాన్యపి  దుఃఖాని యదనుస్మరణాన్నృణామ్ ।
ప్రయాన్తి  సద్యో విలయం తం స్తుమః శివమవ్యయమ్ ॥ ౨॥
పతఞ్జలిమునేరుక్తిః  కాప్యపూర్వా జయత్యసౌ ।
పుంప్రకృత్యోర్వియోగోఽపి యోగ ఇత్యుదితో యయా ॥ ౩॥
జయన్తి వాచః ఫణిభర్తురాన్తరస్ఫురత్తమస్తోమనిశాకరత్విషః ।
విభావ్యమానాః సతతం మనాంసియాః సతాం సదానన్దమయాని  కుర్వతే ॥ ౪॥
శబ్దానామనుశాసనం  విదధతా పాతఞ్జలే  కుర్వతా వృత్తిం
రాజమృగాఙ్కసంజ్ఞకమపి  వ్యతన్వతా వైద్యకే  ।
వాక్చేతోవపుషాం మలః ఫణిభృతాం భర్త్రేవ  యేనోద్ధృతస్తస్య
శ్రీరణరఙ్గమల్లనృపతేర్వాచో    జయన్త్యుజ్జ్వలాః  ॥ ౫॥
దుర్బోధం యదతీవ తద్విజహతి స్పష్టార్థమిత్యుక్తిభిః 
స్పష్టార్థేష్వతివిస్తృతిం   విదధతి వ్యర్థైః  సమాసాదికైః  ।
అస్థానేఽనుపయోగిభిశ్చ  బహుభిర్జల్పైర్భ్రమం   తన్వతే
శ్రోతౄణామితి  వస్తువిప్లవకృతః  సర్వేఽపి టీకాకృతః ॥ ౬॥
ఉత్సృజ్య విస్తరముదస్య వికల్పజాలం

ఫల్గుప్రకాశమవధార్య   చ సమ్యగర్థాన్  ।
సన్తఃపతఞ్జలిమతే  వివృతిర్మయేయ-

మాతన్యతే బుధజనప్రతిబోధహేతుః  ॥ ౭॥
అథ సమాధిపాదః ॥ ౧॥

భోజవృత్తి

అథ యోగానుశాసనమ్ ॥ సమాధి ౧॥
వృత్తిః —అనేన సూత్రేణ  శాస్త్రస్య
సమ్బన్ధాభిధేయప్రయోజనాన్యాఖ్యాయన్తే   ।
అథశబ్దోఽధికారద్యోతకో  మఙ్గలార్థకశ్చ   । యోగోయుక్తిః సమాధానమ్ ।
యుజ సమాధౌ (ధా౦ పా౦ ౪।౬౭)। అనుశిష్యతే వ్యాఖ్యాయతే
లక్షణభేదోపాయఫలైర్యేన  తదనుశాసనమ్ । యోగస్యానుశాసనం
యోగానుశాసనమ్ । తదా శాస్త్రపరిసమాప్తేరధికృతం
బోద్ధవ్యమిత్యర్థః   ।
తత్ర శాస్త్రస్య  వ్యుత్పాద్యతయాయోగః ససాధనః సఫలోఽభిధేయః ।
తద్వ్యుత్పాదనం చ ఫలమ్ । వ్యుత్పాదితస్య యోగస్య కైవల్యం  ఫలమ్ ।
శాస్త్రాభిధేయయోః  ప్రతిపాద్యప్రతిపాదకభావలక్షణః   సమ్బన్ధః  ।
అభిధేయస్య తత్ఫలస్య చ కైవల్యస్య  సాధ్యసాధనభావః । ఏతదుక్తం
భవతి —వ్యుత్పాద్యస్య యోగస్య సాధనాని శాస్త్రేణ  ప్రదర్శ్యన్తే   ।
తత్సాధనసిద్ధో యోగః కైవల్యాఖ్యం  ఫలముత్పాదయతి ॥ ౧॥
తత్ర కో యోగ ఇత్యాహ —

యోగశ్చిత్తవృత్తినిరోధః  ॥ సమాధి ౨॥
వృత్తిః — చిత్తస్య నిర్మలసత్త్వపరిణామరూపస్యయా
వృత్తయోఽఙ్గాఙ్గిభావపరిణామరూపాస్తాసాం   నిరోధో బహిర్ముఖతయా
పరిణతివిచ్ఛేదాదన్తర్ముఖతయా ప్రతిలోమపరిణామేన  స్వకారణే లయోయోగ
ఇత్యాఖ్యాయతే । స చ నిరోధః సర్వాసాం చిత్తభూమీనాం సర్వప్రాణినాం
ధర్మః కదాచిత్ కస్యాఞ్చిద్భూమవావిర్భవతి ।
తాశ్చ క్షిప్తం మూఢం విక్షిప్తమ్ ఏకాగ్రం  నిరుద్ధమితి  చిత్తస్య
భూమయశ్చిత్తస్యావస్థావిశేషాః  । తత్ర క్షిప్తం రజస ఉద్రేకాదస్థిరం 
బహిర్ముఖతయా సుఖదుఃఖాదివిషయేషు వికల్పితేషు వ్యవహితేషు వా రజసా
ప్రేరితమ్  । తచ్చ సదైవ  దైత్యదానవాదీనామ్  । మూఢం తమస ఉద్రేకాత్
కృత్యాకృత్యవిభాగమన్తరేణ క్రోధాదిభిర్విరుద్ధకృత్యేష్వేవ 
నియమితమ్ ।
తచ్చ సదైవ  రక్షఃపిశాచాదీనామ్ । విక్షిప్తం తు
సత్త్వోద్రేకాద్వైశిష్ట్యేన  

పరిహృత్య దుఃఖసాధనం సుఖసాధనేష్వేవ శబ్దాదిషు  ప్రవృత్తమ్   ।
తచ్చ సదైవ  దేవానామ్ ।
ఏతదుక్తం భవతి — రజసా ప్రవృత్తిరూపం   తమసా పరాపకారనియతం
సత్త్వేన సుఖమయం చిత్తం భవతి । ఏతాస్తిస్రశ్చిత్తావస్థాః 
సమాధావనుపయోగిన్యః । ఏకాగ్రనిరుద్ధరూపే   ద్వే చ
సత్త్వోత్కర్షాద్యథోత్తరమవస్థితత్త్వాత్   సమాధావుపయోగం భజేతే ।
సత్త్వాదిక్రమవ్యుత్క్రమే  త్వయమభిప్రాయః  — ద్వయోరపి
రజస్తమసోరత్యన్తహేయత్వేఽప్యేతదర్థం  రజసః ప్రథమముపాదానమ్  ।
యావన్న ప్రవృత్తిర్దర్శితా    తావన్నివృత్తిర్న శక్యతే దర్శయితుమితి
ద్వయోర్వ్యత్యయేన ప్రదర్శనమ్  । సత్త్వస్య త్వేతదర్థం  పశ్చాత్
ప్రదర్శనం
యత్, తస్యోత్కర్షేణోత్తరే  ద్వే భూమీయోగోపయోగిన్యావితి ।
అనయోర్ద్వయోరేకాగ్రనిరుద్ధయోర్భూమ్యోర్యశ్చిత్తస్యైకాగ్రతారూపః      పరిణామః
స
యోగ ఇత్యుక్తం భవతి । ఏకాగ్రే బహిర్వృత్తినిరోధః । నిరుద్ధే చ
సర్వాసాం
వృత్తినాం సంస్కారాణాం చ ప్రవిలయ  ఇత్యనయోరేవ భూమ్యోర్యోగస్య
సమ్భవః ॥ ౨॥
ఇదానీం సూత్రకారశ్చిత్తవృత్తినిరోధపదాని   వ్యాఖ్యాతుకామః ప్రథమం
చిత్తపదం వ్యాచష్టే —

తదా ద్రష్టుః   స్వరూపేఽవస్థానమ్  ॥ సమాధి ౩॥
వృత్తిః — ద్రష్టుః   పురుషస్య తస్మిన్ కాలే స్వరూపే
చిన్మాత్రతాయామవస్థానం 
స్థితిర్భవతి  । అయమర్థః  — ఉత్పన్నవివేకఖ్యాతేశ్చిత్సంక్రమాభావాత్
కర్తృత్వాభిమాననివృత్తౌ ప్రోచ్ఛన్నపరిణామాయాం  బుద్ధావాత్మనః
స్వరూపేణావస్థానం  స్థితిర్భవతి  ॥ ౩॥
వ్యుత్థానదశాయాం  తు తస్య కిం రూపమిత్యాహ —

వృత్తిసారూప్యమితరత్ర ॥ సమాధి ౪॥
వృత్తిః — ఇతరత్ర యోగాదన్యస్మిన్ కాలే వృత్తయోయా

వక్ష్యమాణలక్షణాస్తాభిః సారూప్యం తద్రూపత్వమ్  । అయమర్థః  —
యాదృశ్యో వృత్తయః
సుఖదుఃఖమోహాత్మికాః ప్రాదుర్భవన్తి  తాదృగ్రూప  ఏవ సంవేద్యతే
వ్యవహర్తృభిః పురుషః । తదేవం యస్మిన్నేకాగ్రతయా  పరిణతే
చితిశక్తేః
స్వస్మిన్ రూపే ప్రతిష్ఠానం   భవతి యస్మింశ్చేన్ద్రియవృత్తిద్వారేణ
విషయాకారేణ పరిణతే పురుషస్తద్రూపాకార  ఇవ పరిభావ్యతే ।యథా
జలతరఙ్గేషు  చలత్సు చన్ద్రశ్చలన్నివ  ప్రతిభాషతే  తచ్చిత్తమ్ ॥ ౪॥
వృత్తిపదం వ్యాఖ్యాతుమాహ —

వృత్తయః పఞ్చతయ్యః క్లిష్టాఽక్లిష్టాః     ॥ సమాధి ౫॥
వృత్తిః — వృత్తయశ్చిత్తపరిణామవిశేషాః ।
వృత్తిసముదాయలక్షణస్యాఽవయవినోయాఽవయవభూతా
వృత్తయస్తదపేక్షయా తయప్ప్రత్యయః (అష్టా౦
౫।౨।౪౨)। ఏతదుక్తం భవతి — పఞ్చ వృత్తయః కీదృశ్యః ।
క్లిష్టా  అక్లిష్టాః   । క్లేశైర్వక్ష్యమాణలక్షణైరాక్రాన్తాః     క్లిష్టాః   ।
తద్విపరీతా అక్లిష్టాః   ॥ ౫॥
ఏతా ఏవ పఞ్చ వృత్తయః సఙ్క్షిప్య  ఉద్దిశ్యన్తే  —
ప్రమాణవిపర్యయవికల్పనిద్రాస్మృతయః   ॥ సమాధి ౬॥
వృత్తిః —ఆసాం క్రమేణ  లక్షణమాహ —

ప్రత్యక్షానుమానాగమాః  ప్రమాణాని  ॥ సమాధి ౭॥
వృత్తిః —అత్రాతిప్రసిద్ధత్వాత్    ప్రమాణానాం  శాస్త్రకారేణ
భేదనిరూపణేనైవ
గతత్వాల్లక్షణస్య  పృథక్ లక్షణం న కృతమ్ । ప్రమాణలక్షణన్తు
—

అవిసంవాది జ్ఞానం  ప్రమాణమితి  । ఇన్ద్రియద్వారేణ
బాహ్యవస్తూపరాగాచ్చిత్తస్య
తద్విషయసామాన్యవిశేషాత్మనోఽర్థస్య  విశేషావధారణప్రధానా  వృత్తిః
ప్రత్యక్షమ్  । గృహీతసమ్బన్ధాల్లిఙ్గాల్లిఙ్గిని      సామాన్యాధ్యవసాయోఽనుమానమ్ ।
ఆప్తవచనమాగమః ॥ ౭॥

ఏవం ప్రమాణరూపాం  వృత్తిం వ్యాఖ్యాయ విపర్యయరూపామాహ —

విపర్యయో మిథ్యాజ్ఞానమతద్రూపప్రతిష్ఠమ్     ॥ సమాధి ౮॥
వృత్తిః —అతథాభూతేఽర్థే తథోత్పద్యమానం జ్ఞానం  విపర్యయః ।
యథా శుక్తికాయాం రజతజ్ఞానమ్  । అతద్రూపప్రతిష్ఠమితి    ।
తస్యార్థస్య  యద్రూపం  తస్మిన్ రూపే న
ప్రతిష్ఠతి   తస్యార్థస్య  యత్ పారమార్థికం  రూపం న తత్ ప్రతిభాసయతీతి
యావత్ । సంశయోఽప్యతద్రూపప్రతిష్ఠితత్వాన్మిథ్యాజ్ఞానమ్     । యథా
స్థాణుర్వా  పురుషో వేతి ॥ ౮॥
వికల్పవృత్తిం వ్యాఖాతుమాహ —

శబ్దజ్ఞానానుపాతీ   వస్తుశూన్యో వికల్పః ॥ సమాధి ౯॥
వృత్తిః — శబ్దజనితం  జ్ఞానం  శబ్దజ్ఞానమ్   । తదనుపతితుం
శీలం యస్య సః శబ్దజ్ఞానానుపాతీ   । వస్తునస్తథాత్వమనపేక్షమాణో
యోఽధ్యవసాయః స వికల్ప ఇత్యుచ్యతే । యథా పురుషస్య చైతన్యం
స్వరూపమితి । అత్ర దేవదత్తస్య కమ్బల ఇతి శబ్దజనితే  జ్ఞానే  షష్ఠ్యా
యోఽధ్యవసితో భేదస్తమిహావిద్యమానమపి సమారోప్య ప్రవర్తతేఽధ్యవసాయః   ।
వస్తుతస్తు చైతన్యమేవ  పురుషః ॥ ౯॥
నిద్రాం  వ్యాఖ్యాతుమాహ —

అభావప్రత్యయాలమ్బనా  వృత్తిర్నిద్రా ॥ సమాధి ౧౦॥
వృత్తిః —అభావప్రత్యయ  ఆలమ్బనం యస్యాః సా తథోక్తా । ఏతదుక్తం
భవతి —యాసన్తతముద్రిక్తత్వాత్తమసః   సమస్తవిషయపరిత్యాగేన
ప్రవర్తతే   వృత్తిః  సా నిద్రా । తస్యాశ్చ సుఖమహమస్వాప్సమితి
స్మృతిదర్శనాత్ స్మృతేశ్చానుభవవ్యతిరేకేణానుపపత్తేర్వృత్తిత్త్వమ్   ॥ ౧౦॥
స్మృతిం వ్యాఖ్యాతుమాహ —

అనుభూతవిషయాసమ్ప్రమోషః స్మృతిః ॥ సమాధి ౧౧॥
వృత్తిః — ప్రమాణేనానుభూతస్య  విషయస్యయోఽయమసమ్ప్రమోషః
సంస్కారద్వారేణ
బుద్ధావారోహః  సా స్మృతిః । తత్ర ప్రమాణవిపర్యయవికల్పా  జాగ్రదవస్థాః   ।
తా ఏవ తదనుభవబలాత్ ప్రక్షీయమాణాః  స్వప్నః var (ప్రత్యక్షాయమాణాః  ) ।

నిద్రా త్వసంవేద్యమానవిషయా । స్మృతిశ్చ
ప్రమాణవిపర్యయవికల్పనిద్రానిమిత్తః   ॥ ౧౧॥
ఏవం వృత్తీర్వ్యాఖ్యాయ సోపాయం నిరోధం వ్యాఖ్యాతుమాహ —

అభ్యాసవైరాగ్యాభ్యాం  తన్నిరోధః ॥ సమాధి ౧౨॥
వృత్తిః —అభ్యాసవైరాగ్యే  వక్ష్యమాణలక్షణే తాభ్యాం
ప్రకాశప్రవృత్తినియమరూపా   యా వృత్తయస్తాసాం నిరోధో భవతీత్యుక్తం
భవతి । తాసాం వినివృత్తబాహ్యాభినివేశానామన్తర్ముఖతయా స్వకారణ
ఏవ చిత్తే శక్తిరూపతయాఽవస్థానమ్   । తత్ర విషయదోషదర్శనజేన
వైరాగ్యేణ  తద్వైముఖ్యముత్పాద్యతే  । అభ్యాసేన చ సుఖజనకం
శాన్తప్రవాహప్రదర్శనద్వారేణ   దృఢస్థైర్యముత్పాద్యతే  । ఇత్థం
తాభ్యాం భవతి చిత్తవృత్తినిరోధః  ॥ ౧౨॥
అభ్యాసం వ్యాఖ్యాతుమాహ —

తత్ర స్థితౌ  యత్నోఽభ్యాసః ॥ సమాధి ౧౩॥
వృత్తిః — వృత్తిరహితస్య చిత్తస్య స్వరూపనిష్ఠః  పరిణామః
స్థితిస్తస్యాం   యత్న ఉత్సాహః పునఃపునస్తథాత్వేన చేతసి నివేశనమభ్యాస
ఇత్యుచ్యతే ॥ ౧౩॥
తస్యైవ  విశేషమాహ —

స తు దీర్ఘకాలనైరన్తర్యసత్కారాసేవితో    దృఢభూమిః ॥ సమాధి ౧౪॥
వృత్తిః — బహుకాలం నైరన్తర్యేణాదరాతిశయేన   చ సేవ్యమానో
దృఢభూమిః స్థిరో  భవతి । దార్ఢ్యాయ  ప్రభవతీత్యర్థః   ॥ ౧౪॥
వైరాగ్యస్య  లక్షణమాహ —

దృష్టానుశ్రవికవిషయవితృష్ణస్య    వశీకారసంజ్ఞా వైరాగ్యమ్  ॥ సమాధి ౧౫॥
వృత్తిః — ద్వివిధో హి విషయో దృష్ట ఆనుశ్రవికశ్చ  ।
దృష్ట ఇహైవోపలభ్యమానః  శబ్దాదిః  । దేవలోకాదావానుశ్రవికః  ।
అనుశ్రూయతే  గురుముఖాదిత్యనుశ్రవో  వేదస్తత ఆగత ఆనుశ్రవికః  ।
తయోర్ద్వయోరపి  విషయయోః పరిణామవిరసత్వదర్శనాద్విగతగర్ధస్య
యా వశీకారసంజ్ఞా మమైతే  వశ్యా నాహమేతేషాం వశ్య ఇతియోఽయం
విమర్శస్తద్వైరాగ్యముచ్యతే  ॥ ౧౫॥

తస్యైవ  విశేషమాహ —

తత్పరం పురుషఖ్యాతేర్గుణవైతృష్ణ్యమ్    ॥ సమాధి ౧౬॥
వృత్తిః — తద్వైరాగ్యం  పరం ప్రకృష్టం   ప్రథమం  వైరాగ్యం
విషయవిషయం ద్వితీయం గుణవిషయముత్పన్నగుణపురుషవివేకఖ్యాతేరేవ
భవతి । నిరోధసమాధేరత్యన్తానుకూలత్వాత్ ॥ ౧౬॥
ఏవం యోగస్య స్వరూపముక్త్వా సమ్ప్రజ్ఞాతస్వరూపభేదమాహ  —

వితర్కవిచారానన్దాస్మితారూపానుగమాత్సమ్ప్రజ్ఞాతః   ॥ సమాధి ౧౭॥
వృత్తిః — సమాధిరితి శేషః । సమ్యక్ సంశయవిపర్యయరహితత్వేన
ప్రజ్ఞాయతే   ప్రకర్షేణ   జ్ఞాయతే  భావ్యస్య రూపం యేన స సమ్ప్రజ్ఞాతః
సమాధిర్భావనావిశేషః । స వితర్కాదిభేదాచ్చతుర్విధః —
సవితర్కః సవిచారః సానన్దః  సాస్మితశ్చ ।భావనా భావ్యస్య
విషయాన్తరపరిహారేణ చేతసి పునఃపునర్నివేశనమ్ । భావ్యం చ
ద్వివిధమ్ —ఈశ్వరస్తత్త్వాని చ । తాన్యపి ద్వివిధాని జడాజడభేదాత్ ।
జడాని చతుర్వింశతిః । అజడః పురుషః ।
తత్ర యదా మహాభూతానీన్ద్రియాణి  స్థూలాని  విషయత్వేనాదాయ
పూర్వాపరానుసన్ధానేన  శబ్దార్థోల్లేఖసమ్భేదేన    చ భావనా
క్రియతే  తదా సవితర్కః సమాధిః । అస్మిన్నేవావలమ్బనే
పూర్వాపరానుసన్ధానశబ్దోల్లేఖశూన్యత్వేన    యదా భావనా
ప్రవర్తతే   తదా నిర్వితర్కః । తన్మాత్రాన్తఃకరణలక్షణం 
సూక్ష్మవిషయమాలమ్బ్య తస్య దేశకాలధర్మావచ్ఛేదేన యదా భావనా
తదా సవిచారః । తస్మిన్నేవావలమ్బనే దేశకాలధర్మావచ్ఛేదం
వినా ధర్మిమాత్రావభాసిత్వేన  భావనా క్రియమాణా  నిర్విచార ఇత్యుచ్యతే ।
ఏవంపర్యన్తః సమాధిః గ్రాహ్యసమాపత్తిరితి  వ్యపదిశ్యతే ।
యదా తు రజస్తమోలేశానువిద్ధమన్తఃకరణసత్త్వం  భావ్యతే
తదా గుణభావాచ్చితిశక్తేః సుఖప్రకాశమయస్య  సత్త్వస్య
భావ్యమానస్యోద్రేకాత్  సానన్దః  సమాధిర్భవతి । తస్మిన్నేవ సమాధౌ
యే బద్ధధృతయస్తత్త్వాన్తరం   ప్రధానపురుషరూపం  న పశ్యన్తి
తే విగతదేహాహంకారత్వాద్విదేహశబ్దవాచ్యాః  । ఇయం గ్రహణసమాపత్తిః  ।

తతః పరం రజస్తమోలేశానభిభూతశుద్ధసత్త్వమాలమ్బనీకృత్య   యా
ప్రవర్తతే  భావనా తస్యాం గ్రాహ్యస్య  న్యగ్భావాచ్చితిశక్తేరుద్రేకాత్
సత్తామాత్రావశేషత్వేన  సమాధిః సాస్మిత ఇత్యుచ్యతే । న
చాహంకారాస్మితయోరభేదః శఙ్కనీయః । యతోయత్రాన్తఃకరణమహమితి
ఉల్లేఖేన  విషయాన్ వేదయతే సోఽహంకారః । యత్రాన్తర్ముఖతయా
ప్రతిలోమపరిణామే  ప్రకృతిలీనే  చేతసి సత్తామాత్రమవభాతి  సాఽస్మితా ।
అస్మిన్నేవ సమాధౌ యే కృతపరితోషాః పరం పరమాత్మానం పురుషం
న పశ్యన్తి  తేషాం చేతసి స్వకారణే లయముపాగతే ప్రకృతిలయా
ఇత్యుచ్యన్తే ।యే పరం పురుషం జ్ఞాత్వా  భావనాయాం ప్రవర్తన్తే    తేషామియం
వివేకఖ్యాతిర్గ్రహీతృసమాపత్తిరిత్యుచ్యతే  ।
తత్ర సమ్ప్రజ్ఞాతే  సమాధౌ చతస్రోఽవస్థాః   శక్తిరూపతయాఽవతిష్ఠన్తే    ।
తత్రైకైకస్యాస్త్యాగ   ఉత్తరోత్తరేతి చతురవస్థోఽయం  సమ్ప్రజ్ఞాతః
సమాధిః ॥ ౧౭॥
అసమ్ప్రజ్ఞాతమాహ  —

విరామప్రత్యయాభ్యాసపూర్వః  సంస్కారశేషోఽన్యః ॥ సమాధి ౧౮॥
వృత్తిః — విరమ్యతేఽనేనేతి విరామో వితర్కాదిచిన్తాత్యాగః ।
విరామశ్చాసౌ ప్రత్యయశ్చేతి  విరామప్రత్యయః  । తస్యాభ్యాసః
పౌనఃపున్యేన చేతసి నివేశనమ్ । తత్ర యా కాచిద్వృత్తిరుల్లసతి  తస్యా
నేతి నేతీతి నైరన్తర్యేణ   పర్యుదసనం విరామప్రత్యయాభ్యాసః  । తత్పూర్వః
సమ్ప్రజ్ఞాతసమాధిః  । సంస్కారశేషోఽన్యస్తద్విలక్షణోఽయమసమ్ప్రజ్ఞాత
ఇత్యర్థః  । న తత్ర కిఞ్చిద్వేద్యమ్ । అసమ్ప్రజ్ఞాతో  నిర్బీజః సమాధిః ।
ఇహ చతుర్విధశ్చిత్తస్య పరిణామః —వ్యుత్థానం  సమాధిప్రారమ్భ
ఏకాగ్రతా  నిరోధశ్చ । తత్ర క్షిప్తమూఢే చిత్తభూమీ వ్యుత్థానమ్  ।
విక్షిప్తా భూమిః సత్వోద్రేకాత్  సమాధిప్రారమ్భః  । నిరుద్ధైకాగ్రతే 
చ పర్యన్తభూమీ । ప్రతిపరిణామం  చ సంస్కారాః । తత్ర
వ్యుత్థానజనితాః  సంస్కారాః సమాధిప్రారమ్భజైః   సంస్కారైః  ప్రత్యాహన్యన్తే  ।
తజ్జాశ్చైకాగ్రతాజైః     । నిరోధజనితైరేకాగ్రతాజా   నిరోధజాః సంస్కారాః
స్వరూపం చ హన్యన్తే । యథా సువర్ణసంవలితం  ధ్మాయమానం సీసకమాత్మానం
సువర్ణమలం  చ నిర్దహతి  । ఏవమేకాగ్రతాజనితాన్  సంస్కారాన్ నిరోధజాః
స్వాత్మానం చ నిర్దహన్తి  ॥ ౧౮॥

తదేవం యోగస్య స్వరూపం భేదం చ సంక్షేపేణోపాయాంశ్చాభిధాయ
విస్తారరూపేణోపాయంయోగాభ్యాసప్రదర్శనపూర్వకముపక్రమతే   —

భవప్రత్యయో  విదేహప్రకృతిలయానామ్  ॥ సమాధి ౧౯॥
వృత్తిః — విదేహాః ప్రకృతిలయాశ్చ  వితర్కాదిభూమికాసూత్రే
(౧।౧౭)వ్యాఖ్యాతాః । తేషాం సమాధిర్భవప్రత్యయః  ।
భవః సంసారః స ఏవ ప్రత్యయః  కారణం యస్య స భవప్రత్యయః  ।
అయమర్థః  —ఆధిమాత్రాన్తర్భూతా   ఏవ తే సంసారే [ఆవిర్భూతా
ఏవ సంసారే తే] తథావిధసమాధిభాజో భవన్తి । తేషాం
పరతత్త్వాఽదర్శనాద్యోగాభాసోఽయమ్ । అతః పరతత్త్వజ్ఞానే  తద్భావనాయాం
చ ముక్తికామేన మహాన్ యత్నో విధేయ ఇత్యేతదర్థముపదిష్టమ్   ॥ ౧౯॥
తదన్యేషాన్తు —
శ్రద్ధావీర్యస్మృతిసమాధిప్రజ్ఞాపూర్వక     ఇతరేషామ్ ॥ సమాధి ౨౦॥
వృత్తిః — విదేహప్రకృతిలయవ్యతిరిక్తానాం  శ్రద్ధాదిపూర్వకః 
శ్రద్ధాదయః   పూర్వే ఉపాయాయస్య స శ్రద్ధాదిపూర్వకః   ।
తే చ శ్రద్ధాదయః   క్రమాదుపాయోపేయభావేన  ప్రవర్తమానాః 
సమ్ప్రజ్ఞాతసమాధేరుపాయతాం  ప్రతిపద్యన్తే  । తత్ర శ్రద్ధా  యోగవిషయే
చేతసః ప్రసాదః  । వీర్యముత్సాహః । స్మృతిరనుభూతాసమ్ప్రమోషః ।
సమాధిరేకాగ్రతా  । ప్రజ్ఞా  ప్రజ్ఞాతవ్యవివేకః   ।
తత్ర శ్రద్ధావతో   వీర్యం జాయతేయోగవిషయ ఉత్సాహవాన్ భవతి ।
సోత్సాహస్య చ పాశ్చాత్యాసు భూమిషు స్మృతిరుత్పద్యతే । తత్స్మరణాచ్చ
చేతః సమాధీయతే । సమాహితచిత్తశ్చ భావ్యం సమ్యగ్వివేకేన
జానాతి । త ఏతే సమ్ప్రజ్ఞాతస్య  సమాధేరుపాయాస్తస్యాభ్యాసాత్ పరాచ్చ
వైరాగ్యాద్భవత్యసమ్ప్రజ్ఞాతః   ॥ ౨౦॥
ఉక్తోపాయవతాంయోగినాముపాయభేదాద్భేదానాహ —

తీవ్రసంవేగానామాసన్నః  ॥ సమాధి ౨౧॥
వృత్తిః — సమాధిలాభ ఇతి శేషః। సంవేగః క్రియాహేతుర్దృఢతరః 
సంస్కారః । స తీవ్రో యేషామధిమాత్రోపాయానాం  తేషామాసన్నః సమాధిలాభః
సమాధిఫలం చాసన్నం భవతి । శీఘ్రమేవ  సమ్పద్యత ఇత్యర్థః  ॥ ౨౧॥

కే తే తీవ్రసంవేగా  ఇత్యాహ —

మృదుమధ్యాధిమాత్రత్వాత్తతోఽపి  విశేషః ॥ సమాధి ౨౨॥
వృత్తిః — తేభ్య ఉపాయేభ్యో మృద్వాదిభేదభిన్నేభ్య ఉపాయవతాం
విశేషో భవతి ।మృదుర్మధ్యోఽధిమాత్ర ఇత్యుపాయభేదాః । తే
ప్రత్యేకం  మృదుసంవేగమధ్యసంవేగతీవ్రసంవేగభేదాత్  త్రిధా  ।
తద్భేదేన చ నవయోగినో భవన్తి—మృదూపాయో మృదుసంవేగో
మధ్యసంవేగస్తీవ్రసంవేగశ్చ  । మధ్యోపాయో మృదుసంవేగో
మధ్యసంవేగస్తీవ్రసంవేగశ్చ  । అధిమాత్రోపాయో  మృదుసంవేగో
మధ్యసంవేగస్తీవ్రసంవేగశ్చ  । అధిమాత్ర ఉపాయే తీవ్రే సంవేగే చ
మహాన్ యత్నః కర్తవ్య ఇతి భేదోపదేశః ॥ ౨౨॥
ఇదానీమేతదుపాయవిలక్షణం సుగమముపాయాన్తరం దర్శయితుమాహ —

ఈశ్వరప్రణిధానాద్వా  ॥ సమాధి ౨౩॥
వృత్తిః —ఈశ్వరో వక్ష్యమాణలక్షణః । తత్ర ప్రణిధానం
భక్తివిశేషో విశిష్టముపాసనం  సర్వక్రియాణాం  తత్రార్పణమ్  ।
విషయసుఖాదికం ఫలమనిచ్ఛన్ సర్వాః క్రియాస్తస్మిన్
పరమగురావర్పయతి । తత్ప్రణిధానం సమాధేస్తత్ఫలలాభస్య చ
ప్రకృష్ట  ఉపాయః ॥ ౨౩॥
ఈశ్వరస్య ప్రణిధానాత్  సమాధిలాభ ఇత్యుక్తమ్ । తత్రేశ్వరస్య  స్వరూపం
ప్రమాణం  ప్రభావం  వాచకముపాసనాక్రమం  తత్ఫలం చ క్రమేణ  వక్తుమాహ
—

క్లేశకర్మవిపాకాశయైరపరామృష్టః    పురుషవిశేష ఈశ్వరః ॥ సమాధి ౨౪॥
వృత్తిః — క్లిశ్నన్తీతి   క్లేశా  అవిద్యాదయో వక్ష్యమాణాః ।
విహితనిషిద్ధవ్యామిశ్రరూపాణి   కర్మాణి । విపచ్యన్త ఇతి విపాకాః
కర్మఫలాని జాత్యాయుర్భోగాః । ఆఫలవిపాకాచ్చిత్తభూమౌ శేరత ఇత్యాశయో
వాసనాఖ్యసంస్కారః । తైరపరామృష్టస్త్రిష్వపి    కాలేషు న సంస్పృష్టః  ।
పురుషవిశేషోఽన్యేభ్యః పురుషేభ్యో విశిష్యతే ఇతి విశేష ఈశ్వరః
ఈశనశీల ఇచ్ఛామాత్రేణ  సకలజగదుద్ధరణక్షమః  ।
యద్యపి సర్వేషామాత్మణాం క్లేశాదిస్పర్శో  నాస్తి తథాపి
చిత్తగతాస్తేషాముపదిశ్యన్తే । యథాయోద్ధృగతో  జయపరాజయౌ స్వామినః ।

అస్య తు త్రిష్వపి  కాలేషు తథావిధోఽపి క్లేశాదిపరామర్శో  నాస్తి । అతః
సవిలక్షణ ఏవ భగవానీశ్వరః । తస్య చ తథావిధమైశ్వర్యమనాదేః
సత్త్వోత్కర్షాత్  । తస్య సత్త్వోత్కర్షస్య  ప్రకృష్టాజ్జ్ఞానాదేవ    । న
చానయోర్జ్ఞానైశ్వర్యయోరితరేతరాశ్రయత్వం    పరస్పరానపేక్షత్వాత్ ।
తే ద్వే జ్ఞానైశ్వర్యే   ఈశ్వరసత్త్వే వర్తమానే  అనాదిభూతే
తేన తథావిధేన సత్త్వేన తస్యానాదిరేవ సమ్బన్ధః  ।
ప్రకృతిపురుషసంయోగవియోగయోరీశ్వరేచ్ఛావ్యతిరేకేణానుపపత్తేః  ।
యథేతరేషాం ప్రాణినాం  సుఖదుఃఖమోహాత్మకతయా పరిణతం చిత్తం
నిర్మలే సాత్త్వికే ధర్మానుప్రఖ్యే  ప్రతిసఙ్క్రాన్తం  చిచ్ఛాయాసంక్రాన్తే 
సంవేద్యం భవతి నైవమీశ్వరస్య  । తస్య కేవల ఏవ సాత్త్వికః
పరిణామ ఉత్కర్షవాననాదిసమ్బన్ధేన   భోగ్యతయా వ్యవస్థితః  । అతః
పురుషాన్తరవిలక్షణతయా స ఏవ ఈశ్వరః ।
ముక్తాత్మనాన్తు పునఃపునః క్లేశాదియోగస్తైస్తైః  
శాస్త్రోక్తైరుపాయైర్నివర్తితః    । అస్య పునః సర్వదైవ  తథావిధత్వాన్న
ముక్తాత్మతుల్యత్వమ్ । న చేశ్వరాణామనేకత్వమ్ । తేషాం తుల్యత్వే
భిన్నాభిప్రాయత్వాత్  కార్యస్యైవానుపపత్తేః  । ఉత్కర్షాపకర్షయుక్తత్వే 
య ఏవోత్కృష్టః  స ఏవేశ్వరస్తత్రైవ  కాష్ఠాప్రాప్తత్వాదైశ్వర్యస్య     ॥ ౨౪॥
ఏవమీశ్వరస్య స్వరూపమభిధాయ ప్రమాణమాహ  —

తత్ర నిరతిశయం సార్వజ్ఞ్యబీజమ్  ॥ సమాధి ౨౫॥
వృత్తిః — తస్మిన్ భగవతి సర్వజ్ఞత్వస్య
యద్బీజమతీతానాగతాదిగ్రహణస్యాల్పత్వం  మహత్వం చ మూలత్వాద్బీజమివ బీజమ్
।
తత్ తత్ర నిరతిశయం కాష్ఠాం  ప్రాప్తమ్   । దృష్టా హ్యల్పత్వమహత్వాదీనాం
ధర్మాణాం సాతిశయానాం కాష్ఠాప్రాప్తిః    । యథా పరమాణావల్పత్వస్యాకాశే
పరమమహత్వస్య । ఏవం జ్ఞానాదయోఽపి  చిత్తధర్మాస్తారతమ్యేన
పరిదృశ్యమానాః క్వచిన్నిరతిశయతామాసాదయన్తి । యత్ర చైతే
నిరతిశయాః స ఈశ్వరః ।
యద్యపి సామాన్యమాత్రేఽనుమానస్య  పర్యవసితత్వాన్న
విశేషావగతిః సమ్భవతి తథాపి శాస్త్రాదస్య  సర్వజ్ఞత్వాదయో
విశేషా అవగన్తవ్యాః । తస్య స్వప్రయోజనాభావే  కథం

bhojavritti.pdf 11



భోజవృత్తి

ప్రకృతిపురుషయోః  సంయోగవియోగావాపాదయతీతి నాఽఽశఙ్కనీయం తస్య
కారుణికత్వాద్భూతానుగ్రహ  ఏవ ప్రయోజనమ్  । కల్పప్రలయమహాప్రలయేషు 
నిఃశేషాన్ సంసారిణ ఉద్ధరిష్యామీతి  తస్యాధ్యవసాయః । యద్యస్యేష్టం
తత్తస్య ప్రయోజనమితి  ॥ ౨౫॥
ఏవమీశ్వరస్య ప్రమాణమభిధాయ  ప్రభావమాహ  —

స పూర్వేషామపి గురుః కాలేనానవచ్ఛేదాత్ ॥ సమాధి ౨౬॥
వృత్తిః —ఆద్యానాం స్రష్టృఈణాం   బ్రహ్మాదీనామపి  స గురురుపదేష్టా
యతః స కాలేన నావచ్ఛిద్యతేఽనాదిత్వాత్ । తేషాం బ్రహ్మాదీనాం
పునరాదిమత్త్వాదస్తి కాలేనావచ్ఛేదః ॥ ౨౬॥
ఏవం ప్రభావముక్త్వోపాసనోపయోగాయ  వాచకమాహ —

తస్య వాచకః ప్రణవః  ॥ సమాధి ౨౭॥
వృత్తిః — ఇత్థముక్తస్వరూపస్యేశ్వరస్య  వాచకోఽభిధాయకః
ప్రకర్షేణ   నూయతే స్తూయతేఽనేనేతి నౌతి స్తౌతీతి వా ప్రణవ  ఓంకారః ।
తయోశ్చ వాచ్యవాచకలక్షణః సమ్బన్ధో నిత్యః సంకేతేన ప్రకాశ్యతే
న తు కేనచిత్ క్రియతే  । యథా పితాపుత్రయోర్విద్యమాన  ఏవ సమ్బన్ధోఽస్యాయం
పితాఽస్యాయం పుత్ర ఇతి కేనచిత్ ప్రకాశ్యతే  ॥ ౨౭॥
ఉపాసనమాహ —

తజ్జపస్తదర్థభావనమ్    ॥ సమాధి ౨౮॥
వృత్తిః — తస్య సార్ధత్రిమాత్రికస్య    ప్రణవస్య  జపో
యథావదుచ్చారణం తద్వాచ్యస్య చేశ్వరస్య భావనం పునఃపునశ్చేతసి
నివేశనమేకాగ్రతాయా  ఉపాయః । అతః సమాధిసిద్ధయే యోగినా ప్రణవో
జప్యస్తదర్థ ఈశ్వరశ్చ భావనీయ ఇత్యుక్తం భవతి ॥ ౨౮॥
ఉపాసనాయాః ఫలమాహ —

తతః ప్రత్యక్చేతనాఽధిగమోఽప్యన్తరాయాభావశ్చ  ॥ సమాధి ౨౯॥
వృత్తిః — తస్మాజ్జపాత్తదర్థభావనాయాశ్చ  యోగినః
ప్రత్యక్చేతనాఽధిగమో  భవతి । విషయప్రాతికూల్యేన
స్వాన్తఃకరణాభిముఖమఞ్చతియా చేతనా దృక్షక్తిః సా ప్రత్యక్చేతనా

తదధిగమో జ్ఞానం  భవతీత్యర్థః  । అన్తరాయా వక్ష్యమాణాః ।
తేషామభావః శక్తిప్రతిబన్ధోఽపి    భవతి ॥ ౨౯॥
అథ కేఽన్తరాయా ఇత్యాశఙ్కాయామాహ —

వ్యాధిస్త్యానసంశయప్రమాదాలస్యావిరతిభ్రాన్తిదర్శనాలబ్ధభూమికత్వానవస్థితత్వాని    
చిత్తవిక్షేపాస్తేఽన్తరాయాః ॥ సమాధి ౩౦॥
వృత్తిః — నవైతే  రజస్తమోబలాత్ ప్రవర్తమానాశ్చిత్తస్య   విక్షేపా
భవన్తి । తైరేకాగ్రతావిరోధిభిశ్చిత్తం   విక్షిప్యత ఇత్యర్థః  ।
తత్ర వ్యాధిర్ధాతువైషమ్యనిమిత్తో   జ్వరాదిః । స్త్యానమకర్మణ్యతా
చిత్తస్య । ఉభయకోట్యాలమ్బనం జ్ఞానం  సంశయః —యోగః
సాధ్యో న వేతి । ప్రమాదోఽనవధానతా  సమాధిసాధనేష్వౌదాసీన్యమ్ ।
ఆలస్యం కాయచిత్తయోర్గురుత్వం  యోగవిషయే ప్రవృత్త్యభావహేతుః  ।
అవిరతిశ్చిత్తస్య విషయసమ్ప్రయోగాత్మా గర్ధః  ।భ్రాన్తిదర్శనం 
శుక్తికాయాం రజతవద్విపర్యయజ్ఞానమ్  । అలబ్ధభూమికత్వం
కుతశ్చిన్నిమిత్తాత్ సమాధిభూమేరలాభోఽసమ్ప్రాప్తిః । అనవస్థితత్త్వం 
లబ్ధాయామపి  భూమౌ చిత్తస్య తత్రాప్రతిష్ఠా   । త ఏతే సమాధేరేకాగ్రతాయా
యథాయోగం ప్రతిపక్షత్వాదన్తరాయా  ఇత్యుచ్యతే ॥ ౩౦॥
చిత్తవిక్షేపకారకానన్యానప్యన్తరాయాన్ ప్రతిపాదయితుమాహ  —

దుఃఖదౌర్మనస్యాఙ్గమేజయత్వశ్వాసప్రశ్వాసా   విక్షేపసహభువః ॥ సమాధి ౩౧॥
వృత్తిః —కుతశ్చిన్నిమిత్తాదుత్పన్నేషు విక్షేపేషు ఏతే
దుఃఖాదయః ప్రవర్తన్తే    । తత్ర దుఃఖం చిత్తస్య రజసః పరిణామో
బాధనాలక్షణో యద్బాధాత్ ప్రాణినస్తదుపఘాతాయ  ప్రవర్తన్తే   ।దౌర్మనస్యం
బాహ్యాభ్యన్తరైః  కారణైర్మనసో  దౌఃస్థ్యమ్  । అఙ్గమేజయత్వం  సర్వాఙ్గీనో
వేపథురాసనమనఃస్థైర్యస్య  బాధకః ।ప్రాణో  యద్బాహ్యం వాయుమాచామతి
స శ్వాసః,యత్ కౌష్ఠ్యం  వాయుం నిఃశ్వసితి స ప్రశ్వాసః  । ఏతే
విక్షేపైః  సహ ప్రవర్తమానా   యథోదితాభ్యాసవైరాగ్యాభ్యాం  నిరోద్ధవ్యా
ఇత్యేషాముపదేశః ॥ ౩౧॥
సోపద్రవవిక్షేపప్రతిషేధార్థముపాయాన్తరమాహ    —

తత్ప్రతిషేధార్థమేకతత్త్వాభ్యాసః  ॥ సమాధి ౩౨॥

వృత్తిః  — తేషాం విక్షేపాణాం ప్రతిషేధార్థమేకస్మిన్ 
కస్మింశ్చిదభిమతే తత్త్వేఽభ్యాసశ్చేతసః పునఃపునర్నివేశనం
కార్యః । యద్బలాత్ ప్రత్యుదితాయామేకాగ్రతాయాం   తే విక్షేపాః ప్రణాశముపయాన్తి  ॥
౩౨॥
ఇదానీం చిత్తసంస్కారాపాదకపరికర్మకథనముపాయాన్తరమాహ —

మైత్రీకరుణాముదితోపేక్షాణాం   సుఖదుఃఖపుణ్యాపుణ్యవిషయానాం
భావనాతశ్చిత్తప్రసాదనమ్  ॥ సమాధి ౩౩॥
వృత్తిః —మైత్రీ  సౌహార్దమ్  । కరుణా కృపా । ముదితా
హర్షః  । ఉపేక్షౌదాసీన్యమ్ । ఏతా యథాక్రమం  సుఖితేషు దుఃఖితేషు
పుణ్యవత్స్వపుణ్యవత్సు చ విభావయేత్ । తథాహి —సుఖితేషు సాధుషు
ఏషాం సుఖిత్వమితి మైత్రీం   కుర్యాన్న తు ఈర్ష్యామ్  । దుఃఖితేషు కథం
ను నామైషాం  దుఃఖనివృత్తిః స్యాదితి కృపామేవ కుర్యాన్న తాటస్థ్యమ్  ।
పుణ్యవత్సు పుణ్యానుమోదనేన హర్షమేవ  కుర్యాన్న తు కిమేతే పుణ్యవన్త
ఇతి విద్వేషమ్ । అపుణ్యవత్సు చౌదాసీన్యమేవ భావయేన్నానుమోదనం న వా
ద్వేషమ్ । సూత్రే సుఖదుఃఖాదిశబ్దైస్తద్వన్తః    ప్రతిపాదితాః  । తదేవం
మైత్ర్యాదిపరికర్మణా   చిత్తే ప్రసీదతి  సుఖేన సమాధేరావిర్భావో భవతి ।
పరికర్మ చైతద్బాహ్యం  కర్మ । యథా గణితే మిశ్రకాదివ్యవహారో
గణితనిష్పత్తయే సంకలితాదికర్మోపకారకత్వేన ప్రధానకర్మనిష్పత్తయే
భవత్యేవం ద్వేషరాగాదిప్రతిపక్షభూతమైత్ర్యాదిభావనయా  
సముత్పాదితప్రసాదం  చిత్తం సమ్ప్రజ్ఞాతాదిసమాధియోగ్యం  సమ్పద్యతే ।
రాగద్వేషావేవ ముఖ్యతయా విక్షేపముత్పాదయతః । తౌ చేత్
సమూలమున్మూలితౌ స్యాతాం తదా ప్రసన్నత్వాన్మనసో  భవత్యేకాగ్రతా  ॥ ౩౩॥
ఉపాయాన్తరమాహ —

ప్రచ్ఛర్దనవిధారణాభ్యాం   వా ప్రాణస్య  ॥ సమాధి ౩౪॥
వృత్తిః — ప్రచ్ఛర్దనం   కౌష్ట్యస్య  వాయోః
ప్రయత్నవిశేషాన్మాత్రాప్రమాణేన    బహిర్నిఃసారణమ్ । మాత్రాప్రమాణేనైవ  
ప్రాణస్య  వాయోర్బహిర్గతివిచ్ఛేదో  విధారణా । సా చ ద్వాభ్యాం ప్రకారాభ్యాం
బాహ్యస్యాభ్యన్తరాపూరణేన పూరితస్య వా తత్రైవ  నిరోధేన । తదేవం
రేచకపూరకకుమ్భకస్త్రివిధః  ప్రాణాయామశ్చిత్తస్య  స్థితిమేకాగ్రతాయాం 

నిబధ్నాతి సర్వాసామిన్ద్రియవృత్తీనాం  ప్రాణవృత్తిపూర్వకత్వాత్  ।
మనఃప్రాణయోశ్చ  స్వవ్యాపారపరస్పరమేకయోగక్షేమత్వాజ్జీయమాణః  ప్రాణః
సమస్తేన్ద్రియవృత్తినిరోధద్వారేణ  చిత్తస్యైకాగ్రతాయాం   ప్రభవతి  ।
సమస్తదోషక్షయకారిత్వం చాస్యాగమే శ్రూయతే  । దోషకృతాశ్చ
సర్వా విక్షేపవృత్తయః । అతో దోషనిర్హరణద్వారేణాప్యస్యైకాగ్రతాయాం  
సామర్థ్యమ్  ॥ ౩౪॥
ఇదానిముపాయాన్తరప్రదర్శనోపక్షేపేణ  సమ్ప్రజ్ఞాతస్య  సమాధేః పూర్వాఙ్గం
కథయతి —

విషయవతీ వా ప్రవృతిరుత్పన్నా  స్థితినిబన్ధినీ   ॥ సమాధి ౩౫॥
వృత్తిః —మనస ఇతి వాక్యశేషః । విషయా
గన్ధరసరూపస్పర్శశబ్దాస్తే    విద్యన్తే  ఫలత్వేన యస్యాః సా
విషయవతీ ప్రవృత్తిర్మనసః   స్థైర్యం  కరోతి । తథాహి నాసాగ్రే
చిత్తం ధారయతో దివ్యగన్ధసంవిదుపజాయతే  । తాదృశ్య ఏవ జిహ్వాగ్రే
రససంబిత్ । తాల్వగ్రే రూపసంవిత్ । జిహ్వామధ్యే స్పర్శసంవిత్ । జిహ్వామూలే
శబ్దసంవిత్  । తదేవం తత్తదిన్ద్రియద్వారేణ  తస్మింస్తస్మిన్విషయే దివ్యే
జాయమానా సంవిచ్చిత్తస్యైకాగ్రతాయా   హేతుర్భవతి । అస్తియోగస్య ఫలమితి
యోగినః సమాశ్వాసోత్పాదనాత్ ॥ ౩౫॥
ఏవమ్విధమేవోపాయాన్తరమాహ —

విశోకా వా జ్యోతిష్మతీ ॥ సమాధి ౩౬॥
వృత్తిః — ప్రవృత్తిరుత్పన్నా   చిత్తస్య స్థితినిబన్ధినీతి 
వాక్యశేషః । జ్యోతిఃశబ్దేన  సాత్త్వికః ప్రకాశ  ఉచ్యతే । స ప్రశస్తో
భూయానతిశయవాంశ్చ విద్యతే యస్యాః సా జ్యోతిష్మతీ ప్రవృత్తిః   । విశోకా
విగతః సుఖమయసత్త్వాభ్యాసవశాచ్ఛోకో రజఃపరిణామోయస్యాః సా విశోకా
చేతసః స్థితినిబన్ధినీ   । అయమర్థః  —హృత్పద్మసమ్పూటమధ్యే
ప్రశాన్తకల్లోలక్షీరోదధిప్రఖ్యం    చిత్తస్య సత్త్వం భావయతః
ప్రజ్ఞాలోకాత్   సర్వవృత్తిక్షయే చేతసః స్థైర్యముత్పద్యతే  ॥ ౩౬॥
ఉపాయాన్తరప్రదర్శనద్వారేణ  సమ్ప్రజ్ఞాతసమాధేర్విషయం  దర్శయతి
—

వీతరాగవిషయం వా చిత్తమ్ ॥ సమాధి ౩౭॥

వృత్తిః  —మనసః స్థితినిబన్ధనం   భవతీతి శేషః । వీతరాగః
పరిత్యక్తవిషయాభిలాషస్తస్య  యచ్చిత్తం పరిహృతక్లేశం
తదాలమ్బనీకృతం చేతసః స్థితిహేతుర్భవతి  ॥ ౩౭॥
ఏవంవిధముపాయాన్తరమాహ —

స్వప్ననిద్రాజ్ఞానాలమ్బనం   వా ॥ సమాధి ౩౮॥
వృత్తిః — ప్రత్యస్తమితబాహ్యేన్ద్రియవృత్తేర్మనోమాత్రేణైవ      యత్ర
భోక్తృత్వమాత్మనః స స్వప్నః । నిద్రా పూర్వోక్తలక్షణా । తదాలమ్బనం
స్వప్నాలమ్బనం నిద్రాలమ్బనం  వా జ్ఞానమాలమ్బ్యమానం  చేతసః స్థితిం
కరోతి ॥ ౩౮॥
నానారుచిత్వాత్ ప్రాణినాం  యస్మిన్ కస్మింశ్చిద్వస్తుని యోగినః శ్రద్ధా
భవతి । తస్య ధ్యానేనాపీష్టసిద్ధిరితి   ప్రతిపాదయితుమాహ  —

యథాభిమతధ్యానాద్వా ॥ సమాధి ౩౯॥
వృత్తిః —యథాభిప్రేతే  వస్తుని బాహ్యే చన్ద్రాదావభ్యన్తరే
నాడిచక్రాదౌ  వా భావ్యమానే చేతః స్థిరీభవతి  ॥ ౩౯॥
ఏవముపాయాన్ ప్రదర్శ్య  ఫలదర్శనాయాహ —

పరమాణుపరమమహత్త్వాన్తోఽస్య వశీకారః ॥ సమాధి ౪౦॥
వృత్తిః — ఏభిరుపాయైశ్చిత్తస్య  స్థైర్యం  భావయతోయోగినః
సూక్ష్మవిషయభావనాద్వారేణ పరమాణ్వన్తో వశీకారోఽప్రతిఘాతరూపో  జాయతే ।
న క్వచిత్ పరమాణుపర్యన్తే సూక్ష్మే విషయేఽస్య మనః ప్రతిహన్యతే
ఇత్యర్థః  । ఏవం స్థూలమాకాశాదిపరమమహత్వపర్యన్తం  భావయతో న
క్వచిచ్చేతసః ప్రతిఘాత  ఉత్పద్యతే సర్వత్ర స్వాతన్త్ర్యం  భవతీత్యర్థః  ॥ ౪౦॥
ఏవమేభిరుపాయైః  సంస్కృతస్య చేతసః కీదృగ్రూపం  భవతీత్యాహ —

క్షీణవృత్తేరభిజాతస్యేవ మణేర్గ్రహీతృగ్రహణగ్రాహ్యేషు  
తత్స్థతదఞ్జనతా   సమాపత్తిః ॥ సమాధి ౪౧॥
వృత్తిః — క్షీణా వృత్తయో యస్య స క్షీణవృత్తిస్తస్య
గ్రహీతృగ్రహణగ్రాహ్యేష్వాత్మేన్ద్రియవిషయేషు     తత్స్థతదఞ్జనతా 

సమాపత్తిర్భవతి । తత్స్థత్వం  తత్రైకాగ్రతా   । తదఞ్జనతా
తన్మయత్వమ్ । క్షీణభూతే చిత్తే విషయస్య భావ్యమానస్యైవోత్కర్షః   ।

variation న్యగ్భూతే చిత్తే
తథావిధా సమాపత్తిస్తద్రూపః   పరిణామో భవతీత్యర్థః  ।
దృష్టాన్తమాహాఽభిజాతస్యేవ   మణేరితి । యథాఽభిజాతస్య
నిర్మలస్ఫటికమణేస్తత్తదుపాధివశాత్  తత్తద్రూపాపత్తిరేవం  నిర్మలస్య
చిత్తస్య తత్తద్భావనీయవస్తూపరాగాత్తత్తద్రూపాపత్తిః   ।
యద్యపి గ్రహీతృగ్రహణగ్రాహ్యేషు    ఇత్యుక్తం తథాపి
భూమికాక్రమవశాద్గ్రాహ్యగ్రహణగ్రహీతృషు     ఇతి బోధ్యమ్ । యతః ప్రథమం
గ్రాహ్యనిష్ఠ  ఏవ సమాధిస్తతో గ్రహణనిష్ఠస్తతోఽస్మి    తామాత్రరూపో
గ్రహీతృనిష్ఠః   కేవలస్య పురుషస్య గ్రహీతుర్భావ్యత్వాసమ్భవాత్  ।
తతశ్చ స్థూలసూక్ష్మగ్రాహ్యోపరక్తం   చిత్తం తత్ర సమాపన్నం భవతి ।
ఏవం గ్రహణే  గ్రహీతరి  చ సమాపన్నం బోధ్యవ్యమ్ ॥ ౪౧॥
ఇదానీముక్తాయా ఏవ సమాపత్తేశ్చాతుర్విధ్యమాహ —

శబ్దార్థజ్ఞానవికల్పైః     సఙ్కీర్ణా సవితర్కా సమాపత్తిః ॥ సమాధి ౪౨॥
వృత్తిః —శ్రోత్రేన్దియగ్రాహ్యః     స్ఫోటరూపో వా శబ్దః  । అర్థో జాత్యాదిః ।
జ్ఞానం  సత్త్వప్రధానా  బుద్ధివృత్తిః   । వికల్ప ఉక్తలక్షణః । తైః
సంకీర్ణాః  ।యస్యామేతే శబ్దాదయస్త్రయః   పరస్పరాధ్యాసేన వికల్పరూపేణ
ప్రతిభాసన్తే  గౌరితి శబ్దో గౌరిత్యర్థో గౌరితి జ్ఞానమిత్యనేనాకారేణ
సా సవితర్కా సమాపత్తిరుచ్యతే ॥ ౪౨॥
ఉక్తలక్షణవిపరీతాం నిర్వితర్కామాహ —

స్మృతిపరిశుద్ధౌ స్వరూపశూన్యేవాఽర్థమాత్రనిర్భాసా   నిర్వితర్కా ॥ సమాధి ౪౩॥
వృత్తిః — శబ్దార్థస్మృతిప్రవిలయే    సతి
ప్రత్యుదితస్పష్టగ్రాహ్యాకారప్రతిభాసతయా     న్యగ్భూతజ్ఞానాంశత్వేన
స్వరూపశూన్యేవ నిర్వితర్కా సమాపత్తిః ॥ ౪౩॥
భేదాన్తరం ప్రతిపాదయితుమాహ  —

ఏతయైవ  సవిచారా నిర్విచారా చ సూక్ష్మవిషయా వ్యాఖ్యాతా ॥ సమధి ౪౪॥
వృత్తిః — ఏతయైవ  సవితర్కయా నిర్వితర్కయా చ సమాపత్యా

సవిచారా నిర్విచారా చ వ్యాఖ్యాతా । కీదృశీ । సూక్ష్మవిషయా
సూక్ష్మస్తన్మాత్రేన్ద్రియాదిర్విషయో  యస్యాః సా తథోక్తా ।
ఏతేన పూర్వస్యాః స్థూలవిషయత్వం  ప్రతిపాదితం  భవతి ।
సా హి మహాభూతేన్ద్రియాలమ్బనా  । శబ్దార్థవిషయత్వేన 
శబ్దార్థవికల్పసహితత్వేన   దేశకాలధర్మాద్యవచ్ఛిన్నః సూక్ష్మోఽర్థః
ప్రతిభాతి  యస్యాం సా సవిచారా । దేశకాలధర్మాదిరహితో ధర్మిమాత్రతయా
సూక్ష్మార్థస్తన్మాత్రేన్ద్రియరూపః     ప్రతిభాతి  యస్యాం సా నిర్విచారా ॥ ౪౪॥
అస్యా ఏవ సూక్ష్మవిషయాయాః కిమ్పర్యన్తః సూక్ష్మవిషయ ఇత్యాహ —

సూక్ష్మవిషయత్వం చాలిఙ్గపర్యవసానమ్  ॥ సమాధి ౪౫॥
వృత్తిః — సవిచారనిర్విచారయోః సమాపత్త్యోర్యత్
సూక్ష్మవిషయత్వముక్తం తదలిఙ్గపర్యవసానమ్  । న క్వచిల్లీయతే
న వా కిఞ్చిల్లిఙ్గతి   గమయతీత్యలిఙ్గం  ప్రధానమ్  । తత్పర్యన్తం
సూక్ష్మవిషయత్వమ్ । తథాహి —గుణానాం పరిణామే చత్వారి పర్వాణి
— విశిష్టలిఙ్గమవిశిష్టలిఙ్గం     లిఙ్గమాత్రమలిఙ్గం    చేతి ।
విశిష్టలిఙ్గం   భూతేన్ద్రియాణి  । అవిశిష్టలిఙ్గాం   తన్మాత్రాన్తఃకరణాని   ।
లిఙ్గమాత్రం   బుద్ధిః  । అలిఙ్గమ్  ప్రధానమితి  । నాతః పరం
సూక్ష్మమస్తీత్యుక్తం  భవతి ॥ ౪౫॥
ఏతాసాం సమాపత్తీనాం ప్రకృతే  ప్రయోజనమాహ  —

తా ఏవ సబీజః సమాధిః ॥ సమాధి ౪౬॥
వృత్తిః —తా ఏవోక్తలక్షనాః సమాపత్తయః సబీజః సహ
బీజేనాలమ్బనేన వర్తత ఇతి సబీజః సమ్ప్రజ్ఞాతః  సమాధిరుచ్యతే సర్వాసాం
సాలమ్బనత్వాత్ ॥ ౪౬॥
అథేతరాసాం సమాపత్తీనాం నిర్విచారఫలత్వాన్నిర్విచారాయాః ఫలమాహ —

నిర్విచారవైశారద్యేఽధ్యాత్మప్రసాదః   ॥ సమాధి ౪౭॥
వృత్తిః — నిర్విచారత్వం వ్యాఖ్యాతమ్ (౧।౪౪)। వైశారద్యం
నైర్మల్యమ్  । సవితర్కాం స్థూలవిషయామపేక్ష్య  నిర్వితర్కాయాః ప్రాధాన్యమ్  ।
తతోఽపి సూక్ష్మవిషయాయాః సవిచారాయాః । తతోఽపి నిర్విచారాయాః ।
తస్యాస్తు నిర్వికల్పరూపాయాః ప్రకృష్టాభ్యాసవశాద్వైశారద్యే  
నైర్మల్యే  సత్యధ్యాత్మప్రసాదః  సముపజాయతే । చిత్తం క్లేశవాసనారహితం

స్థితిప్రవాహయోగ్యం   భవతి । ఏతదేవ చిత్తస్య వైశారద్యం  యత్ స్థితౌ
దార్ఢ్యమ్  ॥ ౪౭„
తస్మిన్ సతి కిం భవతీత్యాహ —

ఋతమ్భరా తత్ర ప్రజ్ఞా  ॥ సమధి ౪౮॥
వృత్తిః —ఋతం సత్యం విభర్తి కదాచిదపి న
విపర్యయేణాచ్ఛాద్యతే సా ఋతమ్భరా ప్రజ్ఞా  తస్మిన్ భవతీత్యర్థః  ।
తస్మాచ్చ ప్రజ్ఞాలోకాత్   సర్వం యథావత్ పశ్యన్యోగీ ప్రకృష్టం 
యోగం ప్రాప్నోతి  ॥ ౪౮॥
అస్యాః ప్రజ్ఞాన్తరాద్వైలక్షణ్యమాహ     —

శ్రుతానుమానప్రజ్ఞాభ్యామన్యవిషయా    విశేషార్థత్వాత్  ॥ సమాధి ౪౯॥
[ ప్రజ్ఞాభ్యాం   సామాన్యవిషయా ఇతి పాఠోఽపి దృశ్యతే । ]

వృత్తిః —శ్రుతమాగమజ్ఞానమ్   । అనుమానముక్తలక్షణమ్
(౧।౭)। తాభ్యాంయా జాయతే ప్రజ్ఞా  సా సామాన్యవిషయా । న
హి శబ్దలిఙ్గయోరిన్ద్రియవద్విశేషప్రతిపత్తౌ     సామర్థ్యమ్  ।
ఇయం పునః నిర్విచారవైశారద్యసముద్భవా  ప్రజ్ఞా
తాభ్యాం విలక్షణా విశేషవిషయత్వాత్ । అస్యాం హి ప్రజ్ఞాయాం 
సూక్ష్మవ్యవహితవిప్రకృష్టానామపి   విశేషః స్ఫుటేనైవ  రూపేణ భాసతే ।
అతస్తస్యామేవయోగినా పరః ప్రయత్నః  కర్తవ్య ఇత్యుపదిష్టం  భవతి ॥ ౪౯॥
అస్యాః ప్రజ్ఞాయాః   ఫలమాహ —

తజ్జః  సంస్కారోఽన్యసంస్కారప్రతిబన్ధీ  ॥ సమాధి ౫౦॥
వృత్తిః — తయా ప్రజ్ఞయా   జనితో యః సంస్కారః సోఽన్యాన్
సంస్కారాన్ వ్యుత్థానజాన్  సమాధిజాంశ్చ సంస్కారాన్ ప్రతిబధ్నాతి
స్వకార్యకరణాక్షమాన్ కరోతీత్యర్థః  । యతస్తత్త్వరూపతయాఽనయా
జనితాః సంస్కారా బలవత్వాదతత్త్వరూపప్రజ్ఞాజనితాన్   సంస్కారాన్ బాధితుం
శక్నువన్తి । అతస్తామేవ ప్రజ్ఞామభ్యసేదిత్యుక్తం   భవతి ॥ ౫౦॥
ఏవం సమ్ప్రజ్ఞాతసమాధిమభిధాయాసమ్ప్రజ్ఞాతం   వక్తుమాహ —

తస్యాపి నిరోధే సర్వనిరోధాన్నిర్బీజః సమాధిః ॥ సమాధి ౫౧॥
వృత్తిః — తస్యాపి సమ్ప్రజ్ఞాతస్య  నిరోధే విలయే సతి సర్వాసాం

చిత్తవృత్తీనాం   కారణే ప్రవిలయాద్యా  సంస్కారమాత్రాద్వృత్తిరుదేతి  తస్యాం
నేతి నేతి కేవలం పర్యుదసనాన్నిర్బీజః సమాధిర్భవతి యస్మిన్ సతి
పురుషః స్వరూపనిష్ఠః  శుద్ధో భవతి ॥ ౫౧॥
తదత్రాధికృతస్య  యోగస్య లక్షణం చిత్తవృత్తినిరోధపదానాం
వ్యాఖ్యానమభ్యాసవైరాగ్యలక్షణస్యోపాయద్వయస్య  స్వరూపం
భేదం చాభిధాయ సమ్ప్రజ్ఞాతాసమ్ప్రజ్ఞాతభేదేన  యోగస్య
ముఖ్యాముఖ్యభేదముక్త్వా యోగాభ్యాసప్రదర్శనపూర్వకం
విస్తారేణోపాయాన్ ప్రదర్శ్య  సుగమోపాయప్రదర్శనపరతయా  ఈశ్వరస్య
స్వరూపప్రమాణప్రభావవాచకోపాసనాని   తత్ఫలాని చ నిర్ణీయ
చిత్తవిక్షేపాంస్తత్తత్సహభువశ్చ  దుఃఖాదీన్ విస్తరేణ
చ తత్ప్రతిషేధోపాయానేకత్వాభ్యాసమైత్ర్యాదిప్రాణాయామాదీన్  
సమ్ప్రజ్ఞాతాసమ్ప్రజ్ఞాతపూర్వాఙ్గభూతవిషయవతీ  
ప్రవృత్తిరిత్యాదీనాఖ్యాయోపసంహారద్వారేణ   చ సమాపత్తిం
లక్షణఫలసహితాం స్వస్వవిషయసహితాం చోక్త్వా
సమ్ప్రజ్ఞాతాసమ్ప్రజ్ఞాతయోరుపసంహారమభిధాయ 
సబీజపూర్వకనిర్బీజసమాధిరభిహిత ఇతి వ్యాకృతోయోగపాదః ।
ఇతి ధారేశ్వరభోజదేవవిరచితాయాం రాజమార్తణ్డాభిధాయాం
పాతఞ్జలవృత్తౌ  సమాధిపాదః ॥ ౧॥
ఇతి సమాధిపాదః ॥ ౧॥
———————————————

అథ సాధనపాదః ॥ ౨॥
తే తే దుష్ప్రాపయోగర్ద్ధిసిద్ధయే   యేన దర్శితాః ।
ఉపాయాః స జగన్నాథస్త్ర్యక్షోఽస్తు  ప్రార్థితాప్తయే   ॥
తదేవం ప్రథమే  పాదే సమాహితచిత్తస్య సోపాయంయోగమభిధాయ
వ్యుత్థితచిత్తస్యాపి  కథముపాయాభ్యాసపూర్వకోయోగః స్వాస్థ్యముపయాతీతి
తత్సాధనానుష్ఠానప్రతిపాదనాయ   క్రియాయోగమాహ  —

తపః స్వాధ్యాయేశ్వరప్రణిధానాని  క్రియాయోగః  ॥ సాధన ౧॥
వృత్తిః — తపః శాస్త్రాన్తరోపదిష్టం    కృచ్ఛ్రచాన్ద్రాయణాది  ।
స్వాధ్యాయః ప్రణవపూర్వాణాం  మన్త్రాణాం  జపః । ఈశ్వరప్రనిధానం

సర్వక్రియాణాం  తస్మిన్ పరమగురౌ ఫలనిరపేక్షతయా సమర్పణమ్ । ఏతాని
క్రియాయోగ  ఇత్యుచ్యతే ॥ ౧॥
స కిమర్థమిత్యాహ  —

సమాధిభావనార్థః  క్లేశతనూకరణార్థశ్చ   ॥ సాధన ౨॥
వృత్తిః — క్లేశా  వక్ష్యమాణాస్తేషాం తనూకరణం
స్వకార్యకరణప్రతిబన్ధః   । సమాధిరుక్తలక్షణః
(౧।౧౭)। తస్య భావనా చేతసి పునఃపునర్నివేశనం
సాఽర్థః  ప్రయోజనం  యస్య స తథోక్తః । ఏతదుక్తం భవతి —

ఏతే తపఃప్రభృతయోఽభ్యస్యమానాశ్చిత్తగతానవిద్యాదీన్  క్లేశాన్
శిథిలీకుర్వన్తః సమాధేరుపకారకతాం భజన్తే । తస్మాత్ ప్రథమం
క్రియాయోగవిధానపరేణ యోగినా భవితవ్యమిత్యుపదిష్టమ్  ॥ ౨॥
క్లేశతనూకరణార్థ  ఇత్యుక్తమ్ । తత్ర కే క్లేశా  ఇత్యాహ —

అవిద్యాఽస్మితారాగద్వేషాభినివేశాః క్లేశాః  ॥ సాధన ౩॥
వృత్తిః —అవిద్యాదయాః వక్ష్యమాణలక్షణాః పఞ్చ । తే
బాధనాలక్షణం పరితాపముపజనయన్తః క్లేశశబ్దవాచ్యా   భవన్తి । తే
హి చేతసి ప్రవర్తమానాః   సంస్కారలక్షణం గుణపరిణామం ద్రఢయన్తి  ॥ ౩॥
సత్యపి సర్వేషాం తుల్యక్లేశత్వే  మూలభూతత్వాదవిద్యాయాః ప్రాధాన్యం
ప్రతిపాదయితుమాహ  —

అవిద్యా క్షేత్రముత్తరేషాం  ప్రసుప్తతనువిచ్ఛిన్నోదారాణామ్  ॥ సాధన ౪॥
వృత్తిః —అవిద్యా మోహోఽనాత్మన్యాత్మాభిమాన ఇతియావత్ । సా క్షేత్రం
ప్రసవభూమిరుత్తరేషామస్మితాదీనాం  ప్రత్యేకం  ప్రసుప్తతన్వాదిభేదేన
చతుర్విధానామ్ । అతో యత్రావిద్యా  విపర్యయజ్ఞానరూపా  శిథిలీభవతి తత్ర
క్లేశానామస్మితాదీనాం  నోద్భవో దృశ్యతే । విపర్యయజ్ఞానసద్భావే  చ
తేషాముద్భవదర్శనాత్ స్థితమేవ  మూలత్వమవిద్యాయాః ।
ప్రసుప్తతనువిచ్ఛిన్నోదారాణామితి  । తత్ర యే క్లేశాశ్చిత్తభూమౌ
స్థితాః  ప్రబోధకాభావే  స్వకార్యం నారభన్తే తే ప్రసుప్తా  ఇత్యుచ్యన్తే  ।
యథా బాలావస్థాయాం  బాలస్య హి వాసనారూపాః స్థితా  అపి క్లేశాః
ప్రబోధకసహకార్యభావే  నాభివ్యజ్యన్తే ।

తే తనవో యే స్వస్వప్రతిపక్షభావనయా
శిథిలీకృతకార్యసమ్పాదనశక్తయో వాసనాఽవశేషతయా
చేతస్యవస్థితాః  ప్రభూతాం  సామగ్రీమన్తరేణ  స్వకార్యమారబ్ధుమక్షమా
యథాఽభ్యాసవతోయోగినః ।
తే విచ్ఛిన్నా యే కేనచిద్బలవతా క్లేశేనాభిభూతశక్తయస్తిష్ఠన్తి  
యథా ద్వేషావస్థాయాం  రాగో రాగావస్థాయాం  వా ద్వేషః । న హ్యనయోః
పరస్పరవిరుద్ధయోర్యుగపత్  సమ్భవోఽస్తి ।
తే ఉదారా యే ప్రాప్తసహకారిసన్నిధయః  స్వం స్వం కార్యమభినిర్వర్తయన్తి
యథా సదైవ  యోగపరిపన్థినో  వ్యుత్థానదశాయామ్  ।
ఏషాం ప్రత్యేకం  చతుర్విధానామపిమూలభూతత్వేన
స్థితాఽప్యవిద్యాఽన్వయిత్వేన  ప్రతీయతే  । న హి క్వచిదపి క్లేశానాం
విపర్యయాన్వయనిరపేక్షాణాం స్వరూపముపలభ్యతే । తస్మాత్ [పా౦
తస్యాం చ]మిథ్యాజ్ఞానరూపాయామవిద్యాయాం  సమ్యగ్జ్ఞానేన
నివర్తితాయాం దగ్ధబీజకల్పానామేషాం  న క్వచిత్ ప్రరోహోఽస్తి  ।
అతోఽవిద్యానిమిత్తత్వమవిద్యాన్వయశ్చైతేషాం  నిశ్చీయతే ।
అతః సర్వేఽప్యవిద్యావ్యపదేశభాజః । సర్వేషాం చ క్లేశానాం
చిత్తవిక్షేపకారిత్వాద్యోగినా ప్రథమమేవ  తదుచ్ఛేదే యత్నః కార్య ఇతి ॥ ౪॥
అవిద్యాలక్షణమాహ —

అనిత్యాశుచిదుఃఖానాత్మసు నిత్యశుచిసుఖాత్మఖ్యాతిరవిద్యా ॥ సాధన ౫॥
వృత్తిః —అతస్మింస్తత్ప్రతిభాసోఽవిద్యేత్యవిద్యాయాః
సామాన్యలక్షణమ్ । తస్యా ఏవ భేదప్రతిపాదనమ్  —అనిత్యేషు
ఘటాదిషు నిత్యత్వాభిమానోఽవిద్యేత్యుచ్యతే । ఏవమశుచిషు కాయాదిషు
శుచిత్యాభిమానో దుఃఖేషు విషయేషు సుఖాభిమానోఽనాత్మశరీర
ఆత్మాభిమానః । ఏతేనాపుణ్యే పుణ్యభ్రమోఽనర్థేఽర్థభ్రమో     వ్యాఖ్యాతః ॥ ౫॥
అస్మితాం లక్షయితుమాహ —

దృగ్దర్శనశక్త్యోరేకాత్మతేవాస్మితా  ॥ సాధన ౬॥
వృత్తిః — దృక్షక్తిః పురుషః ।
దర్శనశక్తీ  రజస్తమోభ్యామనభిభూతః సాత్వికః
పరిణామోఽన్తఃకరణరూపః । అనయోర్భోక్తృభోగ్యత్వేన

22 sanskritdocuments.org



భోజవృత్తి

జడాజడత్వేనాత్యన్తభిన్నరూపయోరేకతాభిమానోఽస్మి తేత్యుచ్యతే ।
యథా ప్రకృతిర్వస్తుతః  కర్తృత్వభోక్తృత్వరహితాపి
కర్త్ర్యహమిత్యభిమన్యతే  [పా౦ యథా ప్రకృతివతా  కర్తృత్వరహితేనాపి
కర్తాహమిత్యభిమన్యతే]సోఽయమస్మితాఖ్యో విపర్యాసః క్లేశః  ॥ ౬॥
రాగస్య లక్షణమాహ —

సుఖానుశయీ రాగః ॥ సాధన ౭॥
వృత్తిః —సుఖమనుశేత ఇతి సుఖానుశయీ । సుఖజ్ఞస్య
సుఖానుభూతిపూర్వకః సుఖసాధనేషు తృష్ణారూపో  గర్ధో రాగసంజ్ఞకః
క్లేశః  ॥ ౭॥
ద్వేషలక్షణమాహ —

దుఃఖానుశయీ ద్వేషః ॥ సాధన ౮॥
వృత్తిః —దుఃఖముక్తలక్షణమ్ । తదభిజ్ఞస్య
తదనుస్మృతిపూర్వకం తత్సాధనేష్వనభిలషతోయోఽయం నిన్దాత్మకః
క్రోధః  స ద్వేషలక్షణః క్లేశః  ॥ ౮॥
అభినివేశస్య లక్షణమాహ —

స్వరసవాహీ విదుషోఽపి తథారూఢోఽభినివేశః ॥ సాధన ౯॥
వృత్తిః —పూర్వజన్మానుభూతమరణదుఃఖానుభవవాసనాబలాద్భయరూపః
సముపజాయమానః శరీరవిషయాదిభిర్మమ వియోగోమా
భూదిత్యన్వహమనుబన్ధరూపః  సర్వస్యైవాఽఽకృమేర్బ్రహ్మపర్యన్తం
నిమిత్తమన్తరేణ ప్రవర్తమానోఽభినివేశాఖ్యః   క్లేశః  ॥ ౯॥
తదేవం వ్యుత్థానస్య  క్లేశాత్మకత్వాదేకాగ్రతాఽభ్యాసకామేన   ప్రథమం
క్లేశాః  పరిహర్తవ్యాః । న చాజ్ఞాతానాం  తేషాం పరిహారః కర్తుం శక్య
ఇతి తజ్జ్ఞానాయ  తేషాముద్దేశం  లక్షణం క్షేత్రం  విభాగం చాభిధాయ
స్థూలసూక్ష్మభేదభిన్నానాం  తేషాం ప్రహాణోపాయవిభాగమాహ  —

తే ప్రతిప్రసవహేయాః   సూక్ష్మాః ॥ సాధన ౧౦॥
వృత్తిః — తే సుక్ష్మాః క్లేశాః  యే వాసనారూపేణైవ
స్థితాః  స్వవృత్తిరూపం పరిణామం నారభన్తే । తే ప్రతిప్రసవేన 

ప్రతిలోమపరిణామేన  హేయాస్త్యక్తవ్యాః  । స్వకారణేఽస్మితాయాం కృతార్థం
సవాసనం చిత్తం యదా ప్రవిష్టం   భవతి తదా కుతస్తేషాం నిర్మూలానాం
సమ్భవః ॥ ౧౦॥
స్థూలానాం  హానోపాయమాహ —

ధ్యానహేయాస్తద్వృత్తయః ॥ సాధన ౧౧॥
వృత్తిః — తేషాం క్లేశానామారబ్ధకార్యాణాం  యాః సుఖదుఃఖమోహాత్మికా
వృత్తయస్తా ధ్యానహేయాః । ధ్యానేనైవ  చిత్తైకాగ్రతాలక్షణేన 
హాతవ్యా ఇత్యర్థః  । చిత్తపరికర్మాభ్యాసమాత్రేణైవ   స్థూలత్వాత్
తాసాం నివృత్తిర్భవతి । యథా వస్త్రాదౌ  స్థూలో  మలః
ప్రక్షాలనమాత్రేణైవ    నివర్తతే । యస్తత్ర సూక్ష్మాంశః స
తైస్తైరుపాయైరుత్తాపనప్రభృతిభిరేవ     నివర్తయితుం శక్యతే ॥ ౧౧॥
ఏవం క్లేశానాం  తత్త్వమభిధాయ కర్మాశయస్య తదభిధాతుమాహ —

క్లేశమూలః  కర్మాశయో దృష్టాదృష్టజన్మవేదనీయః   ॥ సాధన ౧౨॥
వృత్తిః — కర్మాశయ ఇత్యనేన స్వరూపం తస్యాభిహితమ్ ।
అతో వాసనారూపాణ్యేవ కర్మాణి । క్లేశమూల  ఇత్యనేన
కారణమభిహితం యతః కర్మణాం శుభాశుభానాం క్లేశా  ఏవ
నిమిత్తమ్ । దృష్టాదృష్టజన్మవేదనీయ   ఇత్యనేన ఫలముక్తమ్ ।
అస్మిన్నేవ జన్మని అనుభవనీయో దృష్టజన్మవేదనీయః  ।
జన్మాన్తరానుభవనీయోఽదృష్టజన్మవేదనీయః  ।
తథాహి —కానిచిత్ పుణ్యాని దేవతారాధనాదీని తీవ్రసంవేగేన
కృతాని ఇహైవ  జన్మని జాత్యాయుర్భోగలక్షణం ఫలం ప్రయచ్ఛన్తి
యథా నన్దీశ్వరస్య  భగవన్మహేశ్వరారాధనబలాదిహైవ  జన్మని
జాత్యాదయో విశిష్టాః  ప్రాదుర్భూతాః  । ఏవమన్వేషాం విశ్వామిత్రాదీనాం
తపఃప్రభావాజ్జాత్యాయుషీ   । కేషాఞ్చిజ్జాతిరేవ  యథా తీవ్రసంవేగేన
దుష్టకర్మకృతాం  నహుషాదీనాం జాత్యన్తరాదిపరిణామః । ఉర్వశ్యాశ్చ
కార్తికేయవనే లతారూపతయా । ఏవం వ్యస్తసమస్తత్వేన  యథాయోగ్యంయోజ్యమితి ॥
౧౨॥
ఇదానీం కర్మాశయస్య స్వభేదభిన్నం ఫలమాహ —

సతి మూలే తద్విపాకో జాత్యాయుర్భోగాః ॥ సాధన ౧౩॥

వృత్తిః  —మూలముక్తలక్షణాః క్లేశాః  । తేష్వనభిభూతేషు సత్సు
కర్మణాం కుశలాకుశలరూఉపాణాం విపాకః ఫలం జాత్యాయుర్భోగా భవన్తి ।
జాతిర్మనుష్యాదిః । ఆయుశ్చిరకాలమేకశరీరసమ్బన్ధః  । భోగా
విషయా ఇన్ద్రియాణి  సుఖసంవిద్దుఃఖసంవిచ్చ  సుఖదుఃఖాదీని
కర్మకరణభావబోధనవ్యుత్పత్యా భోగశబ్దస్య  । ఇదమత్ర
తాత్పర్యమ్ — చిత్తభూమావనాదికాలసఞ్చితాః కర్మవాసనా
యథా యథా పాకముపయాన్తి తథా తథా గుణప్రధానభావేన  స్థితా
జాత్యాయుర్భోగలక్షణం స్వకార్యమారభన్తే ॥ ౧౩॥
ఉక్తానాం కర్మఫలత్వేన జాత్యాదీనాం స్వకారణకర్మానుసారిణాం
కార్యకర్తృత్వమాహ —

తే హ్లాదపరితాపఫలాః  పుణ్యాపుణ్యహేతుత్వాత్ ॥ సాధన ౧౪॥
వృత్తిః —హ్లాదః  సుఖమ్ం పరితాపో దుఃఖం తౌ ఫలం యేషాం తే
తథోక్తాః । పుణ్యం కుశలం కర్మ తద్విపరీతమపుణ్యం తే కర్మణీ కారణం
యేషాం తేషాం భావస్తస్మాత్ । ఏతదుక్తం భవతి —పుణ్యకర్మారబ్ధా
జాత్యాయుర్భోగా హ్లాదఫలాః  । అపుణ్యకర్మారబ్ధాస్తు  పరితాపఫలాః । ఏతచ్చ
ప్రాణిమాత్రాపేక్షయా   ద్వైవిధ్యమ్  ॥ ౧౪॥
యోగినస్తత్సర్వం దుఃఖమిత్యాహ —

పరిణామతాపసంస్కారదుఃఖైర్గుణవృత్తివిరోధాచ్చ   దుఃఖమేవ సర్వం
వివేకినః ॥ సాధన ౧౫॥
వృత్తిః — వివేకినః పరిజ్ఞాతక్లేశాదివివేకస్య 
దృశ్యమాత్రం  సకలమేవ భోగసాధనం సవిషం
స్వాద్వన్నమివ దుఃఖమేవ ప్రతికూలవేదనీయమేవేత్యర్థః   ।
యస్మాదత్యన్తాభిజాతోయోగీ దుఃఖలేశేనాప్యుద్విజతే । యథా —

అక్షిపాత్రమూర్ణాతన్తుస్పర్శమాత్రేణైవ     మహతీం పీడామనుభవతి
నేతరదఙ్గం  తథా వివేకీ స్వల్పదుఃఖానుబన్ధేనాప్యుద్విజతే  ।
కథమిత్యాహ — పరిణామతాపసంస్కారదుఃఖైః  ।
విషయాణాముపభుజ్యమానానాం యథాయథం
గర్ధాభివృద్ధేస్తదప్రాప్తికృతస్య      సుఖదుఃఖస్యాపరిహార్యతయా
దుఃఖాన్తరసాధనత్వాన్నాస్త్యేవ సుఖరూపతేతి పరిణామదుఃఖత్వమ్ ।

ఉపగృహ్యమాణేషు సుఖసాధనేషు తత్ప్రతిపన్థినం  ప్రతి  ద్వేషస్య
సర్వదైవావస్థితత్వాత్   సుఖానుభవకాలేఽపి తాపదుఃఖం దుష్పరిహరమితి
తాపదుఃఖతా ।
సంస్కారదుఃఖం తు స్వాభిమతానభిమతవిషయసన్నిధానే
సుఖసంవిద్దుఃఖసంవిచ్చోపజాయమానా  తథావిధమేవ స్వక్షేత్రే
సంస్కారమారభతే । సంస్కారాచ్చ పునస్తథావిధసంవిదనుభవ
ఇత్యపరిమితసంస్కారోత్పత్తిద్వారేణ సర్వస్యైవ  దుఃఖానువేధాద్దుఃఖత్వమ్  ।
ఏవముక్తం భవతి — క్లేశకర్మాశయవిపాకసంస్కారానుచ్ఛేదాత్
సర్వస్యైవ  దుఃఖత్వమ్ ।
గుణవృత్తివిరోధాచ్చేతి ।గుణానాం సత్వరజస్తమసాంయా వృత్తయః
సుఖదుఃఖమోహరూపాః పరస్పరమభిభావ్యాభిభావకత్వేన విరుద్ధా జాయన్తే ।
తాసాం సర్వత్రైవ  దుఃఖానువేధాద్ దుఃఖత్వమ్ ।
ఏతదుక్తం భవతి — ఐకాన్తికీమాత్యన్తికీం చ దుఃఖనివృత్తిమిచ్ఛతో
వివేకిన ఉక్తరూపకారణచతుష్టయాః  సర్వే విషయా దుఃఖరూపతయా
ప్రతిభాన్తి  । తస్మాచ్చ సర్వకర్మవిపాకో దుఃఖరూప ఏవేత్యుక్తం భవతి ॥ ౧౫॥
తదేవముక్తస్య క్లేశకర్మాశయవిపాకరాశేరవిద్యాప్రభవత్వాదవిద్యాయాశ్చ 
మిథ్యాజ్ఞానరూపతయా  సమ్యగ్జ్ఞానోచ్ఛేద్యత్వాత్  సమ్యగ్జ్ఞానస్య  చ
ససాధనహేయోపాదేయావధారణరూపత్వాత్ తదభిధానమాహ —

హేయం దుఃఖమనాగతమ్ ॥ సాధన ౧౬॥
వృత్తిః —భూతస్యాతిక్రాన్తత్వాదనుభూయమానస్య 
త్యక్తుమశక్యత్వాదనాగతమేవ సంసారదుఃఖం హాతవ్యమిత్యుక్తం భవతి ॥ ౧౬॥
హేయహేతుమాహ —

ద్రష్టృదృశ్యయోః   సంయోగో హేయహేతుః ॥ సాధన ౧౭॥
వృత్తిః — ద్రష్టా  చిద్రూపః  పురుషః । దృశ్యం బుద్ధిసత్త్వం   ।
తయోరవివేకఖ్యాతిపూర్వకోయోఽసౌ సంయోగో భోక్తృభోగ్యత్వేన
సన్నిధానం స హేయస్య దుఃఖస్య గుణపరిణామరూపస్య సంసారస్య హేతుః
కారణమ్ । తన్నివృత్యా సంసారనివృత్తిర్భవతీత్యర్థః  ॥ ౧౭॥
ద్రష్టృదృశ్యయోః   సంయోగ ఇత్యుక్తమ్ । తత్ర దృశ్యస్య స్వరూపం కార్యం
ప్రయోజనం  చాహ —

ప్రకాశక్రియాస్థితిశీలం    భూతేన్ద్రియాత్మకం  భోగాపవర్గార్థం   దృశ్యమ్ ॥ సాధన ౧౮॥
వృత్తిః — ప్రకాశః  సత్త్వస్య ధర్మః । క్రియా  ప్రవృత్తిరూపా 
రజసః । స్థితిర్నియమరూపా  తమసః । తాః ప్రకాశక్రియాస్థితయః    శీలం
స్వాభావికం రూపం యస్య తత్తథావిధమితి స్వరూపమస్య నిర్దిష్టమ్   ।
భూతేన్ద్రియాత్మకమితి  । భూతాని స్థూలసూక్ష్మభేదేన
ద్వివిధాని పృథివ్యాదీని గన్ధతన్మాత్రాదీని   చ । ఇన్ద్రియాణి
బుద్ధీన్ద్రియకర్మేన్ద్రియాన్తఃకరణభేదేన    త్రివిధాని  ।
ఉభయమేతద్గ్రాహ్యగ్రహణరూపాత్మా   స్వరూపాభిన్నః పరిణామోయస్య
తత్తథావిధమిత్యనేనాస్య కార్యముక్తమ్ । భోగః కథితలక్షణః । అపవర్గో
వివేకఖ్యాతిపూర్వికా సంసారనివృత్తిః । తౌ భోగాపవర్గవర్థః   ప్రయోజనం
యస్య తత్తథావిధం దృశ్యమిత్యర్థః  ॥ ౧౮॥
తస్య దృశ్యస్య నానావస్థారూపపరిణామాత్మకస్య  హేయత్వేన జ్ఞాతవ్యత్వాత్
తదవస్థాః  కథయితుమాహ —

విశేషావిశేషలిఙ్గమాత్రాలిఙ్గాని    గుణపర్వాణి ॥ సాధన ౧౯॥
వృత్తిః —గుణానాం పర్వాణ్యవస్థావిశేషాశ్చత్వారో  జ్ఞాతవ్యా
ఇత్యుపదిష్టం  భవతి । తత్ర విశేషా మహాభూతేన్ద్రియాణి  ।
అవిశేషాస్తన్మాత్రాన్తఃకరణాని   । లిఙ్గమాత్రం   బుద్ధిః  ।
అలిఙ్గమవ్యక్తమిత్యుక్తమ్   । సర్వత్ర త్రిగుణరూపస్యావ్యక్తస్యాన్వయిత్వేన 
ప్రత్యభిజ్ఞానాదవశ్యం   జ్ఞాతవ్యత్వేన  యోగకాలే చత్వారి పర్వాణి
నిర్దిష్టాని   ॥ ౧౯॥
ఏవం హేయత్వేన దృశ్యస్య ప్రథమం  జ్ఞాతవ్యత్వాత్  తదవస్థాసహితం
వ్యాఖ్యాయోపాదేయం ద్రష్టారం   వ్యాఖ్యాతుమాహ —

ద్రష్టా  దృశిమాత్రః  శుద్ధోఽపి  ప్రత్యయానుపశ్యః  ॥ సాధన ౨౦॥
వృత్తిః — ద్రష్టా  పురుషో దృశిమాత్రశ్చేతనామాత్రమ్   ।
మాత్రగ్రహణం   ధర్మధర్మినిరాసార్థమ్  । కేచిద్ధి చేతనామాత్మనో
ధర్మమిచ్ఛన్తి । స శుద్ధోఽపి  పరిణామిత్వాద్యభావేన స్వప్రతిష్ఠోఽపి 
ప్రత్యయానుపశ్యః  । ప్రత్యయా  విషయోపరక్తాని విజ్ఞానాని  తాని అను
అవ్యవధానేన ప్రతిసంక్రమాద్యభావేన   పశ్యతి । ఏతదుక్తం భవతి
—జాతవిషయోపరాగాయామేవ బుద్ధౌ సన్నిధిమాత్రేణైవ   పురుషస్య

ద్రష్టుత్వమితి   ॥ ౨౦॥
స ఏవ భోక్తేత్యాహ —

తదర్థ ఏవ దృశ్యస్యాత్మా ॥ సాధన ౨౧॥ [ తదర్థః  ఏవ ]

వృత్తిః — దృశ్యస్య ప్రాగుక్తలక్షణస్య  య ఆత్మా యత్
స్వరూపం తదర్థ ఏవ । తస్య పురుషార్థభోక్తృత్వసమ్పాదనం  నామ
స్వార్థపరిహారేణ  ప్రోయోజనమ్  । న హి ప్రధానం  ప్రవర్తమానమాత్మనః 
కిఞ్చిత్ ప్రయోజనమపేక్ష్య  ప్రవర్తతే   కిన్తు పురుషస్య భోక్తృత్వం
సమ్పాదయితుమితి ॥ ౨౧॥
యద్యేవం పురుష్స్య భోగసమ్పాదనమేవ ప్రోయోజనం  తదా స్మ్పాదితే
తస్మింస్తన్నిష్ప్రయోజనం విరతవ్యాపారం స్యాత్ । తస్మింశ్చ పరిణామశూన్యే
శుద్ధత్వాత్  సర్వే ద్రష్టారో   బన్ధరహితాః  స్యుః । తతశ్చ సంసారోచ్ఛేద
ఇత్యాశఙ్క్యాహ —

కృతార్థం  ప్రతి  నష్టమప్యన్ష్టం   తదన్యసాధారణత్వాత్ ॥ సాధన ౨౨॥
వృత్తిః —యద్యపి వివేకఖ్యాతిపర్యన్తాద్భోగసమ్పాదనాత్
కమపి కృతార్థం  పురుషం ప్రతి  తన్నష్టం  విరతవ్యాపారం తథాపి
సర్వపురుషసాధారణత్వాదన్యాన్ ప్రత్యనష్టవ్యాపారమవతిష్ఠతే    । అతః
ప్రధానస్య  సకలభోక్తృసాధారణత్వాన్న కదాచిదపి వినాశః । ఏకస్య
ముక్తౌ వా న సర్వముక్తిప్రసఙ్గ  ఇత్యుక్తం  భవతి ॥ ౨౨॥
దృశ్యద్రష్టారౌ   వ్యాఖ్యాయ సంయోగం వ్యాఖ్యాతుమాహ —

స్వస్వామిశక్త్యోః స్వరూపోపలబ్ధిహేతుః  సంయోగః ॥ సాధన ౨౩॥
వృత్తిః —కార్యద్వారేణాస్య లక్షణం కరోతి । స్వశక్తిర్దృశ్యస్య 
స్వభావః । స్వామిశక్తిర్ద్రష్టుః   స్వరూపమ్ । తయోర్ద్వయోరపి
సంవేద్యసంవేదకత్వేన వ్యవస్థితయోర్యా  స్వరూపోపలబ్ధిస్తస్యాః   కారణం
యః స సంయోగః । స చ సహజో భోగ్యభోక్తృభావస్వరూపానన్యః
[పా౦ స చ సహజభోగ్యభోక్తృభావస్వరూపాన్నాన్యః] । న హి
తయోర్నిత్యయోర్వ్యాపకయోః స్వరూపాదతిరిక్తః కశ్చిత్ సంయోగః । యదేవ
భోగ్యస్య భోగ్యత్వం భోక్తుశ్చ భోక్తృత్వమనాదిసిద్ధం  స ఏవ సంయోగః ॥ ౨౩॥
తస్యాపి కారణమాహ —

తస్య హేతురవిద్యా ॥ సాధన ౨౪॥
వృత్తిః —యాపూర్వం విపర్యాసాత్మికా మోహరూపాఽవిద్యా వ్యాఖ్యాతా
(౨।౪-౫)సా తస్యావివేకఖ్యాతిరూపస్య సంయోగస్య కారణమ్ ॥ ౨౪॥
హేయం హానిక్రియాకర్మోచ్యతే  । కిం పునస్తద్ధానమిత్యాహ  —

తదభావే సంయోగాభావో హానం తద్దృశేః  కైవల్యమ్  ॥ సాధన ౨౫॥
వృత్తిః — తస్యా అవిద్యాయాః స్వరూపవిరుద్ధేన
సమ్యగ్జ్ఞానేనోన్మూలితాయా యోఽయమభావస్తస్మిన్ సతి తత్కార్యస్య
సంయోగస్యాప్యభావస్తద్ధానమిత్యుచ్యతే  । అయమర్థః  —
నైతస్యాఽమూర్తవస్తునో  విభాగోయుజ్యతే [పా౦ నైతస్య  మూర్తద్రవ్యవత్
పరిత్యాగోయుజ్యతే] కిన్తు జాతాయాం వివేకఖ్యాతవవివేకనిమిత్తః సంయోగః
స్వయమేవ నివర్తత ఇతి తస్య హానమ్ । యదేవ చ సంయోగస్య హానం తదేవ
నిత్యం కేవలస్యాపి పురుషస్య కైవల్యం  వ్యపదిశ్యతే ॥ ౨౫॥
తదేవం దృశ్యసంయోగస్య స్వరూపం కారణం కార్యం చాభిహితమ్ । అథ
హానోపాయకథనద్వారేణ ఉపాదేయకారణమాహ —

వివేకఖ్యాతిరవిప్లవా  హానోపాయః ॥ సాధన ౨౬॥
వృత్తిః —అన్యే గుణా అన్యః పురుష ఇత్యేవంవిధస్య వివేకస్య యా
ఖ్యాతిః ప్రఖ్యా  సాఽస్య హానస్య దృశ్యదుఃఖపరిత్యాగస్యోపాయః
కారణమ్ । కీదృశీ । అవిప్లవా  న విద్యతే విప్లవో
విచ్ఛేదోఽన్తరాఽన్తరాఽభ్యుత్థానరూపో  యస్యాః సా అవిప్లవా  ।
ఇదమత్ర తాత్పర్యమ్ — ప్రతిపక్షభావనాబలాదవిద్యాప్రలయే 
వినివృత్తకర్తృత్వభోక్తృత్వాభిమానాయా  రజస్తమోమలానభిభూతాయా
బుద్ధేరన్తర్ముఖా యా చిచ్ఛాయాసంక్రాన్తిః   సా వివేకఖ్యాతిరుచ్యతే ।
తస్యాం చ సన్తతత్వేన ప్రవృత్తాయాం  సత్యాం
దృశ్యస్యాధికారనివృత్తేర్భవత్యేవ కైవల్యమ్  ॥ ౨౬॥
ఉత్పన్నవివేకఖ్యాతేః పురుషస్య యాదృశీ ప్రజ్ఞా  భవతి తాం కథయన్
వివేకఖ్యాతేరేవ స్వరూపమాహ —

తస్య సప్తధా ప్రాన్తభూమౌ   ప్రజ్ఞా  ॥ సాధన ౨౭॥
[తస్య సప్తధా ప్రాన్తభూమిః   ప్రజ్ఞా  ఇతి వా బహుసమ్మతః సూత్రపాఠః  । ]

వృత్తిః  — తస్యోత్పన్నవివేకజ్ఞానస్య  జ్ఞాతవ్యవివేకరూపా  ప్రజ్ఞా
ప్రాన్తభూమౌ   సకలసాలమ్బనసమాధిపర్యన్తే సప్తప్రకారా   భవన్తీత్యర్థః
।
తత్ర కార్యవిముక్తిరూపా చతుష్ప్రకారా — ౧। జ్ఞాతం  మయా
జ్ఞేయమ్  । జ్ఞాతవ్యం  న కిఞ్చిదస్తి । ౨। క్షీణా మే క్లేశాః  । న
కిఞ్చిత్ క్షేతవ్యమస్తి । ౩। అధిగతం మయా జ్ఞానమ్  । ౪। ప్రాప్తా  మయా
వివేకఖ్యాతిరితి । ప్రత్యయాన్తరపరిహారేణ  తస్యామవస్థాయామీదృశ్యేవ
ప్రజ్ఞా  జాయతే ।ఈదృశీ ప్రజ్ఞా  కార్యవిషయం నిర్మలం జ్ఞానం
కార్యవిముక్తిరిత్యుచ్యతే ।
చిత్తవిముక్తిస్త్రిధా  —౫। చరితార్థా మే బుద్ధిః  । గుణా
హృతాధికారా గిరిశిఖరనిపతితా ఇవ గ్రావాణో  న పునః
స్థితిం  యాస్యన్తి । ౬। స్వకారణే ప్రవిలయాభిముఖానాం  గుణానాం
మోహాభిధానమూలకారణాభావాన్నిష్ప్రయోజనత్వాచ్చామీషాం కుతః
ప్రరోహో  భవేత్ । ౭। స్వస్థీభూతశ్చ  [పా౦ సాత్మీభూతశ్చ]
మే సమాధిస్తస్మిన్ సతి స్వరుపప్రతిష్ఠోఽహమితి   । ఈదృశీ త్రిప్రకారా 
చిత్తవిముక్తిః । తదేవమీదృశ్యాం సప్తవిధభూమిప్రజ్ఞాయాముపజాతాయాం 
పురుషః కేవల ఇత్యుచ్యతే ॥ ౨౭॥
వివేకఖ్యాతిః సంయోగాభావహేతురిత్యుక్తమ్ । తస్యాస్తు ఉత్పత్తౌ కిం
నిమిత్తమిత్యాహ —

యోగాఙ్గానుష్ఠానాదశుద్ధిక్షయే    జ్ఞానదీప్తిరావివేకఖ్యాతేః  ॥ సాధన
౨౮॥
వృత్తిః —యోగాఙ్గాని  వక్ష్యమాణాని ।
తేషామనుష్ఠానాజ్జ్ఞానపూర్వకాభ్యాసాదావివేకఖ్యాతేరశుద్ధిక్షయే  
చిత్తసత్త్వస్య  ప్రకాశావరణరూపక్లేశాత్మకాశుద్ధిక్షయే   యా
జ్ఞానదీప్తిస్తారతమ్యేన  సాత్త్వికః పరిణామో వివేకఖ్యాతిపర్యన్తస్తస్యాః
ఖ్యాతేర్హేతురిత్యర్థః   ॥ ౨౮॥
యోగాఙ్గానామనుష్ఠానాదశుద్ధిక్షయ    ఇత్యుక్తమ్ । కాని పునస్తాని
యోగాఙ్గానీతి  తేషాముద్దేశమాహ  —

యమనియమాసనప్రాణాయామప్రత్యాహారధారణాధ్యానసమాధయోఽష్టావఙ్గాని     ॥
సాధన ౨౯॥
వృత్తిః — ఇహ కానిచిత్ సమాధేః సాక్షాదుపకారకాణి యథా ధారణాదీని
కానిచిత్ ప్రతిపక్షభూతహింసాదివితర్కోన్మూలనద్వారేణ  సమాధిముపకుర్వన్తి
యథా యమాదయః । తత్రాసనాదీనాముత్తరోతరముపకారకత్వమ్  । తద్యథా —

సత్యాసనజయే ప్రాణాయామస్థైర్యమ్   । ఏవముత్తరత్రాపి  యోజ్యమ్ ॥ ౨౯॥
క్రమేణైషాం   స్వరూపమాహ —

అహింసాసత్యాస్తేయబ్రహ్మచర్యాపరిగ్రహా   యమాః ॥ సాధన ౩౦॥
వృత్తిః — తత్ర ప్రాణవియోగప్రయోజనవ్యాపారో   హింసా । సా చ
సర్వానర్థహేతుః  । తదభావోఽహింసా । హింసాయాః సర్వప్రకారేణైవ 
పరిహార్యత్వాత్ ప్రథమం  తదభావరూపాయా అహింసాయా నిర్దేశః  । సత్యం
వాఙ్మనసోర్యథార్థత్వమ్  । స్తేయం పరస్వాపహరణం తదభావోఽస్తేయమ్ ।
బ్రహ్మచర్యముపస్థసంయమః   । అపరిగ్రహో  భోగసాధనానామనఙ్గీకారః  ।
త ఏతేఽహింసాదయః పఞ్చ యమశబ్దవాచ్యా యోగాఙ్గత్వేన  నిర్దిష్టాః   ॥ ౩౦॥
ఏషాం విశేషమాహ —

జాతిదేశకాలసమయానవచ్ఛిన్నాః సార్వభౌమా మహావ్రతమ్  ॥ సాధన ౩౧॥
వృత్తిః —జాతిర్బ్రాహ్మణత్వాదిః । దేశస్తీర్థాదిః  ।
కాలశ్చతుర్దశ్యాదిః  । సమయో బ్రాహ్మణప్రయోజనాదిః   ।
ఏతైశ్చతుర్భిరనవచ్ఛిన్నాః  పూర్వోక్తా అహింసాదయోయమాః సర్వాసు
క్షిప్తాదిషు చిత్తభూమిషు భవా మహావ్రతమిత్యుచ్యతే  । తద్యథా —

బ్రాహ్మణం  న హనిష్యామి తీర్థే న కంచన హనిష్యామి చతుర్దశ్యాం  న
హనిష్యామి దేవబ్రాహ్మణప్రయోజనవ్యతిరేకేణ   కమపి న హనిష్యామీతి । ఏవం
చతుర్విధావచ్ఛేదవ్యతిరేకేణ కించిత్ కదాచిత్ కస్మింశ్చిదర్థే న
హనిష్యామీత్యనవచ్ఛిన్నాః । ఏవం సత్యాదిషు యథాయోగంయోజ్యమ్ ।
ఇత్థమనియతీకృతాః  సామాన్యేనైవ  ప్రవృత్తా  మహావ్రతమిత్యుచ్యతే  న పునః
పరకీయపరిచ్ఛిన్నావధారణమ్ [పా౦ న పునః పరిచ్ఛిన్నావధారణమ్ ॥ ౩౧॥
నియమానాహ —

శౌచసన్తోషతపఃస్వాధ్యాయేశ్వరప్రణిధానాని  నియమాః ॥ సాధన ౩౨॥

వృత్తిః  —శౌచం ద్వివిధమ్ —బాహ్యమాభ్యన్తరం
చ । బాహ్యం మృజ్జలాదిభిః  కాయాదిప్రక్షాలనమ్  । ఆభ్యన్తరం
మైత్ర్యాదిభిశ్చిత్తమలానాం   ప్రక్షాలనమ్  । సన్తోషస్తుష్టిః  ।
శేషాః ప్రాగేవ  (౨।౧) కృతవ్యాఖ్యానాః । ఏతే శౌచాదయో
నియమశబ్దవాచ్యాః  ॥ ౩౨॥
కథమేషాంయోగాఙ్గత్వమిత్యాహ  —

వితర్కబాధనే ప్రతిపక్షభావనమ్  ॥ సాధన ౩౩॥
వృత్తిః — వితర్క్యన్తే ఇతి వితర్కాయోగపరిపన్థినో  హింసాదయః ।
తేషాం ప్రతిపక్షభావనే  సతి యదా బాధా భవతి తదాయోగః సుకరో
భవతీతి భవత్యేవ యమనియమయోర్యోగాఙ్గత్వమ్  ॥ ౩౩॥
ఇదానీం వితర్కాణాం స్వరూపం భేదప్రకారం  ఫలం చ క్రమేణాహ  —

వితర్కా హింసాదయః కృతకారితానుమోదితా లోభక్రోధమోహపూర్వకా
మృదుమధ్యాధిమాత్రా దుఃఖాజ్ఞానానన్తఫలా  ఇతి ప్రతిపక్షభావనమ్  ॥ సాధన ౩౪॥
వృత్తిః — ఏతే పూర్వోక్తా హింసాదయః ప్రథమం  త్రిధా  భిద్యన్తే
కృతకారితానుమోదనభేదేన । తత్ర స్వయం నిష్పాదితాః కృతాః । కురు
కుర్వితి ప్రయోజకవ్యాపారేణ  సముత్పాదితాః కారితాః । అన్యేన క్రియమాణాః
సాధ్విత్యఙ్గీకృతా  అనుమోదితాః । ఏతచ్చ త్రైవిధ్యం  పరస్పరం
వ్యామోహనిరాకరణావధారణాయోచ్యతే । అన్యథా మన్దమతిరేవం  మన్యేత న
మయా స్వయం హింసా కృతేతి నాస్తి మే దోషః । ఏతేషాం కారణప్రతిపాదనాయ
లోభక్రోధమోహపూర్వకా  ఇతి ।
యద్యపి లోభః ప్రథమం  నిర్దిష్టస్తథాఽపి    సర్వక్లేశానాం
మోహస్యాఽనాత్మన్యాత్మాభిమానలక్షణస్య నిదానత్వాత్ తస్మిన్ సతి
స్వపరవిభాగపూర్వకత్వేన లోభక్రోధాదీనాముద్భవాన్మూలత్వమవసేయమ్  ।
మోహపూర్వికా సర్వా దోషజాతిరిత్యర్థః  । లోభస్తృష్ణా । క్రోధః
కృత్యాకృత్యవివేకోన్మూలకః ప్రజ్వలనాత్మకశ్చిత్తధర్మః  ।
ప్రత్యేకం  కృతాదిభేదేన త్రిప్రకారా   అపి హింసాదయోమోహాదికారణత్వేన
త్రిధా  భిద్యన్తే । ఏషామేవ పునరవస్థాభేదేన  త్రైవిధ్యమాహ  —

మృదుమధ్యాధిమాత్రాః  । మృదవో మన్దాః  న తీవ్రా నాపి మధ్యాః । మధ్యా
నాపి మన్దా నాపి తీవ్రాః  । అధిమాత్రాస్తీవ్రాః    । పాశ్చాత్త్యా నవభేదాః ।
ఇత్థం  త్రైవిధ్యే  సతి సప్తవింశతిర్భవతి । మృద్వాదీనామపి ప్రత్యేకం

మృదుమధ్యాధిమాత్రభేదాత్  త్రైవిధ్యం  సమ్భవతి । తద్యథాయోగంయోజ్యమ్ ।
తద్యథా —మృదుమృదుర్మృదుమధ్యో మృదుతీవ్ర ఇతి ।
ఏషాం ఫలమాహ —దుఃఖాజ్ఞానానన్తఫలా  దుఃఖం
ప్రతికూలతయాఽవభాసమానో  రాజసశ్చిత్తధర్మః । అజ్ఞానం  మిథ్యాజ్ఞానం
సంశయవిపర్యయరూపమ్ । తే దుఃఖాజ్ఞానేఽనన్తమపరిచ్ఛిన్నం  ఫలం
యేషాం తే తథోక్తాః । ఇత్థం  తేషాం స్వరూపకారణాదిభేదేన జ్ఞాతానాం
ప్రతిపక్షభావనయా యోగినా పరిహారః కర్తవ్య ఇత్యుపదిష్టం  భవతి ॥ ౩౪॥
ఏషామభ్యాసవశాత్ ప్రకర్షమాగచ్ఛతామనునిష్పాదిన్యః   సిద్ధయో  యథా
భవన్తి తథా క్రమేణ  ప్రతిపాదయితుమాహ  —

అహింసాప్రతిష్ఠాయాం   తత్సన్నిధౌ వైరత్యాగః  ॥ సాధన ౩౫॥
వృత్తిః — తస్యాఽహింసాం భావయతః సన్నిధౌ
సహజవిరోధినామప్యహినకులాదీనాం వైరత్యాగో  నిర్మత్సరతయాఽవస్థానం
భవతి । హింస్రస్వభావా  అపి హింసాం త్యజన్తీత్యర్థః  [పా౦ హింస్రా
అపి హింస్రత్వం  పరిత్యజన్తీత్యర్థః ] ॥ ౩౫॥
సత్యాభ్యాసవతః కిం భవతీత్యాహ —

సత్యప్రతిష్ఠాయాం   క్రియాఫలాశ్రయత్వమ్   ॥ సాధన ౩౬॥
వృత్తిః — క్రియమాణా  హి క్రియా యాగాదికాః ఫలం స్వర్గాదికం
ప్రయచ్ఛన్తి  । తస్య తు సత్యాభ్యాసవతోయోగినస్తథా సత్యం ప్రకృష్యతే
యథా క్రియాయామకృతాయామపి యోగీ ఫలమాప్నోతి । తద్వచనాద్యస్య కస్యచిత్
క్రియామకుర్వతోఽపి  క్రియాఫలం  భవతీత్యర్థః  ॥ ౩౬॥
అస్తేయాభ్యాసవతః ఫలమాహ —

అస్తేయప్రతిష్ఠాయాం   సర్వరత్నోపస్థానమ్  ॥ సాధన ౩౭॥
వృత్తిః —అస్తేయం యదాఽభ్యసతి తదాస్య
తత్ప్రకర్షాన్నిరభిలాషస్యాపి  సర్వతో దివ్యాని రత్నాన్యుపతిష్ఠన్తే   ॥ ౩౭॥
బ్రహ్మచర్యాభ్యాసస్య  ఫలమాహ —

బ్రహ్మచర్యప్రతిష్ఠాయాం    వీర్యలాభః ॥ సాధన ౩౮॥
వృత్తిః —యః కిల బ్రహ్మచర్యమభ్యస్యతి  తస్య
తత్ప్రకర్షాన్నిరతిశయం  వీర్యం సామర్థ్యమావిర్భవతి  । వీర్యనిరోధే

హి బ్రహ్మచర్యస్య  ప్రకర్షాచ్ఛరీరేన్ద్రియమనఃసు    వీర్యం
ప్రకర్షమాగచ్ఛతి   ॥ ౩౮॥
అపరిగ్రహస్య  ఫలమాహ —

అపరిగ్రహస్థైర్యే   జన్మకథన్తాసమ్బోధః ॥ సాధన ౩౯॥
వృత్తిః — కథమిత్యస్య భావః కథన్తా । జన్మనః కథన్తా
జన్మకథన్తా । తస్యాః సమ్బోధః సమ్యగ్జ్ఞానం  జన్మాన్తరే కోఽహమాసం
కీదృశః కింకార్యకారీతి జిజ్ఞాసాయాం  సర్వమేవ సమ్యగ్జానాతీత్యర్థః   ।
న కేవలం భోగసాధనపరిగ్రహ  ఏవ పరిగ్రహో యావదాత్మనః
శరీరపరిగ్రహోఽపి  పరిగ్రహో  భోగసాధనత్వాచ్ఛరీరస్య । తస్మిన్ సతి
రాగానుబన్ధాద్బహిర్ముఖాయామేవ  ప్రవృత్తౌ  న తాత్త్వికజ్ఞానప్రాదుర్భావః 
।
యదా పునః శరీరాదిపరిగ్రహనైరపేక్ష్యేణ   మాధ్యస్థ్యమవలమ్బతే
తదా మధ్యస్థస్య  రాగాదిత్యాగాత్ సమ్యగ్జ్ఞానహేతుర్భవత్యేవ
పూర్వాపరజన్మసమ్బోధః ॥ ౩౯॥
ఉక్తా యమానాం సిద్ధయః  । అథ నియమానామాహ —

శౌచాత్స్వాఙ్గజుగుప్సా  పరైరసంసర్గః   ॥ సాధన ౪౦॥
వృత్తిః —యః శౌచం భావయతి తస్య స్వాఙ్గేష్వపి
కారణస్వరూపపర్యాలోచనద్వారేణ జుగుప్సా ఘృణా సముపజాయతే —

అశుచిరయం కాయో నాత్రాగ్రహః   కార్య ఇతి । అమునైవ  హేతునా పరైరన్యైశ్చ 
కాయవద్భిరసంసర్గః  సమ్పర్కాభావః సంసర్గపరివర్జనమిత్యర్థః    ।
యః కిల స్వమేవ కాయం జుగుప్సతే తత్తదవద్యదర్శనాత్ స కథం
పరకీయైస్తథాభూతైశ్చ    కాయైః  సంసర్గమనుభవతి  ॥ ౪౦॥
శౌచస్యైవ  ఫలాన్తరమాహ —

సత్త్వశుద్ధిసౌమనస్యైకాగ్రతేన్ద్రియజయాత్మదర్శనయోగ్యత్వాని     చ ॥ సాధన ౪౧॥
వృత్తిః — భవన్తీతి వాక్యశేషః । సత్త్వం ప్రకాశసుఖాద్యాత్మకం
తస్య శుద్ధీ రజస్తమోభ్యామనభిభవః । సౌమనస్యం ఖేదాననుభవేన
మానసీ ప్రీతిః  । ఏకాగ్రతా  నియతవిషయే చేతసః స్థైర్యమ్  । ఇన్ద్రియజయో
విషయపరాఙ్ముఖాణామిన్ద్రియాణామాత్మన్యవస్థానమ్   । ఆత్మదర్శనే

వివేకఖ్యాతిరూపే చిత్తస్య యోగ్యత్వం సమర్థత్వమ్  । శౌచాభ్యాసవత
ఏవ ఏతే సత్త్వశుద్ధ్యాదయః  క్రమేణ  ప్రాదుర్భవన్తి  । తథాహి —

సత్త్వశుద్ధేః  సౌమనస్యమ్ । సౌమనస్యాదేకాగ్రతా  । ఏకాగ్రతాయా  ఇన్ద్రియజయః  ।
తస్మాదాత్మదర్శనయోగ్యతేతి ॥ ౪౧॥
సన్తోషాభ్యాసస్య ఫలమాహ —

సన్తోషాదనుత్తమః సుఖలాభః ॥ సాధన ౪౨॥
వృత్తిః — సన్తోషప్రకర్షేణ   యోగినస్తథావిధమాన్తరం
సుఖమావిర్భవతి యస్య బాహ్యం విషయసుఖం శతాంశేనాపి న సమమ్ ॥ ౪౨॥
తపసః ఫలమాహ —

కాయేన్ద్రియసిద్ధిరశుద్ధిక్షయాత్తపసః    ॥ సాధన ౪౩॥
వృత్తిః —తపః సమభ్యస్యమానం చేతసః
క్లేశాదిలక్షణాశుద్ధిక్షయద్వారేణ   కాయేన్ద్రియాణాం
సిద్ధిప్రకర్షమాదధాతి    । అయమర్థః  —
చాన్ద్రాయణాదినా  చిత్తక్లేశక్షయస్తత్క్షయాదిన్ద్రియాదీనాం  
సూక్ష్మవ్యవహితవిప్రకృష్టదర్శనాదిసామర్థ్యమావిర్భవతి    కాయస్య
యథేచ్ఛమ్ అణుత్వమహత్త్వాదీని ॥ ౪౩॥
స్వాధ్యాయస్య ఫలమాహ —

స్వాధ్యాయాదిష్టదేవతాసమ్ప్రయోగః  ॥ సాధన ౪౪॥
వృత్తిః —అభిప్రేతమన్త్రజపాదిలక్షణే   స్వాధ్యాయే ప్రకృష్యమాణే
యోగిన ఇష్టయాఽభిప్రేతయా   దేవతయా సమ్ప్రయోగో భవతి । సా దేవతా
ప్రత్యక్షా  భతీత్యర్థః  ॥ ౪౪॥
ఈశ్వరప్రణిధానస్య  ఫలమాహ —

సమాధిసిద్ధిరీశ్వరప్రణిధానాత్   ॥ సాధన ౪౫॥
వృత్తిః —ఈశ్వరే యత్ ప్రణిధానం  భక్తివిశేషస్తస్మాత్
సమాధేరుక్తలక్షణస్యావిర్భావో భవతి యస్మాత్ స భగవానీశ్వరః
ప్రసన్నః  సన్నన్తరాయరూపాన్ క్లేశాన్  పరిహృత్య సమాధిం సమ్బోధయతి ॥ ౪౫॥
యమనియమానుక్త్వా ఆసనమాహ —

స్థిరసుఖమాసనమ్  ॥ సాధన ౪౬॥
వృత్తిః —ఆస్యతేఽనేనేత్యాసనం పద్మాసనదణ్డాసనస్వస్తికాసనాది  ।
తద్యదా స్థిరం  నిష్కమ్పం సుఖమనుద్వేజనీయం చ భవతి తదా
యోగాఙ్గతాం  భజతే ॥ ౪౬॥
తస్యైవ  స్థిరసుఖప్రాప్త్యర్థముపాయమాహ     —

ప్రయత్నశైథిల్యానన్త్యసమాపత్తిభ్యామ్   ॥ సాధన ౪౭॥
వృత్తిః — తదాసనం ప్రయత్నశైథిల్యేనాఽఽనన్త్యసమాపత్త్యా   చ
స్థిరం  సుఖం భవతీతి సమ్బన్ధః  ।యదాయదాఽఽసనం బధ్నామీతి
ఇచ్ఛాం కరోతి ప్రయత్నశైథిల్యేఽప్యక్లేశేనైవ     తదా తదాఽఽసనం
సమ్పద్యతే । యదా చాకాశాదిగత ఆనన్త్యే చేతసః సమాపత్తిః
క్రియతేఽవధానేన  [పా౦ అవ్యవధానేన]తాదాత్మ్యమాపద్యతే తదా
దేహాహంకారాభావాన్నాసనం దుఃఖజనకం భవతి । అస్మింశ్చాసనజయే సతి
సమాధ్యన్తరాయభూతా న ప్రభవన్త్యఙ్గమేజయత్వాదయః   ॥ ౪౭॥
తస్యైవానునిష్పాది  ఫలమాహ —

తతో ద్వన్ద్వానభిఘాతః  ॥ సాధన ౪౮॥
వృత్తిః — తస్మిన్నాసనజయే సతి ద్వన్ద్వైః
శీతోష్ణక్షుత్తృష్ణాదిభిర్యోగీ   నాభిహన్యత ఇత్యర్థః  ॥ ౪౮॥
ఆసనజయాదనన్తరం ప్రాణాయామమాహ  —

తస్మిన్సతి శ్వాసప్రశ్వాసయోర్గతివిచ్ఛేదః   ప్రాణాయామః  ॥ సాధన ౪౯॥
వృత్తిః —ఆసనస్థైర్యే  సతి తన్నిమిత్తకప్రాణాయామలక్షణో
యోగాఙ్గవిశేషోఽనుష్ఠేయో   భవతి । కీదృశః ।
స్వాసప్రశ్వాసయోర్గతివిచ్ఛేదలక్షణః   । శ్వాసప్రశ్వాసౌ  నిరుక్తౌ
(౧।౩౧) తయోస్త్రిధా  రేచనస్తమ్భనపూరణద్వారేణ బాహ్యాభ్యన్తరేషు
స్థానేషు  గతేః ప్రవాహస్య  విచ్ఛేదో ధారణం ప్రాణాయామ  ఉచ్యతే ॥ ౪౯॥
తస్యైవ  సుఖావగమాయ విభజ్య స్వరూపం కథయతి —

స తు బాహ్యాభ్యన్తరస్తమ్భవృత్తిర్దేశకాలసఙ్ఖ్యాభిః    పరిదృష్టో
దీర్ఘసూక్ష్మః  ॥ సాధన ౫౦॥

వృత్తిః  —బాహ్యవృత్తిః శ్వాసో రేచకః । అన్తర్వృత్తిః  ప్రశ్వాసః
పూరకః । ఆన్తరస్తమ్భవృత్తిః  కుమ్భకః । తస్మిన్ జలమివ కుమ్భే
నిశ్చలతయా ప్రాణా  అవస్థాప్యన్త   ఇతి కుమ్భకః । త్రివిధోఽయం  ప్రాణాయామః
దేశేన కాలేన సంఖ్యయా చోపలక్షితో దీర్ఘసూక్ష్మసంజ్ఞో  భవతి ।
దేశోపలక్షితో యథా నాసాద్ద్వాదశాన్తాది  నాసామారభ్య
ద్వాదశాఙ్గులిపర్యన్తమిత్యర్థః   । కాలోపలక్షితో యథా
షట్త్రింశన్మాత్రాదిప్రమాణః    । సంఖ్యయోపలక్షితో యథా ఇయతో వారాన్ కృత
ఏతావద్భిః శ్వాసప్రశ్వాసైః   ప్రథమ  ఉద్ఘాతో  భవతీతి । ఏతజ్జ్ఞానాయ
సంఖ్యాగ్రహణముపాత్తమ్  । ఉద్ఘాతో  నామ నాభిమూలాత్ ప్రేరితస్య  వాయోః
శిరస్యభిహననమ్ ॥ ౫౦॥
త్రీన్  ప్రాణాయామానభిధాయ  చతుర్థమభిధాతుమాహ  —

బాహ్యాభ్యన్తరవిషయాక్షేపీ చతుర్థః  ॥ సాధన ౫౧॥
వృత్తిః —ప్రాణస్య  బాహ్యో విషయో నాసాద్ద్వాదశాన్తాదిః  ।
ఆభ్యన్తరో విషయో హృదయనాభిచక్రాదిః  । తౌ ద్వౌ
విషయావాక్షిప్య పర్యాలోచ్య యః స్తమ్భరూపీ గతివిచ్ఛేదః
స చతుర్థః  ప్రాణాయామః  । తృతీయస్మాత్ కుమ్భకాఖ్యాదయమస్య
విశేషః — స బాహ్యాభ్యన్తరవిషయావపర్యాలోచ్యైవ  సహసా
తప్తోపలనిపతితజలన్యాయేనయుగపత్ స్తమ్భవృత్త్యా నిష్పాద్యతే [పా౦
నిష్పద్యతే] । అస్య తు విషయద్వయాక్షేపకో నిరోధః । అయమపి
పూర్వవద్దేశకాలసంఖ్యాభిరుపలక్షితో  ద్రష్టవ్యః   ॥ ౫౧॥
చతుర్విధస్యాస్య ఫలమాహ —

తతః క్షీయతే ప్రకాశావరణమ్  ॥ సాధన ౫౨॥
వృత్తిః — తతస్తస్మాత్ ప్రాణాయామాత్  ప్రకాశస్య  చిత్తసత్త్వగతస్య
యదావరణం క్లేశరూపం  తత్ క్షీయతే వినశ్యతీత్యర్థః  ॥ ౫౨॥
ఫలాన్తరమాహ —

ధారణాసు చయోగ్యతా మనసః ॥ సాధన ౫౩॥
వృత్తిః —ధారణా వక్ష్యమాణలక్షణాస్తాసు ప్రాణాయామైః   క్షీణదోషం
మనో యత్ర యత్ర ధార్యతే తత్ర తత్ర స్థిరీభవతి  న విక్షేపం భజతే ॥ ౫౩॥

ప్రత్యాహారస్య  లక్షణమాహ —

స్వవిషయాసమ్ప్రయోగే చిత్తస్వరూపానుకార ఇవేన్ద్రియాణాం  ప్రత్యాహారః  ॥ సాధన
౫౪॥
వృత్తిః — ఇన్ద్రియాణి  విషయేభ్యః ప్రతీపమాహ్రియన్తేఽస్మిన్నితి 
ప్రత్యాహారః  । స చ కథం నిష్పద్యత ఇత్యాహ
— చక్షురాదీనామిన్ద్రియాణాం  స్వవిషయోరూపాదిస్తేన
సమ్ప్రయోగస్తదాభిముఖ్యేన వర్తనమ్ తదభావస్తదాభిముఖ్యం పరిత్యజ్య
స్వరూపమాత్రేఽవస్థానమ్   । తస్మిన్ సతి చిత్తమాత్రానుకారిణీన్ద్రియాణి   భవన్తి
యతశ్చిత్తమనువర్తమానాని మధుకరరాజమివ మక్షికాః సర్వాణీన్ద్రియాణి
ప్రతీయన్తే  । అతశ్చిత్తనిరోధే తాని ప్రత్యాహృతాని  భవన్తి । తేషాం
తత్స్వరూపానుకారః ప్రత్యాహార  ఉక్తః ॥ ౫౪॥
ప్రత్యాహారఫలమాహ  —

తతః పరమా వశ్యతేన్ద్రియాణామ్  ॥ సాధన ౫౫॥
వృత్తిః —అభ్యస్యమానే హి ప్రత్యాహారే  తథా వశ్యాన్యాయత్తానీన్ద్రియాణి
సమ్పద్యన్తేయథాబాహ్యవిషయాభిముఖతాం నీయమానాన్యపి నయాన్తీత్యర్థః ॥౫౫॥
తదేవం ప్రథమపాదోక్తలక్షణస్య  యోగస్యాఙ్గభూతక్లేశతనూకరణఫలం 
క్రియాయోగమభిధాయ  క్లేశానాముద్దేశం   స్వరూపం కారణం క్షేత్రం  ఫలం
చోక్త్వా కర్మణామపి భేదం కారణం స్వరూపం ఫలం చాభిధాయ విపాకస్య
కారణమ్ స్వరూపం చాభిహితమ్ ।
తతస్త్యాజ్యత్వాత్ క్లేశాదినాం  జ్ఞానవ్యతిరేకేణ
త్యాగస్యాఽశక్యత్వాజ్జ్ఞానస్య  చ శాస్త్రాయత్తత్వాత్  శాస్త్రస్య
హేయహానకారణోపాదేయోపాదానకారణబోధకత్వేన చతుర్వ్యూహత్వాత్
హేయస్య హానవ్యతిరేకేణ స్వరూపానిష్పత్తేర్హానసహితం  చతుర్వ్యూహం
స్వస్వకారణసహితమభిధాయ ఉపాదేయకారణభూతాయా వివేకఖ్యాతేః
కారణభూతానామన్తరఙ్గబహిరఙ్గభావేన   స్థితానాం  యమాదీనాం
స్వరూపం ఫలసహితం వ్యాకృత్య ఆసనాదీనాం ధారణాపర్యన్తానాం
పరస్పరముపకార్యోపకారకభావేనావస్థితానాముద్దేశమభిధాయ   ప్రత్యేకం
లక్షణకరణపూవకం ఫలమభిహితమ్ ।
తదయంయోగోయమనియమాదిభిః ప్రాప్తబీజభావ   ఆసనప్రాణాయామైరఙ్కురితః 
ప్రత్యాహారేణ  పుష్పితో ధ్యానధారణాసమాధిభిః ఫలిష్యతీతి వ్యాఖ్యాతః

సాధనపాదః ।
ఇతి ధారేశ్వరభోజవిరచితాయాం రాజమార్తణ్డాభిధాయాం  పాతఞ్జలవృత్తౌ
సాధనపాదః ॥ ౨॥
ఇతి సాధనపాదః ॥ ౨॥
అథ విభూతిపాదః ॥ ౩॥
యత్పాదపద్మస్మరణాదణిమాదివిభూతయః ।
భవన్తి భవినామస్తు భూతనాథః స భూతయే ॥
తదేవం పూర్వోద్దిష్టం   ధారణాద్యఙ్గత్రయం   నిర్ణేతుం
సంయమసంజ్ఞాభిధానపూర్వకం  బాహ్యాభ్యన్తరాదిసిద్ధిప్రతిపాదనాయ 
లక్షయితుముపక్రమతే  । తత్ర ధారణాయాః స్వరూపమాహ —

దేశబన్ధశ్చిత్తస్య   ధారణా ॥ విభూతి ౧॥
వృత్తిః — దేశే నాభిచక్రనాసాగ్రాదౌ   చిత్తస్య బన్ధో
విషయాన్తరపరిహారేణ యత్ స్థిరీకరణం  సా చిత్తస్య ధారణోచ్యతే ।
అయమర్థః  —మైత్ర్యాదిచిత్తపరికర్మవాసితాన్తఃకరణేన 
యమనియమవతా జితాసనేన పరిహృతప్రాణవిక్షేపేణ
ప్రత్యాహృతేన్ద్రియగ్రామేణ    నిర్బాధే ప్రదేశ  ఋజుకాయేన జితద్వన్ద్వేన
యోగినా నాసాగ్రాదౌ  సమ్ప్రజ్ఞాతస్య  సమాధేరభ్యాసాయ చిత్తస్య
స్థిరీకరణం  కర్తవ్యమితి ॥ ౧॥
ధారణామభిధాయ ధ్యానమభిధాతుమాహ —

తత్ర ప్రత్యయైకతానతా   ధ్యానమ్ ॥ విభూతి ౨॥
వృత్తిః — తత్ర తస్మిన్ ప్రదేశే  యత్ర చిత్తం ధృతం తత్ర
ప్రత్యయస్య  జ్ఞానస్య  యా ఏకతానతా విసదృశపరిణామపరిహారద్వారేణ
యదేవ ధారణాయామవలమ్బనీకృతం తదవలమ్బనతయైవ  నిరన్తరముత్పత్తిః
సా ధ్యానముచ్యతే ॥ ౨॥
చరమయోగాఙ్గం  సమాధిమాహ —

తదేవార్థమాత్రనిర్భాసం   స్వరూపశూన్యమివ సమాధిః ॥ విభూతి ౩॥
వృత్తిః — తదేవోక్తలక్షణం ధ్యానం
యత్రార్థమాత్రనిర్భాసమర్థాకారసమావేశాదుద్భూతార్థరూపం    

న్యగ్భూతజ్ఞానస్వరూపత్వేన  స్వరూపశూన్యతామివాఽఽపద్యతే స
సమాధిరిత్యుచ్యతే । సమ్యగాధీయత ఏకాగ్రీక్రియతే   విక్షేపాన్ పరిహృత్య
మనో యత్ర స సమాధిః ॥ ౩॥
ఉక్తలక్షణస్య యోగాఙ్గత్రయస్య   వ్యవహారాయ స్వశాస్త్రే తాన్త్రికీం  సంజ్ఞాం
కర్తుమాహ —

త్రయమేకత్ర  సంయమః ॥ విభూతి ౪ ॥
వృత్తిః — ఏకస్మిన్ విషయే ధారణాధ్యానసమాధిత్రయం  ప్రవర్తమానం 
సంయమసంజ్ఞయా  శాస్త్రే వ్యవహ్రియతే  ॥ ౪॥
తస్య ఫలమాహ —

తజ్జయాత్ప్రజ్ఞాలోకః   ॥ విభూతి ౫ ॥
వృత్తిః — తస్య సంయమస్య జయాదభ్యాసేన సాత్మ్యోత్పాదనాత్
ప్రజ్ఞాయా   వివేకఖ్యాతేరాలోకః ప్రసవో  భవతి । ప్రజ్ఞా  జ్ఞేయం
సమ్యగవభాసయతీత్యర్థః  ॥ ౫॥
తస్యోపయోగమాహ —

తస్య భూమిషు వినియోగః ॥ విభూతి ౬॥
వృత్తిః — తస్య సంయమస్య భూమిషు స్థూలసూక్ష్మావలమ్బనభేదేన
స్థితాసు  చిత్తవృత్తిషు  వినియోగః కర్తవ్యః । అధరామధరాం
చిత్తభూమిం జితాం జితాం జ్ఞాత్వోత్తరస్యాం  భూమౌ సంయమః కార్యః ।
స హ్యనాత్మీఈకృతాధరభూమిరుత్తరస్యాం భూమౌ సంయమం కుర్వాణః
ఫలభాగ్భవతి ॥ ౬॥
సాధనపాదేయోగాఙ్గాన్యష్టావుద్దిశ్య    పఞ్చానాం లక్షణం విధాయ త్రయాణాం
కథం న కృతమిత్యాశఙ్క్యాహ —

త్రయమన్తరఙ్గం   పూర్వేభ్యః ॥ విభూతి ౭॥
వృత్తిః —పూర్వేభ్యో యమాదిభ్యోయోగాఙ్గేభ్యః  పారమ్పర్యేణ
సమాధేరూపకారకేభ్యో ధారణాదియోగాఙ్గత్రయం   సమ్ప్రజ్ఞాతస్య
సమాధేరన్తరఙ్గం  సమాధిస్వరూపనిష్పాదనాత్ ॥ ౭॥
తస్యాపి సమాధ్యన్తరాపేక్షయా బహిరఙ్గత్వమాహ  —

తదపి బహిరఙ్గం  నిర్బీజస్య ॥ విభూతి ౮॥
వృత్తిః — నిర్బీజస్య నిరాలమ్బనస్య శూన్యభావనాఽపరపర్యాయస్య
సమాధేరేతదపియోగాఙ్గత్రయం   బహిరఙ్గం  పారమ్పర్యేణోపకారకత్వాత్ ॥ ౮॥
ఇదానీం యోగసిద్ధీర్వ్యాఖ్యాతుకామః  సంయమస్య విషయవిశుద్ధిం  కర్తుం
క్రమేణ  పరిణామత్రయమాహ  —

వ్యుత్థాననిరోధసంస్కారయోరభిభవప్రాదుర్భావౌ   నిరోధక్షణచిత్తాన్వయో
నిరోధపరిణామః ॥ విభూతి ౯॥
వృత్తిః —వ్యుత్థానం  క్షిప్తమూఢవిక్షిప్తాఖ్యం
భూమిత్రయమ్  । నిరోధః ప్రకృష్టసత్త్వస్యాఙ్గితయా     చేతసః
పరిణామః । తాభ్యాం వ్యుత్థాననిరోధాభ్యాం  యౌ జనితౌ సంస్కారౌ
తయోర్యథాక్రమమ్  అభిభవప్రాదుర్భావౌ  యదా భవతః । అభిభవో
న్యగ్భూతతయా కార్యకరణాసామర్థ్యేనావస్థానమ్   । ప్రాదుర్భావో
వర్తమానేఽధ్వన్యభివ్యక్తరూపతయాఽఽవిర్భాబః  । తదా నిరోధక్షణే
చిత్తస్యోభయక్షణవృత్తిత్వాదన్వయోయః స నిరోధపరిణామ ఉచ్యతే ।
అయమర్థః  —యదా వ్యుత్థానసస్కారరూపో  ధర్మస్తిరోభూతో
భవతి నిరోధసంస్కారరూపశ్చావిర్భవతి ధర్మిరూపతయా చ
చిత్తముభయాన్వయిత్వేఽపి నిరోధాత్మనాఽవస్థితం  ప్రతీయతే  తదా స
నిరోధపరిణామశబ్దేన  వ్యవహ్రియతే  । చలత్వాద్గుణవృత్తస్య  యద్యపి
చేతసో నిశ్చలత్వం నాస్తి తథాప్యేవమ్భూతః పరిణామః స్థైర్యముచ్యతే  ॥ ౯॥
తస్యైవ  ఫలమాహ —

తస్య ప్రశాన్తవాహితా  సంస్కారాత్ ॥ విభూతి ౧౦॥
వృత్తిః — తస్య చేతసో నిరుక్తాన్నిరోధసంస్కారాత్ ప్రశాన్తవాహితా
భవతి । పరిహృతవిక్షేపతయా సదృశప్రవాహపరిణామి  చిత్తం
భవతీత్యర్థః  ॥ ౧౦॥
నిరోధపరిణామమభిధాయ సమాధిపరిణామమాహ —

సర్వార్థతైకాగ్రతయోః    క్షయోదయౌ చిత్తస్య సమాధిపరిణామః ॥ విభూతి
౧౧॥
వృత్తిః — సర్వార్థతా  చలత్వాన్నానావిధార్థగ్రహణం   చిత్తస్య

విక్షేపో ధర్మః । ఏకస్మిన్నేవాలమ్బనే సదృశపరిణామితైకాగ్రతా   । సాఽపి
చిత్తస్య ధర్మః । తయోర్యథాక్రమం  క్షయోదయౌ సర్వార్థతాలక్షణస్య
ధర్మస్య క్షయోఽత్యన్తాభిభవ ఏకాగ్రతాలక్షణస్య  ధర్మస్య
ప్రాదుర్భావోఽభివ్యక్తిశ్చిత్తస్యోద్రిక్తసత్త్వస్యాన్వయితయాఽవస్థానం      
సమాధిపరిణామ ఇత్యుచ్యతే ।
పూర్వస్మాత్ పరిణామాదస్యాయం విశేషః — తత్ర సంస్కారలక్షణయోః
ధర్మయోరభిభవప్రాదుర్భావౌ  పూర్వస్య వ్యుత్థానసంస్కారరూపస్య  న్యగ్భావ
ఉత్తరస్య నిరోధసంస్కారరూపస్యోద్భవోఽనభిభూతత్వేనావస్థానమ్  ।
ఇహ తు క్షయోదయావితి సర్వాత్మతారూపస్య
విక్షేపస్యాత్యన్తతిరస్కారాదనుత్పత్తిరతీతేఽధ్వని ప్రవేశః  క్షయ
ఏకాగ్రతాలక్షణస్య  ధర్మస్యోద్భవో వర్తమానేఽధ్వని ప్రకటత్వమ్  ॥ ౧౧॥
తృతీయమేకాగ్రతాపరిణామమాహ  —

శాన్తోదితౌ తుల్యప్రత్యయౌ  చిత్తస్యైకాగ్రతాపరిణామః   ॥ విభూతి ౧౨॥
వృత్తిః — సమాహితస్యైవ  చిత్తస్యైకప్రత్యయో   వృత్తివిశేషః
శాన్తోఽతీతమధ్వానం ప్రవిష్టః   । అపరస్తూదితో వర్తమానేఽధ్వని
స్ఫురితః । ద్వావపి సమాహితచిత్తత్వేన తుల్యావేకరూపాలమ్బనత్వేన
సదృశౌ ప్రత్యయౌ  । ఉభయత్రాపి  సమాహితస్యైవ
చిత్తస్యాన్వయిత్వేనావస్థానమ్  । స ఏకాగ్రతాపరిణామ  ఇత్యుచ్యతే ॥ ౧౨॥
చిత్తపరిణామోక్తం రూపమన్యత్రాప్యతిదిశన్నాహ  —

ఏతేన భూతేన్ద్రియేషు  ధర్మలక్షణావస్థాపరిణామా  వ్యాఖ్యాతాః ॥ విభూతి
౧౩॥
వృత్తిః — ఏతేన త్రివిధేనోక్తేన  చిత్తపరిణామేన భూతేషు
స్థూలసూక్ష్మేష్విన్ద్రియేషు   బుద్ధికర్మాన్తఃకరణభేదేనావస్థితేషు 
ధర్మలక్షణావస్థాభేదేన  త్రివిధః  పరిణామో వ్యాఖ్యాతోఽవగన్తవ్యః ।
అవస్థితస్య  ధర్మిణః పూర్వధర్మనివృత్తౌ
ధర్మాన్తరాపత్తిర్ధర్మపరిణామః  ।యథా —మృల్లక్షణస్య
ధర్మిణః పిణ్డరూపధర్మపరిత్యాగేన  ఘటరూపధర్మాన్తరస్వీకారో
ధర్మపరిణామ ఇత్యుచ్యతే । లక్ష్ణపరిణామో యథా —

తస్యైవ  ఘటస్యానాగతాధ్వపరిత్యాగేన వర్తమానాధ్వస్వీకారః ।

తత్పరిత్యాగేనాతీతాధ్వపరిగ్రహః  । అవస్థాపరిణామో యథా — తస్యైవ
ఘటస్య ప్రథమద్వితీయయోః  సదృశయోః కాలలక్షణయోరన్వయిత్వేన ।
యతశ్చ గుణవృత్తిర్నాఽపరిణమ్యమానా క్షణమప్యస్తి ॥ ౧౩॥
నను కోఽయం ధర్మీత్యాశఙ్క్య ధర్మిణో లక్షణమాహ —

శాన్తోదితావ్యపదేశ్యధర్మానుపాతీ ధర్మీ ॥ విభూతి ౧౪॥
వృత్తిః —శాన్తా యే కృతస్వస్వవ్యాపారా అతీతేఽధ్వని అనుప్రవిష్టాః   ।
ఉదితా య అనాగతమధ్వానం పరిత్యజ్య వర్తమానేఽధ్వని స్వవ్యాపారం
కుర్వన్తి । అవ్యపదేశ్యా యే శక్తిరూపేణ స్థితా  వ్యపదేష్టుం
న శక్యన్తే  । తేషాం యథాస్వం సర్వాత్మకత్వమిత్యేవమాదయో
నియతకార్యకారణరూపయోగ్యతయావచ్ఛిన్నా శక్తిరేవేహ
ధర్మశబ్దేనాభిధీయతే  ।
తం త్రివిధమపి  ధర్మం యోఽనుపతత్యనువర్తతేఽన్వయిత్వేన స్వీకరోతి
స శాన్తోదితావ్యపదేశ్యధర్మానుపాతీ ధర్మీత్యుచ్యతే ।యథా —

సువర్ణం  రుచకరూపధర్మపరిత్యాగేన స్వస్తికరూపధర్మాన్తరపరిగ్రహే
సువర్ణరూపతయాఽనువర్తమానం  తేషు ధర్మేషు కథంచిద్భిన్నేషు
ధర్మిరూపతయా సామాన్యాత్మనా ధర్మరూపతయా విశేషాత్మనా
స్థితమన్వయిత్వేనావభాసతే  ॥ ౧౪॥
ఏకస్య ధర్మిణః కథమనేకే పరిణామా ఇత్యాశఙ్కామపనేతుమాహ —

క్రమాన్యత్వం  పరిణామాన్యత్వే హేతుః ॥ విభూతి ౧౫॥
వృత్తిః — ధర్మాణాముక్తలక్షణానాం యః క్రమస్తస్య  యత్
ప్రతిక్షణమన్యత్వం  పరిదృశ్యమానం పరిణామస్యోక్తలక్షణస్యాన్యత్వే
నానావిధత్వే హేతుర్లిఙ్గం   జ్ఞాపకం  భవతి । అయమర్థః  —యోఽయం
నియతః క్రమో  మృచ్చూర్ణాన్మృత్పిణ్డస్తతః    కపాలాని తేభ్యశ్చ ఘట
ఇత్యేవం క్రమరూపః  పరిదృశ్యమానః పరిణామస్యాఽన్యత్వమావేదయతి ।
తస్మిన్నేవ ధర్మిణియో లక్షణపరిణామస్యాఽవస్థాపరిణామస్య  చ
క్రమః  సోఽప్యనేనైవ  న్యాయేన పరిణామాన్యత్వే గమకోఽవగన్తవ్యః ।
సర్వ ఏవ భావా నియతేనైవ  క్రమేణ  ప్రతిక్షణం  పరిణమ్యమానాః
పరిదృశ్యన్తే  । అతః సిద్ధం  క్రమాన్యత్వాత్  పరిణామాన్యత్వమ్ । సర్వేషాం
చిత్తాదీనాం పరిణమమానానాం కేచిద్ధర్మాః  ప్రత్యక్షేణైవోపలభ్యన్తే   ।

యథా సుఖాదయః సంస్థానాదయశ్చ  । కేచిదేకాన్తేనానుమానగమ్యాః । యథా
ధర్మసంస్కారశక్తిప్రభృతయః  । ధర్మిణశ్చ భిన్నాభిన్నరూపతయా
సర్వత్రానుగమః  ॥ ౧౫॥
ఇదానీముక్తస్య సంయమస్య విషయప్రదర్శనద్వారేణ  సిద్ధీః
ప్రతిపాదయితుమాహ  —

పరిణామత్రయసంయమాదతీతానాగతజ్ఞానమ్   ॥ విభూతి ౧౬॥
వృత్తిః — ధర్మలక్షణావస్థాభేదేన  యత్ పరిణామత్రయముక్తం  తత్ర
సంయమాత్ తస్మిన్ విషయే పూర్వోక్తసంయమస్య కరణాదతీతానాగతజ్ఞానం
యోగినః సమాధేర్భవతి ।
ఇదమత్ర తాత్పర్యమ్ —అస్మిన్ ధర్మిణ్యయం ధర్మ ఇదం
లక్షణమియమవస్థా చాఽనాగతాదధ్వనః సమేత్య వర్తమానేఽధ్వని
స్వవ్యాపారం విధాయాతీతమధ్వానం ప్రవిశతీత్యేవం  పరిహృతవిక్షేపతయా
యదా సంయమం కరోతి తదా యత్కించిదనుత్పన్నమతిక్రాన్తం   వా తత్
సర్వం యోగీ జానాతి । యతశ్చిత్తస్య శుద్ధసత్త్వప్రకాశరూపత్వాత్  
సర్వార్థగ్రహణసామర్థ్యమవిద్యాదిభిర్విక్షేపైరపక్రియతే      । యదా తు
తైస్తైరుపాయైర్విక్షేపాః    పరిహ్రియన్తే  తదా నివృత్తమలస్యేవాదర్శస్య
సర్వార్థగ్రహణసామర్థ్యమేకాగ్రతాబలాదావిర్భవతి     ॥ ౧౬॥
సిద్ధ్యన్తరమాహ   —

శబ్దార్థప్రత్యయానామితరేతరాధ్యాసాత్సఙ్కరస్తత్ప్రవిభాగసంయమాత్సర్వభూతరుతజ్ఞానమ్   
॥ విభూతి ౧౭॥
వృత్తిః — శబ్దః  శ్రోత్రేన్ద్రియగ్రాహ్యో     నియతక్రమవర్ణాత్మా 
నియతైకార్థప్రతిపత్త్యవచ్ఛిన్నః    । యది వా క్రమరహితస్ఫోటాత్మా
శాస్త్రసంస్కృతబుద్ధిగ్రాహ్యః    [పా౦ ధ్వనిసంస్కృతబుద్ధిగ్రాహ్యః  ] ।
ఉభయథాఽపి పదరూపో వాక్యరూపశ్చ తయోరేకార్థప్రతిపత్తౌ   సామర్థ్యాత్  ।
అర్థో జాతిగుణక్రియాదిః  । ప్రత్యయో  జ్ఞానం  విషయాకారా బుద్ధివృత్తిః   ।
ఏషాం శబ్దార్థజ్ఞానానాం    వ్యవహారే ఇతరేతరాధ్యాసాద్భిన్నానామపి
బుద్ధ్యేకరూపతాసమ్పాదనాత్  సంకీర్ణత్వమ్  । తథాహి —గామానయేత్యుక్తే
కశ్చిద్గోలక్షణమర్థం   గోత్వజాత్యవచ్ఛిన్నం సాస్నాదిమత్ పిణ్డరూపం
శబ్దం  చ తద్వాచకం జ్ఞానం  చ తద్గ్రాహకమభేదేనైవాధ్యవస్యతి 

న త్వస్య గోశబ్దో వాచకోఽయం గోశబ్దస్య  వాచ్యస్తయోరిదం గ్రాహకం
జ్ఞానమితి  భేదేన వ్యవహరతి । తథాహి —కోఽయమర్థః  కోఽయం
శబ్దః  కిమిదం జ్ఞానమితి  పృష్టః  సర్వత్రైకరూపమేవోత్తరం  దదాతి
గౌరితి । స యద్యేకరూపతాం న ప్రతిపద్యతే  కథమేకరూపముత్తరం
ప్రయచ్ఛతి  ।
ఏవం తస్మిన్నవస్థితే  యోఽయం [పా౦ ఏకస్మిన్ విషయేయోఽయమ్ ।
ఏతస్మిన్ స్థితే  యోఽయమ్ వా] ప్రవిభాగ  ఇదం శబ్దస్య  తత్త్వం
యద్వాచకత్వం నామ ఇదమర్థస్య  యద్వాచ్యత్వమిదం జ్ఞానస్య  యత్
ప్రకాశకత్వమితి  ప్రవిభాగం  విధాయ తస్మిన్ ప్రవిభాగే  యః సంయమం
కరోతి తస్య సర్వేషాం భూతానాం మృగపక్షిసరీసృపాదీనాం యద్రుతం
యః శబ్దస్తత్ర   జ్ఞానముత్పద్యతే  । అనేనైవాభిప్రాయేణ   తేన ప్రాణినాయం
శబ్దః  సముచ్చారిత ఇతి సర్వం జానాతి ॥ ౧౭॥
సిద్ధ్యన్తరమాహ   —

సంస్కారసాక్షాత్కరణాత్పూర్వజాతిజ్ఞానమ్  ॥ విభూతి ౧౮॥
వృత్తిః — ద్వివిధాశ్చిత్తస్య వాసనారూపాః సంస్కారాః ।
కేచిత్ స్మృతిమాత్రోత్పాదనఫలాః  కేచిజ్జాత్యాయుర్భోగలక్షణా
విపాకహేతవో యథా ధర్మాధర్మాఖ్యాః । తేషు సంస్కారేషు
యదా సంయమం కరోతి ఏవం మయా సోఽర్థోఽనుభూత  ఏవం మయా
సా క్రియా  నిష్పాదితేతి పూర్వవృత్తమనుసన్దధానో  భావయన్నేవ
ప్రబోధకమన్తరేణోద్బుద్ధసంస్కారః   సర్వమతీతం స్మరతి । క్రమేణ
సాక్షాత్కృతేషూద్బుద్ధేషు  సంస్కారేషు పూర్వజన్మాన్తరానుభూతానపి జాత్యాదీన్
ప్రత్యక్షేణ  పశ్యతి ॥ ౧౮॥
సిద్ధ్యన్తరమాహ   —

ప్రత్యయస్య  పరచిత్తజ్ఞానమ్  ॥ విభూతి ౧౯॥
వృత్తిః — ప్రత్యయస్య  పరచిత్తస్య కేనచిన్ముఖరాగాదినా లిఙ్గేన
గృహీతస్య యదా సంయమం కరోతి తదా పరకీయచిత్తస్య జ్ఞానముత్పద్యతే
సరాగమస్య చిత్తం వీతరాగం వేతి । పరచిత్తగతాన్ సర్వానపి ధర్మాన్
జానాతీత్యర్థః  ॥ ౧౯॥
అస్యైవ  పరచిత్తజ్ఞానస్య  విశేషజ్ఞానమాహ  —

న చ తత్సాలమ్బనం తస్యావిషయీభూతత్వాత్ ॥ విభూతి ౨౦॥
వృత్తిః — తస్య పరస్య యచ్చిత్తం తత్ సాలమ్బనం
స్వకీయేనాఽఽలమ్బనేన సహితం న శక్యతే జ్ఞాతుమాలమ్బనస్య
కేనచిల్లిఙ్గేనావిషయీకృతత్వాత్   । లిఙ్గాద్ధి  చిత్తమాత్రం   పరస్యావగతం
న తు నీలవిషయమస్య చిత్తం పీతవిషయమితి వా ।
యచ్చ న గృహీతం తత్ర సంయమస్య కర్తుమశక్యత్వాన్న భవతి
పరచిత్తస్య యో విషయస్తత్ర జ్ఞానమ్  । తస్మాత్ పరకీయచిత్తం
నాఽఽలమ్బనసహితం గృహ్యతే తస్యాఽఽలమ్బనస్యాఽగృహీతత్వాత్ ।
చిత్తధర్మాః పునర్గృహ్యన్త  ఏవ । యదా తు కిమనేనాఽఽలమ్బితమితి
ప్రణిధానం  కరోతి తదా తత్సంయమాత్తద్విషయమపి జ్ఞానముత్పద్యత  ఏవ ॥ ౨౦॥
సిద్ధ్యన్తరమాహ   —

కాయరూపసంయమాత్తద్గ్రాహ్యశక్తిస్తమ్భే  
చక్షుష్ప్రకాశాసంయోగేఽన్తర్ధానమ్  ॥ విభూతి ౨౧॥
వృత్తిః —కాయః శరీరం తస్య రూపం చక్షుర్గ్రాహ్యో
గుణస్తస్మిన్నస్త్యస్మిన్ కాయే రూపమితి సంయమాత్తస్య రూపస్య
చక్షుర్గ్రాహ్యత్వరూపా యా శక్తిస్తస్యాః  స్తమ్భే  భావనావశాత్ ప్రతిబన్ధే
చక్షుష్ప్రకాశాసంయోగే చక్షుషః ప్రకాశః  సత్త్వధర్మస్తస్యాఽసంయోగే
తద్గ్రహణవ్యాపారాభావే యోగినోఽన్తర్ధానం  భవతి । న కేనచిదసౌ
దృశ్యత ఇత్యర్థః  । ఏతేనైవ  రూపాన్తర్ధానోపాయప్రదర్శనేన   శబ్దాదీనాం
శ్రోత్రాదిగ్రాహ్యాణామన్తర్ధానముక్తం     వేదితవ్యమ్ ॥ ౨౧॥
సిద్ధ్యన్తరమాహ   —

సోపక్రమం  నిరుపక్రమం  చ కర్మ తత్సంయమాదపరాన్తజ్ఞానమరిష్టేభ్యో 
వా ॥ విభూతి ౨౨॥
వృత్తిః —ఆయుర్విపాకం యత్ పూర్వకృతం కర్మ తద్ద్విప్రకారం 
సోపక్రమం  నిరుపక్రమం  చ । తత్ర సోపక్రమం  యత్ ఫలజననాయ
సహోపక్రమేణ  కార్యకరణాభిముఖ్యేన వర్తతే యథోష్ణప్రదేశే 
ప్రసారితార్ద్రవాసః   శీఘ్రమేవ  శుష్యతి । ఉక్తవిపరీతం నిరుపక్రమం
యథా తదేవార్ద్రవాసః  సంవర్తితమనుష్ణప్రదేశే   చిరేణ శుష్యతి ।
తస్మిన్ ద్వివిధే కర్మణి యః సంయమం కరోతి —

కిం మమ కర్మ శీఘ్రవిపాకం  చిరవిపాకం వా —

ఏవం ధ్యానదార్ఢ్యాదపరాన్తజ్ఞానమస్యోత్పద్యతే   । అపరాన్తః
శరీరవియోగస్తస్మిఞ్జ్ఞానమముష్మిన్  కాలేఽముష్మిన్ దేశే మమ
శరీరవియోగో భవిష్యతీతి నిఃసంశయం జానాతి ।
అరిష్టేభ్యో  వా । అరిష్టాని  త్రివిధాని  । ఆధ్యాత్మికాధిభౌతికాధిదైవికాని  ।
తత్రాధ్యాత్మికాని  — పిహితకరణః కోష్ఠ్యస్య
వాయోర్ఘోషం  న శ‍ృణోతీత్యేవమాదీని । ఆధిభౌతికాని —

అకస్మాద్వికృతపురుషదర్శనాదీని । ఆధిదైవికాని  —అకాణ్డ
ఏవ ద్రష్టుమశక్యాని   స్వర్గాదిపదార్థదర్శనాదీని   । తేభ్యః
శరీరవియోగకాలం జానాతి ।
యద్యప్యయోగినామప్యరిష్టేభ్యః  ప్రాయేణ  తజ్జ్ఞానముత్పద్యతే  తథాపి
తేషాం సామాన్యాకారేణ తత్ సంశయరూపంయోగినాం పునర్నియతదేశకాలతయా
ప్రత్యక్షవదవ్యభిచారి  ॥ ౨౨॥
పరికర్మనిష్పాదితాః సిద్ధీః  ప్రతిపాదయితుమాహ  —

మైత్ర్యాదిషు   బలాని ॥ విభూతి ౨౩॥
వృత్తిః —మైత్రీకరుణాముదితోపేక్షాసు  యో
విహితసంయమస్తద్బలాని తాసాం మైత్ర్యాదీనాం   సమ్బన్ధీని  ప్రాదుర్భవన్తి  ।
మైత్రీకరుణాముదితోపేక్షాస్తథాఽస్య   ప్రకర్షం   గచ్ఛన్తి యథా సర్వస్య
మిత్రత్వాదికమయ్ఽం  ప్రతిపద్యతే  ॥ ౨౩॥
సిద్ధ్యన్తరమాహ   —

బలేషు హస్తిబలాదీని ॥ విభూతి ౨౪॥
వృత్తిః —హస్త్యాదిసమ్బన్ధిషు  బలేషు కృతసంయమస్య
తద్బలాని హస్త్యాదిబలాన్యావిర్భవన్తి । తదయమర్థః  —
యస్మిన్ హస్తిబలే వాయువేగే సింహవీర్యే వా తన్మయీభావేనాఽయం
సంయమం కరోతి తత్తత్సామర్థ్యయుక్తం  సత్త్వమస్య [పా౦
తత్తత్సామర్థ్యయుక్తత్వాత్సర్వమస్య  ]ప్రాదుర్భవతీత్యర్థః   ॥ ౨౪॥
సిద్ధ్యన్తరమాహ   —

ప్రవృత్త్యాలోకన్యాసాత్సూక్ష్మవ్యవహితవిప్రకృష్టజ్ఞానమ్     ॥ విభూతి ౨౫॥

వృత్తిః  — ప్రవృత్తిర్విషయవతీ   జ్యోతిష్మతీ చ ప్రాగుక్తా
(౧।౩౫-౩౬)। తస్యా య ఆలోకః సాత్త్వికప్రకాశస్తస్య
నిఖిలేషు విషయేషు న్యాసాత్ తద్వాసితానాం విషయాణాం భావనాతః
సన్తఃకరణేషు ఇన్ద్రియేషు  చ ప్రకృష్టశక్తిమాపన్నేషు    సుసూక్ష్మస్య
పరమాణ్వాదేర్వ్యవహితస్య భూమ్యన్తర్గతస్య  నిధానాదేర్విప్రకృష్టస్య 
మేర్వపరపార్శ్వవర్తినో రసాయనాదేర్జ్ఞానముత్పద్యతే  ॥ ౨౫॥
ఏతత్సమానవృత్తాన్తసిద్ధ్యన్తరమాహ    —

భువనజ్ఞానం  సూర్యే సంయమాత్ ॥ విభూతి ౨౬॥
వృత్తిః —సూర్యే ప్రకాశమయే  యః సంయమః కరోతి తస్య సప్తసు
భూర్భువఃస్వఃప్రభృతిషు  లోకేషుయాని భువనాని తత్తత్సన్నివేశభాఞ్జి
పురాణి [పా౦ స్థానాని  ] తేషు యథావదస్య జ్ఞానముత్పద్యతే  ।
పూర్వస్మిన్ సూత్రే సాత్త్వికప్రకాశ  ఆలమ్బనతయోక్తః । ఇహ తు భౌతిక
ఇతి విశేషః ॥ ౨౬॥
భౌతికప్రకాశాన్తరాలమ్బనద్వారేణ  సిద్ధ్యన్తరమాహ   —

చన్ద్రే  తారావ్యూహజ్ఞానమ్  ॥ విభూతి ౨౭॥
వృత్తిః —తారాణాం జ్యోతిషాంయోవ్యూహో విశిష్టః  సన్నివేశస్తస్య
చన్ద్రే  కృతసంయమస్య జ్ఞానముత్పద్యతే  । సూర్యప్రకాశేన
హతతేజస్కత్వాత్తారాణాం సూర్యసంయమాత్తజ్జ్ఞానం  న శక్యం భవితుమర్హతీతి
పృథగుపాయోఽభిహితః ॥ ౨౭॥
సిద్ధ్యన్తరమాహ   —

ధ్రువే  తద్గతిజ్ఞానమ్   ॥ విభూతి ౨౮॥
వృత్తిః —ధ్రువే  నిశ్చలే జ్యోతిషాం ప్రధానే  కృతసంయమస్య
తాసాం తారాణాంయా గతిః ప్రత్యేకం  నియతకాలా నియతదేశా చ తస్యా
జ్ఞానముత్పద్యతే  — ఇయం తారాఽయం గ్రహ  ఇయతా కాలేనాఽముం రాశిమిదం
నక్షత్రం  యాస్యతీతి సర్వం జానాతి । ఇదం కాలజ్ఞానస్య  ఫలమిత్యుక్తం
భవతి ॥ ౨౮॥
బాహ్యాః సిద్ధీః  ప్రతిపాద్యాఽన్తరాః  సిద్ధీః  ప్రతిపాదయితుముపక్రమతే   —

నాభిచక్రే కాయవ్యూహజ్ఞానమ్  ॥ విభూతి ౨౯॥

వృత్తిః  — శరీరమధ్యవర్తి నాభిసంజ్ఞకం  యత్ షోడశారం
చక్రం  తస్మిన్ కృతసంయమస్యయోగినః కాయగతోయోఽసౌ వ్యూహో
విశిష్టరసమలధాతునాడ్యాదీనామవస్థానం   తత్ర జ్ఞానముత్పద్యతే  ।
ఇదముక్తం భవతి —నాభిచక్రం  శరీరమధ్యవర్తి సర్వతః
ప్రసృతానాం  నాడ్యాదీనాంమూలభూతమ్ । అతస్తత్ర కృతావధానస్య
సమగ్రసన్నివేశో  యథావదాభాతి ॥ ౨౯॥
సిద్ధ్యన్తరమాహ   —

కణ్ఠకూపే  క్షుత్పిపాసానివృత్తిః ॥ విభూతి ౩౦॥
వృత్తిః — కణ్ఠే గలే కూపః కణ్ఠకూపః  । జిహ్వామూలే
జిహ్వాతన్తోరధస్తాత్ కూప ఇవ కూపో గర్తాకారప్రదేశః  ప్రాణాదేర్యత్సమ్పర్కాత్
క్షుత్పిపాసాదయః ప్రాదుర్భవన్తి  తస్మిన్ కృతసంయమస్యయోగినః
క్షుత్పిపాసాదయో నివర్తన్తే  ।ఘణ్టికాధస్తాత్  స్రోతసా  ధార్యమాణే తస్మిన్
భావితే భవత్యేవంవిధా సిద్ధిః  ॥ ౩౦॥
సిద్ధ్యన్తరమాహ   —

కూర్మనాడ్యాం స్థైర్యమ్  ॥ విభూతి ౩౧॥
వృత్తిః — కణ్ఠకూపస్యాధస్తాద్యా  కూర్మాఖ్యా నాడీ తస్యాం
కృతసంయమస్య చేతసః స్థైర్యముత్పద్యతే  । తత్స్థానమనుప్రవిష్టస్య  
చఞ్చలతా న భవతీత్యర్థః  ।యది వా కాయస్య స్థైర్యముత్పద్యతే  న
కేనచిత్ స్పన్దయితుం  శక్యత ఇత్యర్థః  ॥ ౩౧॥
సిద్ధ్యన్తరమాహ   —

మూర్ధజ్యోతిషి  సిద్ధదర్శనమ్  ॥ విభూతి ౩౨॥
వృత్తిః — శిరఃకపాలే బ్రహ్మరన్ధ్రాఖ్యే   ఛిద్రే
ప్రకాశాధారత్వాజ్జ్యోతిషి   । యథా గృహాభ్యన్తరస్థస్య  మణేః ప్రసరన్తీ
ప్రభా  కుఞ్చితాకారేవ సర్వప్రదేశే  సంఘటతే తథా హృదయస్థః
సాత్త్వికః ప్రకాశః  ప్రసృతస్తత్ర  సమ్పిణ్డితత్వం  భజతే । తత్ర
కృతసంయమస్య యే ద్యావాపృథివ్యోరన్తరాలవర్తినః సిద్ధా దివ్యాః
పురుషాస్తేషామితరప్రాణిభిరదృశ్యానామ్  తస్య దర్శనం భవతి । తాన్
పశ్యతి తైశ్చ  స సమ్భాషత ఇత్యర్థః  ॥ ౩౨॥

సర్వజ్ఞత్వ  ఉపాయమాహ —

ప్రాతిభాద్వా  సర్వమ్ ॥ విభూతి ౩౩॥
వృత్తిః — నిమిత్తానపేక్షం మనోమాత్రజన్యమవిసంవాదకం
ద్రాగుత్పద్యమానం  [పా౦ ప్రాగుత్పద్యమానం  ]జ్ఞానం  ప్రతిభా  ।
తస్యాం సంయమే క్రియమాణే  ప్రాతిభం  వివేకఖ్యాతేః పూర్వభావి తారకం
జ్ఞానముదేతి  । యథోదేష్యతః సవితుః పూర్వం ప్రభా  ప్రాదుర్భవతి
తద్వద్వివేకఖ్యాతేః పూర్వం తారకం సర్వవిషయం జ్ఞానముత్పద్యతే  । తస్మిన్
సతి సంయమాన్తరానపేక్షః సర్వం జానాతీత్యర్థః  ॥ ౩౩॥
సిద్ధ్యన్తరమాహ   —

హృదయే చిత్తసంవిత్ ॥ విభూతి ౩౪॥
వృత్తిః —హృదయం శరీరస్య ప్రదేశవిశేషః  ।
తస్మిన్నధోముఖస్వల్పపుణ్డరీకాభ్యన్తరేఽన్తఃకరణసత్త్వస్య  స్థానమ్  ।
తత్ర కృతసంయమస్య స్వపరచిత్తజ్ఞానముత్పద్యతే  । స్వచిత్తగతాః
సర్వా వాసనాః పరచిత్తగతాంశ్చ రాగాదీఞ్జానాతీత్యర్థః   ॥ ౩౪॥
సిద్ధ్యన్తరమాహ   —

సత్త్వపురుషయోరత్యన్తాసఙ్కీర్ణయోః  ప్రత్యయావిశేషో  భోగః
పరార్థాన్యస్వార్థసంయమాత్పురుషజ్ఞానమ్    ॥ విభూతి ౩౫॥
[ పరార్థత్వాత్  స్వార్థసంయమాత్  ఇత్యేవ బహుసమ్మతః సూత్రపాఠః  । ]

వృత్తిః — సత్త్వం ప్రకాశసుఖాత్మకః  ప్రాధానికః
పరిణామవిశేషః । పురుషో భోక్తాఽధిష్ఠాతృరూపః  ।
తయోరత్యన్తాసంకీర్ణయోర్భోగ్యభోక్తృరూపత్వాదచేతనచేతనత్వాచ్చ
భిన్నయోర్యః ప్రత్యయస్యావిశేషో  భేదేనాప్రతిభాసనం  తస్మాత్ సత్త్వస్యైవ
కర్తృతాప్రత్యయేన యా సుఖదుఃఖసంవిత్ స భోగః ।
సత్త్వస్య స్వార్థనైరపేక్ష్యేణ   పరార్థః  పురుషార్థనిమిత్తః  । తస్మాదన్యో
యః స్వార్థః  పురుషస్వరూపమాత్రాలమ్బనః  పరిత్యక్తాహంకారసత్త్వే
యా చిచ్ఛాయాసంక్రాన్తిస్తత్ర    కృతసంయమస్య పురుషవిషయం
జ్ఞానముత్పద్యతే  । తత్ర తదేవం రూపం స్వాలమ్బనం జ్ఞానం
సత్త్వనిష్ఠం  పురూషో [పా౦ సత్త్వనిష్ఠః  పురుషః]
జానాతీత్యర్థః  । న పునః పురుషో జ్ఞాతా  జ్ఞానస్య  విషయభావమాపద్యతే

జ్ఞేయత్వాపత్తేర్జ్ఞాతృజ్ఞేయత్వయోరత్యన్తవిరోధాత్    ॥ ౩౫॥
అస్యైవ  సంయమస్య ఫలమాహ —

తతః ప్రాతిభశ్రావణవేదనాదర్శాస్వాదవార్తా   జాయన్తే ॥ విభూతి ౩౬॥
వృత్తిః — తతః పురుషసంయమాదభ్యస్యమానాద్వ్యుత్థితస్యాపి
జ్ఞానాని  జాయన్తే । తత్ర ప్రాతిభం  పూర్వోక్తం జ్ఞానం  తస్యావిర్భవనాత్
సూక్ష్మాదికమర్థం  పశ్యతి । శ్రావణం  శ్రోత్రేన్ద్రియజం  
జ్ఞానం  తస్మాచ్చ ప్రకృష్టం   దివ్యం శబ్దం  జానాతి । వేదనా
స్పర్శేన్ద్రియజం  జ్ఞానం  వేద్యతేఽనయేతి కృత్వా తాన్త్రిక్యా  సంజ్ఞయా
వ్యవహ్రియతే  । తస్మాద్దివ్యస్పర్శవిషయం  జ్ఞానం  సముపజాయతే ।
ఆదర్శశ్చక్షురిన్ద్రియజం  జ్ఞానమ్  । ఆ సమన్తాద్దృశ్యతేఽనుభూయతే
రూపమనేనేతి కృత్వా తస్య ప్రకర్షాద్దివ్యం    రూపజ్ఞానముత్పద్యతే  । ఆస్వాదో
రసనేన్ద్రియజం  జ్ఞానమ్  । ఆస్వాద్యతేఽనేనేతి కృత్వా తస్మిన్ ప్రకృష్టే
దివ్యే రసే సంవిదుపజాయతే । వార్తా గన్ధసంవిత్  । వృత్తిశబ్దేన
తాన్త్రిక్యా  పరిభాషయాఘ్రాణేన్ద్రియముచ్యతే   । వర్తతే గన్ధవిషయే  ఇతి
వృత్తేర్ఘ్రాణేన్ద్రియాజ్జాతా    వార్తా గన్ధసంవిత్  । తస్యాం ప్రకృష్యమానాయాం
దివ్యగన్ధోఽనుభూయతే  ॥ ౩౬॥
ఏతేషాం ఫలవిశేషాణాం విషయవిభాగమాహ —

తే సమాధావుపసర్గా వ్యుత్థానే  సిద్ధయః  ॥ విభూతి ౩౭॥
వృత్తిః — తే ప్రాక్ప్రతిపాదితాః  ఫలవిశేషాః సమాధేః ప్రకర్షే
గచ్ఛత ఉపసర్గా ఉపద్రవా  విఘ్నాః । తత్ర హర్షస్మయాదికరణేన  [

పా౦ హర్షవిస్మయాదికరణేన  ] సమాధిః శిథిలీభవతి । వ్యుత్థానే
తు పునర్వ్యవహారదశాయాం విశిష్టఫలదాయకత్వాత్  సిద్ధయో  భవన్తి ॥ ౩౭॥
సిద్ధ్యన్తరమాహ   —

బన్ధకారణశైథిల్యాత్ప్రచారసంవేదనాచ్చ   చిత్తస్య పరశరీరావేశః ॥ విభూతి ౩౮॥
వృత్తిః —వ్యాపకత్వాదాత్మచిత్తయోర్నియతకర్మవశాదేవ
శరీరాన్తర్గతయోరేవ  భోక్తృభోగ్యభావేన యత్ సంవేదనముపజాయతే
స ఏవ శరీరబన్ధ ఇత్యుచ్యతే । తద్యదా సమాధివశాద్బన్ధకారణం
ధర్మాధర్మాఖ్యం శిథిలం భవతి తానవమాపద్యతే । చిత్తస్య చ

యోఽసౌ ప్రచారో  హృదయప్రవేశాదిన్ద్రియద్వారేణ   విషయాభిముఖ్యేన
ప్రసరస్తస్య  సంవేదనం జ్ఞానమ్  — ఇయం చిత్తవహా నాడీ । అనయా
చిత్తం వహతి । ఇయం చ ప్రాణాదివహాభ్యో  [పా౦ రసప్రాణాదివహాభ్యో
]నాడీభ్యో విలక్షణేతి — స్వపరశరీరయోర్యదా సంచారం
జానాతి తదా పరకీయం మృతం జీవచ్ఛరీరం వా చిత్తసఞ్చారద్వారేణ
ప్రవిశతి  । చిత్తం చ పరశరీరే ప్రవిశదిన్ద్రియాణ్యప్యనువర్తన్తే  
మధుకరరాజమివ మక్షికాః ।
అథ పరశరీరప్రవిష్టో  యోగీ స్వశారీరవత్ తేన సర్వం వ్యవహరతి ।
యతో వ్యాపకయోశ్చిత్తపురుషయోర్భోగసఙ్కోచే కారణం కర్మ తచ్చేత్
సమాధినా క్షిప్తం తదా స్వాతన్త్ర్యాత్  సర్వత్రైవ  భోగనిష్పత్తిః ॥ ౩౮॥
సిద్ధ్యన్తరమాహ   —

ఉదానజయాజ్జలపఙ్కకణ్టకాదిష్వసఙ్గ   ఉత్క్రాన్తిశ్చ  ॥ విభూతి ౩౯॥
వృత్తిః — సమస్తానామిన్ద్రియాణాం  తుషజ్వాలావద్యా
యుగపదుత్థితా  వృత్తిః సా జీవనశబ్దవాచ్యా  । తస్యాః
క్రియాభేదాత్  ప్రాణాపానాదిసంజ్ఞాభిర్వ్యపదేశః   । తత్ర
హృదయాన్ముఖనాసికాద్వారేణ వాయోః ప్రాయణాత్  ప్రాణ  ఇత్యుచ్యతే । నాభిదేశాత్
పాదాఙ్గుష్ఠపర్యన్తమపనయనాదపానః    ।నాభిదేశం పరివేష్ట్య
సమన్తాన్నయనాత్ సమానః । కృకాటికాదేశాదాశిరోవృత్తేరున్నయనాదుదానః ।
వ్యాప్య నయనాత్ సర్వశరీరవ్యాపీ వ్యానః ।
తత్రోదానస్య  సంయమద్వారేణ జయాదితరేషాం వాయూనాం రోధాదూర్ధ్వగతిత్వేన
జలే మహానద్యాదౌ మహతి వా కర్దమే  తీక్ష్ణేషు  కణ్టకేషు  వా
న మజ్జత్యతిలఘుత్వాత్  [పా౦ న సజ్జతే ।తిలఘుత్వాత్ ] ।
తూలపిణ్డవజ్జలాదౌ   మజ్జితోఽప్యుద్గచ్ఛతీత్యర్థః    ॥ ౩౯॥
సిద్ధ్యన్తరమాహ   —

సమానజయాత్ప్రజ్వలనమ్ ॥ విభూతి ౪౦॥
[ జ్వలనమ్ ఇత్యేవ్ బహుసమ్మతః సూత్రపాఠః  । ]

వృత్తిః —అగ్నిమావేష్ట్య  వ్యవస్థితస్య  సమానాఖ్యస్య వాయోర్జయాత్
సంయమేన వశీకారాన్నిరావరణస్యాగ్నేరుద్భూతత్త్వాత్తేజసా  [పా౦
అగ్నేరూర్ధ్వత్వాత్  ] ప్రజ్వలన్నివ యోగీ ప్రతిభాతి  ॥ ౪౦॥

సిద్ధ్యన్తరమాహ   —

శ్రోత్రాకాశయోః   సమ్బన్ధసంయమాద్దివ్యం   శ్రోత్రమ్   ॥ విభూతి ౪౧॥
వృత్తిః —శ్రోత్రం   శబ్దగ్రాహకమాహంకారికమిన్ద్రియమ్    । ఆకాశం వ్యోమ
శబ్దతన్మాత్రకార్యమ్   । తయోః సమ్బన్ధో దేశదేశిభావలక్షణస్తస్మిన్
కృతసంయమస్యయోగినో దివ్యం శ్రోత్రం   ప్రవర్తతే   । యుగపత్
సూక్ష్మవ్యవహితవిప్రకృష్టశబ్దగ్రహణసమర్థం      భవతీత్యర్థః  ॥ ౪౧॥
సిద్ధ్యన్తరమాహ   —

కాయాకాశయోః సమ్బన్ధసంయమాల్లఘుతూలసమాపత్తేశ్చాకాశగమనమ్   ॥ విభూతి
౪౨॥
వృత్తిః —కాయః పాఞ్చభౌతికం శరీరమ్ ।
తస్యాకాశేనావకాశదాయకేన యః సమ్బన్ధస్తత్ర   సంయమం విధాయ లఘుని
తూలాదౌ సమాపత్తిం తన్మయీభావలక్షణాం విధాయ ప్రాప్తాతిలఘుభావో
యోగీ ప్రథమం  యథారుచి జలే సంచరణక్రమేణోర్ణనాభతన్తుజాలేన 
సంచరమాణ ఆదిత్యరశ్మిభిశ్చ విహరన్ యథేష్టమాకాశేన  గచ్ఛతి ॥ ౪౨॥
సిద్ధ్యన్తరమాహ   —

బహిరకల్పితా వృత్తిర్మహావిదేహా తతః ప్రకాశావరణక్షయః  ॥ విభూతి
౪౩॥
వృత్తిః — శరీరాద్బహిర్యా మనసః శరీరనైరపేక్ష్యేణ
వృత్తిః సా మహావిదేహా నామ విగతాహంకారకార్యవేగా [పా౦
విగతశరీరాహంకారదార్ఢ్యద్వారేణ  ] ఉచ్యతే । తతస్తస్యాం కృతాత్
సంయమాత్ ప్రకాశావరణక్షయః  సాత్త్వికస్య చిత్తస్య యః ప్రకాశః  తస్య
యదావరణం క్లేశకర్మాది  తస్య క్షయః ప్రవిలయో  భవతి । అయమర్థః
— శరీరాహంకారే సతియా మనసో బహిర్వృత్తిః సా కల్పితేత్యుచ్యతే ।
యదా పునః శరీరాదహంకారభావం పరిత్యజ్య స్వాతన్త్ర్యేణ  మనసో
వృత్తిః సాఽకల్పితా । తస్యాం సంయమాద్యోగినః సర్వే చిత్తమలాః క్షీయన్తే ॥ ౪౩॥
తదేవం పూర్వాన్తవిషయాః పరాన్తవిషయా మధ్యభావాశ్చ సిద్ధీః
ప్రతిపాద్యాఽనన్తరం  భువనజ్ఞానాదిరూపా  బాహ్యాః కాయవ్యూహాదిరూపా
ఆభ్యన్తరాః పరికర్మనిష్పన్నభూతాశ్చ మైత్ర్యాదిషు   బలానీత్యేవమాద్యాః
సమాధ్యుపయోగినీశ్చాన్తఃకరణబహిఃకరణలక్షణేన్ద్రియభవాః

ప్రాణాదివాయుభవాశ్చ  సిద్ధీశ్చిత్తదార్ఢ్యాయ   సమాధేశ్చాశ్వాసోత్పత్తయే
ప్రతిపాద్యేదానీం  స్వదర్శనోపయోగిసబీజనిర్బీజసమాధిసిద్ధయే
వివిధోపాయప్రదర్శనాయాహ  —

స్థూలస్వరూపసూక్ష్మాన్వయార్థవత్త్వసంయమాద్భూతజయః   ॥ విభూతి ౪౪॥
వృత్తిః — పఞ్చానాం పృథివ్యాదీనాం భూతానాం యే
పఞ్చాఽవస్థావిశేషరూపా  ధర్మాః స్థూలత్వాదయస్తత్ర
కృతసంయమస్య భూతజయో భవతి । భూతాన్యస్య వశ్యాని
భవన్తీత్యర్థః  । తథా హి —భూతానాం పరిదృశ్యమానం
విశిష్టాకారవత్  స్థూలరూపమ్  । స్వరూపపఞ్చైషాం  యథాక్రమం  కార్యం
గన్ధస్నేహోష్ణతాప్రేరణావకాశదానలక్షణమ్    । సూక్ష్మం చ యథాక్రమం
భూతానాం కారణత్వేన వ్యవస్థితాని  గన్ధాదితన్మాత్రాణి   । అన్వయినో గుణాః
ప్రకాశప్రవృత్తిస్థితిరూపతయా     సర్వత్రైవాఽన్వయిత్వేన  సముపలభ్యన్తే ।
అర్థవత్త్వం   తేషు ఏవ గుణేషు భోగాపవర్గసమ్పాదనాఖ్యా  శక్తిః ।
తదేవం భూతేషు పఞ్చసు ఉక్తధర్మలక్షణావస్థాభిన్నేషు
ప్రత్యవస్థం   సంయమం కుర్వన్యోగీ భూతజయీ భవతి । తద్యథా —

ప్రథమం  స్థూలరూపే  సంయమం విధాయ తదను స్వరూపే ఇత్యేవం క్రమేణ
తస్య కృతసంయమస్య సంకల్పానువిధాయిన్యో వత్సానుసారిణ్య ఇవ గావో
భూతప్రకృతయో  భవన్తీత్యర్థః  ॥ ౪౪॥
తస్యైవ  భూతజయస్య ఫలమాహ —

తతోఽణిమాదిప్రాదుర్భావః  కాయసమ్పత్తద్ధర్మాఽనభిఘాతశ్చ  ॥ విభూతి
౪౫॥
వృత్తిః — ౧। అణిమా పరమాణురూపతాపత్తిః ।౨। మహిమా
మహత్త్వ్ప్రాప్తిః  । ౩। లఘిమాతూలపిణ్డవల్లఘుత్వప్రాప్తిః     । ౪। గరిమా
గురుత్వప్రాప్తిః   । ౫। ప్రాప్తిరఙ్గుల్యగ్రేణ    చన్ద్రాదిస్పర్శనశక్తిః   ।
౬। ప్రాకామ్యమిచ్ఛానభిఘాతః  । ౭। శరీరాన్తఃకరణేశ్వరత్వమీశిత్వమ్ ।
౮। సర్వత్ర ప్రభవిష్ణుతా   వశిత్వమ్ । సర్వాణ్యేవ
భూతాన్యనుగామిత్వాత్తదుక్తం నాతిక్రామన్తి  । ౯। యత్రకామావసాయో యస్మిన్
విషయేఽస్య కామః స్వేచ్ఛా భవతి తస్మిన్ విషయేయోగినోఽధ్యవసాయో
భవతి । తం విషయం స్వీకారద్వారేణాభిలాషసమాప్తిపర్యన్తం

నయతీత్యర్థః  । త ఏతేఽణిమాద్యాః సమాధ్యుపయోగినోభూతజయాద్యోగినః
ప్రాదుర్భవన్తి  । యథా పరమాణుత్వం ప్రాప్తో  వజ్రాదీనామప్యన్తః  ప్రవిశతి  ।
ఏవం సర్వత్ర యోజ్యమ్ । ఏతేఽణిమాదయోఽష్టౌ గుణా మహాసిద్ధయ
ఉచ్యన్తే ।
కాయసమ్పద్వక్ష్యమాణా (౩।౪౬)తాం ప్రాప్నోతి  ।
తద్ధర్మాఽనభిఘాతశ్చ  తస్య కాయస్య యే ధర్మా
రూపాదయస్తేషామనభిఘాతో నాశో న కుతశ్చిద్భవతి నాస్య
రూపమగ్నిర్దహతి  న వాయుః శోషయతీత్యాదియోజ్యమ్ ॥ ౪౫॥
కాయసమ్పదమాహ —

రూపలావణ్యబలవజ్రసంహననత్వాని  కాయసమ్పత్ ॥ విభూతి ౪౬॥
వృత్తిః —రూపలావణ్యబలాని ప్రసిద్ధాని   । వజ్రసంహననత్వం
వజ్రవత్  కఠినా సంహతిరస్య శరీరే భవతీత్యర్థః  । ఇతి కాయస్య
ఆవిర్భూతగుణసమ్పత్ ॥ ౪౬॥
ఏవం భూతజయమభిధాయ ప్రాప్తభూమికావిశేషస్యేన్ద్రియజయమాహ   —

గ్రహణస్వరూపాస్మితాన్వయార్థవత్త్వసంయమాదిన్ద్రియజయః    ॥ విభూతి ౪౭॥
వృత్తిః — గ్రహణమిన్ద్రియాణాం   విషయాభిముఖీ వృత్తిః । స్వరూపం
సామాన్యేన ప్రకాశకత్వమ్  । అస్మితా అహంకారానుగమః । అన్వయార్థవత్త్వే
పూర్వవత్ (౩।౪౪)। ఏతేషాం ఇన్ద్రియాణామవస్థాపఞ్చకే   పూర్వవత్
సంయమం కృత్వేన్ద్రియజయీ  భవతి ॥ ౪౭॥
తస్య ఫలమాహ —

తతో మనోజవిత్వం వికరణభావః ప్రధానజయశ్చ  ॥ విభూతి ౪౮॥
వృత్తిః — శరీరస్య మనోవదనుత్తమగతిలాభో మనోజవిత్వమ్ ।
కాయనిరపేక్షాణామిన్ద్రియాణాం  వృత్తిలాభో వికరణభావః । సర్వవశిత్వం
ప్రధానజయః  । ఏతాః సిద్ధ్యయో  జితేన్ద్రియస్య  ప్రాదుర్భవన్తి  । తాశ్చాస్మిన్
శాస్త్రే మధుప్రతీకా  ఇత్యుచ్యన్తే ।యథా మధున ఏకదేశోఽపి స్వదత
ఏవం ప్రత్యేకమేతాః  సిద్ధయః  స్వదన్త ఇతి మధుప్రతీకాః  ॥ ౪౮॥
ఇన్ద్రియజయమభిధాయాఽన్తఃకరణజయమాహ  —

సత్త్వపురుషాన్యతాఖ్యాతిమాత్రస్య  సర్వభావాధిష్ఠాతృత్వం

సర్వజ్ఞాతృత్వం  చ ॥ విభూతి ౪౯॥
వృత్తిః — తస్మిన్ బుద్ధేః  సాత్త్వికే పరిణామే
కృతసంయమస్యయా సత్త్వపురుషయోరుత్పద్యతే వివేకఖ్యాతిర్గుణానాం
కర్తృత్వాభిమానశిథిలీభావరూపా తన్మాహాత్మ్యాత్ తత్రైవ  స్థితస్య  యోగినః
సర్వాధిష్ఠాతృత్వం  సర్వజ్ఞాతృత్వం  చ సమాధేర్భవతి । సర్వేషాం
గుణపరిణామానాం భావానాం స్వామివదాక్రమణం  సర్వభావాధిష్ఠాతృత్వమ్  ।
తేషామేవ చ శాన్తోదితావ్యపదేశ్యధర్మిత్వేనావస్థితానాం
యథావద్వివేకజ్ఞానం  సర్వజ్ఞాతృత్వమ్  । ఏషాం చాస్మిఞ్ఛాస్త్రే పరస్యాం
వశీకారసంజ్ఞాయాం  ప్రాప్తాయాం  విశోకా నామ సిద్ధిరిత్యుచ్యతే  ॥ ౪౯॥
క్రమేణ  భూమికాన్తరమాహ —

తద్వైరాగ్యాదపి  దోషబీజక్షయే కైవల్యమ్  ॥ విభూతి ౫౦॥
వృత్తిః — తస్యామపి విశోకాయాం సిద్ధౌ యదా వైరాగ్యముత్పద్యతే
యోగినస్తదా తస్మాద్దోషాణాం  రాగాదీనాం యద్బీజమవిద్యాదయస్తస్య
క్షయే నిర్మూలనే కైవల్యమాత్యన్తికీ  దుఃఖనివృత్తిః పురుషస్య
గుణానామధికారపరిసమాప్తౌ స్వరూపప్రతిష్ఠత్వమ్   [పా౦
స్వరూపనిష్ఠత్వమ్  ] ॥ ౫౦॥
తస్మిన్నేవ సమాధౌ స్థిత్యుపాయమాహ  —

స్వామ్యుపనిమన్త్రణే  సఙ్గస్మయాఽకరణం  పునరనిష్టప్రసఙ్గాత్    ॥ విభూతి
౫౧॥
వృత్తిః — చత్వారోయోగినో భవన్తి । తత్రాభ్యాసవాన్
ప్రవృత్తమాత్రజ్యోతిః    ప్రథమః  । ఋతమ్భరప్రజ్ఞో  ద్వితీయః ।
భూతేన్ద్రియజయీ  తృతీయః । అతిక్రాన్తభావనీయశ్చతుర్థః    ।
తత్ర చతుర్థస్య  సమాధేః ప్రాప్తసప్తవిధభూమిప్రాన్తప్రజ్ఞో     
భవతి । ఋతమ్భరప్రజ్ఞస్య   ద్వితీయాం మధుమతీసంజ్ఞాం
భూమికాం సాక్షాత్కుర్వతః స్వామినో దేవా ఉపనిమన్త్రయితారో  భవన్తి ।
దివ్యస్త్రీరసాయనాదికమ్  [దివ్యస్త్రీవసనాదికమ్  ]

ఉపఢౌకయన్తీతి తస్మిన్నుపనిమన్త్రణే  నాఽనేన సఙ్గః  కర్తవ్యో
నాపి స్మయః । సఙ్గతికరణే  పునర్విషయభోగే పతతి స్మయకరణే
కృతకృత్యమాత్మానం మన్యమానో న సమాధావుత్సహతే । అతః

సఙ్గస్మయయోస్తేన  వర్జనం  కర్తవ్యమ్ ॥ ౫౧॥
అస్యామేవ ఫలభూతాయాం వివేకఖ్యాతౌ
పూర్వోక్తసంయమవ్యతిరిక్తముపాయాన్తరమాహ —

క్షణతత్క్రమయోః సంయమాద్వివేకజం జ్ఞానమ్  ॥ విభూతి ౫౨॥
వృత్తిః — క్షణః సర్వాన్త్యః కాలావయవో యస్య కలాః ప్రభవితుం
న శక్యన్తే  । తథావిధానాం కాలక్షణానాం యః క్రమః  పౌర్వాపర్యేణ
పరిణామస్తత్ర సంయమాత్ ప్రాగుక్తం  వివేకజం జ్ఞానముత్పద్యతే  । అయమర్థః
—అయం కాలక్షణోఽముష్మాత్ కాలక్షణాదుత్తరోఽయమస్మాత్ పూర్వ
ఇత్యేవంవిధే క్రమే  కృతసంయమస్యాత్యన్తసూక్ష్మేఽపి క్షణక్రమే  యదా
భవతి సాక్షాత్కారస్తదాఽన్యదపి సూక్ష్మం మహదాది సాక్షాత్కరోతీతి
వివేకజ్ఞానోత్పత్తిః  ॥ ౫౨॥
అస్యైవ  సంయమస్య విషయవివేకోపక్షేపణాయాహ —

జాతిలక్షణదేశైరన్యతానవచ్ఛేదాత్తుల్యయోస్తతః  ప్రతిపత్తిః  ॥ విభూతి
౫౩॥
వృత్తిః — పదార్థానాం  భేదహేతవో జాతిలక్షణదేశా
భవన్తి । క్వచిద్భేదహేతుర్జాతిః  । యథా గౌరియం మహిషీయమితి ।
జాత్యా తుల్యయోర్లక్షణం  భేదహేతుః । ఇయం కర్బురేయమరుణేతి ।
జాత్యా లక్షణేనాభిన్నయోర్భేదహేతుర్దేశో  ద్రృష్టః   ।
యథా తుల్యప్రమాణయోరామలకయోర్భిన్నదేశస్థితయోః   । యత్ర
పునర్భేదోఽవధారయితుం న శక్యతే యథా ఏకదేశస్థితయోః  శుక్లయోః
పార్థివయోః  పరమాణ్వోస్తథావిధే విషయే భేదాయ కృతసంయమస్య
భేదేన జ్ఞానముత్పద్యతే  తదా తదభ్యాసాత్ సూక్ష్మాణ్యపి తత్త్వాని భేదేన
ప్రతిపద్యతే  । ఏతదుక్తం భవతి —యత్ర కేనచిదుపాయేన భేదో
నావధారయితుం శక్యస్తత్ర సంయమాద్భవత్యేవ భేదప్రతిపత్తిః  ॥ ౫౩॥
సూక్ష్మాణాం తత్త్వానాముక్తస్య వివేకజన్యజ్ఞానస్య  సంజ్ఞావిషయస్వాభావ్యం
వ్యాఖ్యాతుమాహ —

తారకం సర్వవిషయం సర్వథావిషయమక్రమం  చేతి వివేకజం జ్ఞానమ్  ॥ విభూతి ౫౪॥
వృత్తిః — ఉక్తసంయమబలాదేవాఽన్త్యాయాం భూమికాయాముత్పన్నం జ్ఞానం

తారకమితి తారయత్యగాధాత్ సంసారసాగరాద్యోగినమిత్యాన్వర్థిక్యా  సంజ్ఞయా
తారకమిత్యుచ్యతే । అస్య విషయమాహ — సర్వవిషయమితి । సర్వాణి
తత్త్వాని మహదాదీని విషయోఽస్యేతి సర్వవిషయమ్ । స్వభావశ్చాస్య
సర్వథావిషయత్వమ్ । సర్వాభిరవస్థాభిః  స్థూలసూక్ష్మాదిభేదేన
తైస్తైః   పరిణామైః  సర్వేణ ప్రకారేణాఽవస్థితాని   తత్త్వాని విషయోఽస్యేతి
సర్వథావిషయమ్ ।
స్వభావాన్తరమాహ —అక్రమం  చేతి ।
నిఃశేషనానావస్థాపరిణతస్యాత్మకభావగ్రహణేనాస్య   [పా౦
నిఃశేషనానాఽవస్థాపరిణతద్విత్ర్యాత్మకభావగ్రహణే    నాఽస్య] క్రమో
విద్యత ఇత్యక్రమమ్  । సర్వం కరతలామలకవద్యుగపత్ పశ్యతీత్యర్థః  ॥ ౫౪॥
అస్మాచ్చ వివేకజాత్ తారకాఖ్యాజ్జ్ఞానాత్  కిం భవతీత్యాహ —

సత్త్వపురుషయోః శుద్ధిసామ్యే  కైవల్యమ్  ॥ విభూతి ౫౫॥
వృత్తిః — సత్త్వపురుషావుక్తలక్షణౌ (౨।౬,

౨।౧౮,౨।౨౦)। తయోః శుద్ధిసామ్యే  కైవల్యమ్  । సత్త్వస్య
సర్వకర్తృత్వాభిమాననివృత్యా స్వకారణానుప్రవేశః  శుద్ధిః  । పురుషస్య
శుద్ధిరుపచరితభోగాభావ  ఇతి ద్వయోః సమానాయాం శుద్ధౌ పురుషస్య
కైవల్యముత్పద్యతే  । మోక్షో భవతీత్యర్థః  ॥ ౫౫॥
తదేవమన్తరఙ్గం  యోగాఙ్గత్రయమభిధాయ   తస్య చ సంయమసంజ్ఞాం
కృత్వా సంయమస్య విషయప్రదర్శనార్థం   పరిణామత్రయముపపాద్య
సంయమబలోత్పద్యమానాః పూర్వాన్తపరాన్తమధ్యభవాః సిద్ధీరుపదర్శ్య
సమాధ్యభ్యాసోపపత్తయే [పా౦ సమాధ్యాశ్వాసోత్పత్తయే ]బాహ్యా
భువనజ్ఞానాదిరూపా  ఆభ్యన్తరాశ్చ కాయవ్యూహజ్ఞానాదిరూపాః  ప్రదర్శ్య
సమాధ్యుపయోగాయేన్ద్రియప్రాణజయాదిపూర్వికాః   పరమపురుషార్థసిద్ధయే 
యథాక్రమమవస్థాసహితభూతజయేన్ద్రియసత్త్వజయోద్భవాశ్చ  
వ్యాఖ్యాయ వివేకజ్ఞానోపపత్తయే  తాంస్తానుపాయానుపన్యస్య తారకస్య
సర్వసమాధ్యవస్థాపర్యన్తభవస్య   స్వరూపమభిధాయ తత్సమాపత్తేః
కృతాధికారస్య చిత్తసత్త్వస్య  స్వకారణానుప్రవేశాత్  కైవల్యముత్పద్యత
ఇత్యభిహితమితి నిర్ణీతో  విభూతిపాదస్తృతీయః ।
ఇతి ధారేశ్వరభోజదేవవిరచితాయాం రాజమార్తణ్డాభిధాయాం
పాతఞ్జలవృత్తౌ  విభూతిపాదస్తృతీయః ।

ఇతి విభూతిపాదః ।
అథ కైవల్యపాదః
యదాజ్ఞయైవ   కైవల్యం  వినోపాయైః  ప్రజాయతే  ।
తమేకమజమీశానం చిదానన్దమయం  స్తుమః ॥
ఇదానీం విప్రతిపత్తిసముత్థభ్రాన్తినిరాకరణేన     యుక్త్యా
కైవల్యస్వరూపజ్ఞాపనాయ   [పా౦ జ్ఞానాయ  ]

కైవల్యపాదోఽయమారభ్యతే  ।
తత్ర యాః పూర్వముక్తాః సిద్ధయస్తాసాం
నానావిధజన్మాదికారణప్రతిపాదనద్వారేణైవం 
బోధయతి —మదీయాయా ఏతాః సిద్ధయస్తాః  సర్వాః
పూర్వజన్మాభ్యస్తసమాధిబలాజ్జన్మాదినిమిత్తమాత్రత్వేనాఽఽశ్రిత్య  
ప్రవర్తన్తే    । తతశ్చానేకభవసాధ్యస్య సమాధేర్న
క్షతిరస్తీత్యాశ్వాసోత్పాదనాయ సమాధిసిద్ధేశ్చ  ప్రాధాన్యఖ్యాపనార్థం 
కైవల్యోపయోగార్థం   చాహ —

జన్మౌషధిమన్త్రతపఃసమాధిజాః  సిద్ధయః  ॥ కైవల్య  ౧॥
వృత్తిః —కాశ్చన జన్మనిమిత్తా ఏవ సిద్ధయో  యథా
పక్ష్యాదీనామాకాశగమనాదయః । యథా వా కపిలమహర్షిప్రభృతీనాం 
జన్మసమనన్తరమేవోపజాయమానా జ్ఞానాదయః  సాంసిద్ధికా  గుణాః ।
ఓషధిసిద్ధయో  యథా పారదాదిరసాయనాద్యుపయోగాత్ । మన్త్రసిద్ధిర్యథా 
మన్త్రజపాత్  కేషాంచిదాకాశగమనాదిః । తపఃసిద్ధిర్యథా  విశ్వామిత్రాదీనామ్  ।
సమాధిసిద్ధిః  ప్రాక్ప్రతిపాదితా  ।
ఏతాః సిద్ధయః  పూర్వజన్మక్షయితక్లేశానామేవోపజాయన్తే  । తస్మాత్
సమాధిసిద్ధావివాఽన్యాసాం  సిద్ధీనాం  సమాధిరేవ జన్మాన్తరాభ్యస్తః కారణ్మ్ ।
మన్త్రాదీని  నిమిత్తమాత్రాణి  ॥ ౧॥
నను నన్దీశ్వరాదికానాం  జాత్యాదిపరిణామోఽస్మిన్నేవ జన్మని దృశ్యతే । తత్
కథం జన్మాన్తరాభ్యస్తస్య సమాధేః కారణత్వముచ్యత ఇత్యాశఙ్క్యాహ
—

జాత్యన్తరపరిణామః ప్రకృత్యాపూరాత్  ॥ కైవల్య  ౨॥

వృత్తిః  —యోఽయమిహైవ  జన్మని నన్దీశ్వరాదీనాం  జాత్యాదిపరిణామః
స ప్రకృత్యాపూరాత్  । పాశ్చాత్త్యా ఏవ హి ప్రకృతయోఽముష్మిఞ్జన్మని 
వికారానాపూరయన్తి జాత్యన్తరాకారేణ పరిణమన్తి ॥ ౨॥
నను ధర్మాధర్మాదయస్తత్ర క్రియమానా  ఉపలభ్యన్తే । తత్ కథం
ప్రకృతీనామాపూరకత్వమ్  ఇత్యాహ —

నిమిత్తమప్రయోజకం  ప్రకృతీనాం  వరణభేదస్తు తతః క్షేత్రికవత్  ॥ కైవల్య  ౩॥
వృత్తిః — నిమిత్తం ధర్మాది । తత్ ప్రకృతీనామర్థాన్తరపరిణామే  
న ప్రయోజకమ్  । న హి కార్యేణ కారణం ప్రవర్తతే   । కుత్ర తర్హి తస్య
ధర్మాదేర్వ్యాపార ఇత్యాహ — వరణభేదస్తు తతః క్షేత్రికవత్  ।
తతస్తస్మాదనుష్ఠీయమానాద్ధర్మాద్వరణమావరణకమధర్మాది   తస్యైవ
విరోధిత్వాద్భేదః క్షయః క్రియతే  । తస్మిన్ ప్రతిబన్ధకే   క్షీణే
ప్రకృతయః  స్వయమభిమతకార్యాయ ప్రభవన్తి  । దృష్టాన్తమాహ   —

క్షేత్రికవత్  । యథా క్షేత్రికః  కృషీబలః కేదారాత్ కేదారాన్తరం జలం
నినీషుర్జలప్రతిబన్ధకావరణభేదమాత్రం     కరోతి । తస్మిన్ భిన్నే జలం
స్వయమేవ ప్రసరద్రూపం   పరిణామం గృహ్ణాతి  న తు జలప్రసరణే  తస్య
కశ్చిత్ ప్రయత్నః  । ఏవం ధర్మాదేర్బోద్ధవ్యమ్  ॥ ౩॥
యదా సాక్షాత్కృతతత్త్వస్య యోగినోయుగపత్
కర్మఫలభోగాయాఽఽత్మీయనిరతిశయవిభూత్యనుభవాద్
యుగపదనేకశరీరనిర్మిత్సా జాయతే తదా కుతస్తాని చిత్తాని
ప్రభవన్తీత్యాహ  —

నిర్మాణచిత్తాన్యస్మితామాత్రాత్  ॥ కైవల్య  ౪॥
వృత్తిః —యోగినః స్వయం నిర్మితేషు కాయేషుయాని చిత్తాని తాని
మూలకారణాదస్మితామాత్రాదేవ  తదిచ్ఛయా ప్రసరన్తి  । అగ్నేర్విస్ఫులిఙ్గా
ఇవ యుగపత్ పరిణమన్తి ॥ ౪॥
నను బహూనాం చిత్తానాం భిన్నాభిప్రాయత్వాన్నైకకార్యకర్తృత్వం   స్యాదిత్యాహ
—

ప్రవృత్తిభేదే   ప్రయోజకం  చిత్తమేకమనేకేషామ్ ॥ కైవల్య  ౫॥
వృత్తిః — తేషామనేకేషాం చేతసాం ప్రవృత్తిభేదే   వ్యాపారనానాత్వ
ఏఅకం యోగినశ్చిత్తం ప్రయోజకం  ప్రేరకమధిష్ఠాతృత్వేన   ।

తేన న భిన్నమతత్వమ్ । అయమర్థః  —యథాత్మీయశరీరే
మనశ్చక్షుఃపాణ్యాదీని యథేచ్ఛం ప్రేరయత్యధిష్ఠాతృత్వేనైఏవం  
కాయాన్తరేష్వపీతి ॥ ౫॥
జన్మాదిప్రభవత్వాత్  సిద్ధీనాం  చిత్తమపి తత్ప్రభవం పఞ్చవిధమేవ ।
అతో జన్మాదిప్రభవాచ్చిత్తాత్  సమాధిప్రభవస్య  చిత్తస్య
వైలక్షణ్యమాహ  —

తత్ర ధ్యానజమనాశయమ్ ॥ కైవల్య  ౬॥
వృత్తిః —ధ్యానజం సమాధిజం యచ్చిత్తం తత్ పఞ్చసు
మధ్యేఽనాశయం కర్మవాసనారహితమిత్యర్థః  ॥ ౬॥
యథేతరచిత్తేభ్యో యోగినశ్చిత్తం విలక్షణం క్లేశాదిరహితం  తథా
కర్మాపి విలక్షణమిత్యాహ —

కర్మాశుక్లాకృష్ణం   యోగినస్త్రివిధమితరేషామ్  ॥ కైవల్య  ౭॥
వృత్తిః —శుభఫలదం కర్మ యాగాది శుక్లమ్  । అశుభఫలదం
బ్రహ్మహత్యాది  కృష్ణమ్  । ఉభయసంకీర్ణం  శుక్లకృష్ణమ్   । తత్ర
శుక్లం  కర్మ విచక్షణానాం దానతపఃస్వాధ్యాయాదిమతాం పురుషాణామ్ ।
కృష్ణం  కర్మ దానవానామ్ [నారకానామ్ ] । శుక్లకృష్ణం 
మనుష్యాణామ్ । యోగినాన్తు సంన్యాసవతాం త్రివిధకర్మవిపరీతం  యత్
ఫలత్యాగానుసన్ధానేనైవానుష్ఠానాన్న    కిఞ్చిత్ ఫలమారభతే ॥ ౭॥
అస్యైవ  కర్మణః ఫలమాహ —

తతస్తద్విపాకానుగుణానామేవాభివ్యక్తిర్వాసనానామ్  ॥ కైవల్య  ౮॥
వృత్తిః — ఇహ హి ద్వివిధా కర్మవాసనాః స్మృతిమాత్రఫలా
జాత్యాయుర్భోగఫలాశ్చ । తత్ర జాత్యాయుర్భోగఫలా ఏకానేకజన్మభవా
ఇత్యనేన పూర్వమేవ (౨।౧౨–౧౩) కృతనిర్ణయాః  ।యాస్తు
స్మృతిమాత్రఫలాస్తాస్తతః   కర్మణో యేన కర్మణాయాదృక్ శరీరమారబ్ధం
దేవమనుష్యతిర్యగాదిభేదేన తస్య విపాకస్యాఽనుగుణా అనురూపాయా
వాసనాస్తాసామేవ తస్మాదభివ్యక్తిర్వాసనానాం  భవతి । అయమర్థః  —
యేన కర్మణా పూర్వం దేవతాదిశరీరమారబ్ధం  జాత్యన్తరశతవ్యవధానేన
పునస్తథావిధస్యైవ  శరీరస్యారమ్భే తదనురూపా ఏవ స్మృతిఫలా

వాసనాః ప్రకటీభవన్తి  । లోకాన్తరేష్వేవార్థేషు  తస్య స్మృత్యాదయో
జాయన్తే । ఇతరాస్తు సత్యోఽపి అవ్యక్తసంజ్ఞాస్తిష్ఠన్తి      న తస్యాం దశాయాం
నారకాదిశరీరోద్భవా వాసనా వ్యక్తిమాయాన్తి  ॥ ౮॥
ఆసామేవ వాసనానాం కార్యకారణాభావానుపపత్తిమాశఙ్క్య సమర్థయితుమాహ
—

జాతిదేశకాలవ్యవహితానామప్యానన్తర్యం స్మృతిసంస్కారయోరేకరూపత్వాత్ ॥ కైవల్య
౯॥
వృత్తిః — ఇహ నానాయోనిషు భ్రమతాం  సంసారిణాం కాంచిద్యోనిమనుభూయ
యదాయోన్యన్తరసహస్రవ్యవధానేన  పునస్తామేవయోనిం ప్రతిపద్యతే  తదా
తస్యాం పూర్వానుభూతాయాంయోనౌ తథావిధశరీరాదివ్యఞ్జకాపేక్షయా
వాసనాయాః ప్రకటీభూతా  ఆసంస్తాస్తథావిధవ్యఞ్జకాభావాత్తిరోహితాః 
పునస్తథావిధవ్యఞ్జకశరీరాదిలాభే  ప్రకటీభవన్తి  ।
జాతిదేశకాలవ్యవధానేఽపి తాసాం స్వానురూపస్మృత్యాదిఫలసాధన
ఆనన్తర్యం నైరన్తర్యమ్   । కుతః । స్మృతిసంస్కారయోరేకరూపత్వాత్ । తథాహి
—

అనుష్ఠీయమానాత్  కర్మణశ్చిత్తసత్త్వే  వాసనారూపః సంస్కారః
సముత్పద్యతే । స చ స్వర్గనరకాదీనాం  ఫలానాం చాఙ్కురీభావః
కర్మణాం వాయాగాదీనాం శక్తిరూపతయాఽవస్థానమ్  । కర్తుర్వా
తథావిధభోగ్యభోక్తృత్వరూపం సామర్థ్యమ్  । సంస్కారాత్ స్మృతిః
స్మృతేశ్చ సుఖదుఃఖోపభోగస్తదనుభవాచ్చ పునరపి
సంస్కారస్మృత్యాదయః । ఏవం చ యస్య స్మృతిసంస్కారాదయో
భిన్నాస్తస్యాఽఽనన్తర్యాభావే దుర్లభః  కార్యకారణభావః । అస్మాకం తు
యదానుభవ ఏవ సంస్కారీభవతి సంస్కారశ్చ స్మృతిరూపతయా పరిణమతే
తదైకస్యైవ   చిత్తస్యానుసన్ధాతృత్వేన  స్థితత్వాన్న  కార్యకారణభావో
దుర్ఘటః  ॥ ౯॥
భవత్వానన్తర్యం కార్యకారణభావశ్చ వాసనానామ్ యదా తు
ప్రథమమేవానుభవః  ప్రవర్తతే   తదా కిం వాసనానిమిత్త ఉత నిర్నిమిత్త
ఇతి శఙ్కాం వ్యపనేతుమాహ —

తాసామనాదిత్వం చాఽఽశిషో నిత్యత్వాత్ ॥ కైవల్య  ౧౦॥
వృత్తిః —తాసాం వాసనానామనాదిత్వమ్ । న విద్యత ఆదిర్యస్య తస్య

భావస్తత్త్వం  తాసామాదిర్నాస్తీత్యర్థః  । కుత ఇతి । ఆశిషో నిత్యత్వాత్ ।
యేయమాశీర్మహామోహరూపా సదైవ  సుఖసాధనాని మే భూయాసుర్మా
కదాచన తైర్మే  వియోగోభూదితి యః సంకల్పవిశేషో వాసనానాం
కారణం తస్య నిత్యత్వాదనాదిత్వమిత్యర్థః  । ఏతదుక్తం భవతి —

కారణస్య సన్నిహితత్వాదనుభవసంస్కారాదీనాం కార్యాణాం ప్రవృత్తిః 
కేన వార్యతే । అనుభవసంస్కారానుబిద్ధం  సంకోచవికాశధర్మి చిత్తం
తత్తదభివ్యఞ్జకవిపాకలాభాత్  తత్తత్ఫలరూపతయా పరిణమత ఇత్యర్థః  ॥ ౧౦॥
తాసామానన్త్యాద్ధానం  కథం భవతీత్యాశఙ్క్య హానోపాయమాహ —

హేతుఫలాశ్రయాలమ్బనైః   సంగృహీతత్వాదేషామభావే తదభావః ॥ కైవల్య
౧౧॥
వృత్తిః —వాసనానామనన్తరానుభవో హేతుస్తస్యాప్యనుభవస్య
రాగాదయస్తేషామవిద్యేతి సాక్షాత్ పారమ్పర్యేణ హేతుః । ఫలం శరీరాది
స్మృత్యాది చ । ఆశ్రయో  బుద్ధిసత్త్వమ్  । ఆలమ్బనం యదేవానుభవస్య
తదేవ వాసనానామ్ । అతస్తైర్హేతుఫలాశ్రయాలమ్బనైరనన్తానామపి   
వాసనానాం సంగృహీతత్వాత్ । ఏషాం హేత్వాదీనామభావే జ్ఞానయోగాభ్యాం
దగ్ధబీజకల్పత్వే  విహితే నిర్మూలత్వాన్న వాసనాః ప్రరోహన్తి  న
కార్యమారభన్త ఇతి తాసామభావః ॥ ౧౧॥
నను ప్రతిక్షణం  చిత్తస్య నశ్వరత్వోపలబ్ధేర్వాసనానాం
తత్ఫలానాం చ కార్యకారణభావేన యుగపదభావిత్వాద్భేదే
కథమేకత్వమిత్యాశఙ్క్యైకత్వసమర్థనాయాహ   —

అతీతానాగతం స్వరూపతోఽస్త్యధ్వభేదాద్ధర్మాణామ్  ॥ కైవల్య  ౧౨॥
వృత్తిః —ఇహాత్యన్తమసతాం భావానాముత్పత్తిర్న యుక్తిమతీ
తేషాం సత్త్వసమ్బన్ధాయోగాత్  । న హి శశవిషాణాదీనాం క్వచిదపి
సత్త్వసమ్బన్ధో దృష్టః  । నిరుపాఖ్యే చ కార్యే కిముద్దిశ్య  కారణాని
ప్రవర్తేరన్   । న హ్యసన్తం విషయమాలోచ్య కశ్చిత్ ప్రవర్తతే   । సతామపి
విరోధాన్నాభావసమ్బన్ధోఽస్తి  । యత్ స్వరూపం లబ్ధసత్తాకం  తత్ కథం
నిరుపాఖ్యతామభావరూపతాం వా భజతే న విరుద్ధం  రూపం స్వీకరోతీత్యర్థః
।
తస్మాత్ సతామభావాసమ్భవాదసతాం చోత్పత్త్యసమ్భవాత్

తైస్తైర్ధర్మైర్విపరిణమమానో     ధర్మీ సదైకరూప  ఏవావతిష్ఠతే  ।
ధర్మాస్తు త్ర్యధ్వకత్వేన  [పా౦ అధికత్వేన ] త్రైకాలికత్వేన
తత్ర వ్యవస్థితాః  స్వస్మిన్ స్వస్మిన్నధ్వని వ్యవస్థితాః  న
స్వరూపం త్యజన్తి । వర్తమానేఽధ్వని వ్యవస్థితాః  కేవలం
భోగ్యతాం భజన్తే । తస్మాద్ధర్మాణామేవాతీతానాగతాద్యధ్వభేదాత్
తేనైవ  రూపేణ కార్యకారణభావోఽస్మిన్ దర్శనే ప్రతిపద్యతే  ।
తస్మాదపవర్గపర్యన్తమేకమేవ   చిత్తం ధర్మితయాఽనువర్తమానం న
నిహ్నోతుం పార్యతే ॥ ౧౨॥
త ఏతే ధర్మధర్మిణః కింరూపా ఇత్యాహ —

తే వ్యక్తసూక్ష్మా  గుణాత్మానః ॥ కైవల్య  ౧౩॥
వృత్తిః —య ఏతే ధర్మధర్మిణః
ప్రోక్తాస్తే   వ్యక్తసూక్ష్మభేదేన  వ్యవస్థితాః  గుణాః
సత్త్వరజస్తమోరూపాస్తదాత్మానస్తత్స్వభావాస్తత్పరిణామరూపా ఇత్యర్థః  ।
యతః సత్త్వరజస్తమోభిః సుఖదుఃఖమోహరూపైః  సర్వాసాం
బాహ్యాభ్యన్తరభేదభిన్నానాం భావవ్యక్తీనామన్వయానుగమో  దృశ్యతే ।
యద్యదన్వయి తత్తత్ పరిణామరూపం దృష్టమ్  ।యథా ఘటాదయో
మృదన్వితా మృత్పరిణామరూపాః ॥ ౧౩॥
యద్యేతే త్రయో  గుణాః సర్వత్ర మూలకారణం కథమేకో ధర్మీతి వ్యపదేశ
ఇత్యాశఙ్క్యాహ —

పరిణామైకత్వాద్వస్తుతత్త్వమ్  ॥ కైవల్య  ౧౪॥
వృత్తిః —యద్యపి త్రయో  గుణాస్తథాపి
తేషామఙ్గాఙ్గిభావగమనలక్షణో   యః పరిణామః
క్వచిత్ సత్త్వమఙ్గి క్వచిద్రజః  క్వచిచ్చ తమ
ఇత్యేవంరూపస్తస్యైకత్వాద్వస్తునస్తత్త్వమేకముచ్యతే    । యథా — ఇయం
పృథివీ । అయం వాయురిత్యేవమాది ॥ ౧౪॥
నను జ్ఞానవ్యతిరిక్తే  సత్యర్థే వస్త్వేకమనేకం  వా వక్తుం యుజ్యతే । యదా
చ విజ్ఞానమేవ  వాసనావశాత్ కార్యకారణభావేనావస్థితం  తథా తథా
ప్రతిభాతి  తదా కథమేతచ్ఛక్యతే వక్తుమిత్యాశఙ్క్యాహ —

వస్తుసామ్యే చిత్తభేదాత్తయోర్వివిక్తః పన్థాః  ॥ కైవల్య  ౧౫॥

వృత్తిః  — తయోర్జ్ఞానార్థయోర్వివిక్తః   పన్థా వివిక్తో మార్గో
దేశ ఇతియావత్ । కథమ్ । వస్తుసామ్యే చిత్తభేదాత్ । సమానే
వస్తుని స్త్ర్యాదావుపలభ్యమానే  నానాప్రమాతృఈణాం  చిత్తస్య భేదః
సుఖదుఃఖమోహరూపతయా సముపలభ్యతే । తథాహి ఏకస్యాం రూపలావణ్యవత్యాం
యోషితి ఉపలభ్యమానాయాం సరాగస్య సుఖముత్పద్యతే సపత్న్యాస్తు ద్వేషః
పరివ్రాజకాదేర్ఘృణేత్యేకస్మిన్   వస్తుని నానావిధచిత్తోదయాత్ కథం
చిత్తకార్యత్వం వస్తున ఏకచిత్తకార్యత్వే వస్త్వేకరూపతయైవాఽవభాసేత
।
కిఞ్చ చిత్తకార్యత్వే వస్తునో యదీయస్య చిత్తస్య తద్వస్తు కార్యం
తస్మిన్నర్థాన్తరవ్యాసక్తే    తద్వస్తు న కిఞ్చిత్ స్యాత్ । భవత్వితి
చేన్న । తదేవ కథమన్యైర్బహుభిరుపలభ్యేత  । ఉపలభ్యతే చ
తస్మాన్న చిత్తకార్యమ్ । అథ యుగపద్బహుభిః సోఽర్థః  క్రియతే  తదా
బహునిర్మితస్యార్థస్యైకనిర్మితాద్వైలక్షణ్యం    స్యాత్ । యదా తు వైలక్షణ్యం
నేష్యతే తదా కారణభేదే సతి కార్యభేదస్యాభావే నిర్హేతుకమేకరూపం
వా జగత్ స్యాత్ । ఏతదుక్తం భవతి — సత్యపి భిన్నే కారణే యది
కార్యస్యాభేదస్తదా సమగ్రం  జగన్నానావిధకారణజన్యమేకరూపం
స్యాత్ । కారణభేదాననుగమాత్ స్వాతన్త్ర్యేణ  నిర్హేతుకం  వా స్యాత్ ।
యద్యేవం కథం తేన త్రిగుణాత్మనా  చిత్తేనైకస్యైవ   ప్రమాతుః
సుఖదుఃఖమోహమయాని జ్ఞానాని  జన్యన్తే [పా౦ కథం తేన
త్రిగుణాత్మనాఽర్థే  నైకస్యైవ   ప్రమాతుః  సుఖదుఃఖమోహభయాని జ్ఞానాని
న జన్యన్తే] । మైవమ్  । యథాఽర్థస్త్రిగుణస్తథా   చిత్తమపి
త్రిగుణమ్  । తస్యార్థప్రతిభాసోత్పత్తౌ   ధర్మాదయః సహకారికారణమ్ ।
తదుద్భవాభిభవవశాత్ కదాచిచ్చిత్తస్య తేన తేన రూపేణాభివ్యక్తిః
।
తథా చ —కాముకస్య సన్నిహితాయాంయోషితి ధర్మసహకృతం
చిత్తం సత్త్వస్యాఙ్గితయా  పరిణమమానం సుఖమయం భవతి ।
తదేవాఽధర్మసహకారి రజసోఽఙ్గితయా  దుఃఖరూపం సపత్నీమాత్రస్య
భవతి । తీవ్రాధర్మసహకారితయా  పరిణమమానం తమసోఽఙ్గిత్వేన
కోపనాయాః సపత్న్యా మోహమయం భవతి । తస్మాద్విజ్ఞానవ్యతిరేకేణాస్తి
గ్రాహ్యార్థః   [పా౦ గ్రాహ్యోఽర్థః  ] ।

తదేవం విజ్ఞానార్థయోస్తాదాత్మ్యవిరోధాన్న   కార్యకారణభావః । కారణాభేదే
సత్యపి కార్యభేదప్రసఙ్గాదితి   జ్ఞానాద్వ్యతిరిక్తత్వమర్థస్య   వ్యవస్థితమ్  ॥ ౧౫॥
యద్యేవం జ్ఞానం  చేత్ ప్రకాశకత్వాద్గ్రహణస్వభావమర్థశ్చ  
ప్రకాశ్యత్వాద్గ్రాహ్యస్వభావస్తదా   యుగపత్ సర్వానర్థాన్  కథం న గృహ్ణాతి  ।
న స్మరతి చేత్యాశఙ్కాం పరిహర్తుమాహ —

తదుపరాగాపేక్షిత్వాచ్చిత్తస్య వస్తు జ్ఞాతాజ్ఞాతమ్   ॥ కైవల్య  ౧౬॥
వృత్తిః — తస్యార్థస్యోపరాగాదాకారసమర్పణాచ్చిత్తే  బాహ్యం వస్తు
జ్ఞాతమజ్ఞాతం   చ భవతి । అయమర్థః  — సర్వః పదార్థ ఆత్మలాభే
చిత్తం సామగ్రీమపేక్షతే  । నీలాదిజ్ఞానం  చోపజాయమానమిన్ద్రియప్రణాలికయా 
సమాగతమర్థోపరాగం  సహకారికారణత్వేనాపేక్షతే । వ్యతిరిక్తస్యార్థస్య
సమ్బన్ధాభావాద్గ్రహీతుమశక్యత్వాత్   ।
తతశ్చ యేనైవార్థేనాస్య   స్వరూపోపరాగః కృతస్తమేవార్థం
తజ్జ్ఞానం  వ్యవహారయోగ్యతాం నయతి । తతః సోఽర్థో జ్ఞాత  ఉచ్యతే ।
యేన చాఽఽకారో న సమర్పితః స న జ్ఞాతత్వేన  వ్యవహ్రియతే  ।
యస్మింశ్చానుభూతేఽర్థే సాదృశ్యాదిరర్థః  సంస్కారముద్బోధయన్
సహకారితాం ప్రతిపద్యతే  తస్మిన్నేవార్థే స్మృతిరుపజాయత ఇతి న సర్వత్ర
జ్ఞానం  నాపి స్మృతిరితి న కశ్చిద్విరోధః ॥ ౧౬॥
యద్యేవం ప్రమాతాపి  పురుషో యస్మిన్ కాలే నీలం వేదయతే న తస్మిన్ కాలే
పీతాదిమతశ్చిత్తసత్త్వస్యాపి  కదాచిత్ గ్రహీతృరూపత్వాదాకారగ్రహణే 
పరిణామిత్వం ప్రాప్తమిత్యాశఙ్కాం   పరిహర్తుమాహ —

సదా జ్ఞాతాశ్చిత్తవృత్తయః   తత్ప్రభోః పురుషస్యాపరిణామిత్వాత్ ॥ కైవల్య  ౧౭॥
వృత్తిః —యాఏతాశ్చిత్తస్య ప్రమాణవిపర్యయాదిరూపా  వృత్తయః,
తాస్తత్ప్రభోశ్చిత్తస్య గ్రహీతుః  పురుషస్య సదా సర్వకాలమేవ
జ్ఞాతాః  [పా౦ గ़్యేయాః] । తస్య చిద్రూపతయాఽపరిణామిత్వాత్
పరిణామిత్వాభావాదిత్యర్థః  । యద్యసౌ పరిణామీ స్యాత్ తదా పరిణామస్య
కాదాచిత్కత్వాత్ తాసాం చిత్తవృత్తీనాం  సదా జ్ఞాతత్వం  నోపపద్యేత ।
అయమర్థః  —పురుషస్య చిద్రూపస్య  సదైవాధిష్ఠాతృత్వేన 
వ్యవస్థితస్య  యదన్తరఙ్గం  నిర్మలం సత్త్వమ్ తస్యాపి
సదైవావస్థితత్వాద్యేనార్థేనోపరక్తం    భవతి తథావిధస్యార్థస్య  సదైవ

చిచ్ఛాయాసంక్రాన్తిసద్భావస్తస్యాం   సత్యాం సిద్ధం  జ్ఞాతృత్వమితి  న
కదాచిత్ కాచిత్ పరిణామిత్వాశఙ్కా ॥ ౧౭॥
నను చిత్తమేవ యది సత్త్వోత్కర్షాత్  ప్రకాశకమ్  తదా
స్వపరప్రకాశరూపత్వాదాత్మానమర్థం   చ ప్రకాశయతీతి  తావతైవ
వ్యవహారసమాప్తిః । కిం గ్రహీత్రన్తరేణేత్యాశఙ్కామపనేతుమాహ    —

న తత్స్వాభాసం దృశ్యత్వాత్ ॥ కైవల్య  ౧౮॥
వృత్తిః — తచ్చిత్తం స్వాభాసం స్వప్రకాశకం  న భవతి
పురుషవేద్యం భవతీతియావత్ । కుతః । దృశ్యత్వాత్ । యత్ కిల దృశ్యం
తత్ ద్రష్టృవేద్యం   దృష్టం  యథా ఘటాది । దృశ్యం చ చిత్తం
తస్మాన్న స్వాభాసమ్ ॥ ౧౮॥
నను సాధ్యావిశిష్టోఽయం  హేతుః । దృశ్యత్వమేవ చిత్తస్యాసిద్ధమ్  ।
కిఞ్చ స్వబుద్ధిసంవేదనద్వారేణ  హితాహితప్రాప్తిపరిహారరూపా   వృత్తయో
దృశ్యన్తే । తథాహి —క్రుద్ధోఽహం   భీతోఽహమత్ర మే రాగ
ఇత్యేవమాద్యా సంవిత్ బుద్ధేరసంవేదనే  నోపపద్యత ఇత్యాశఙ్కామపనేతుమాహ
—

ఏకసమయే చోభయానవధారణమ్ ॥ కైవల్య  ౧౯॥
వృత్తిః —అర్థస్య  సంవిత్తిరిదన్తయా వ్యవహారయోగ్యతాపాదనమ్ ।
అయమర్థః  సుఖహేతుర్దుఃఖహేతుర్వేతి  । బుద్ధేః  సంవిదహమిత్యేవమాకారేణ
సుఖదుఃఖరూపతయా వ్యవహారక్షమతాపాదనమ్ । ఏవంవిధం చ
వ్యాపారద్వయమర్థప్రత్యక్షకాలే   న యుగపత్ కర్తుం శక్యం విరోధాత్ । న
హి విరుద్ధయోర్వ్యాపారయోర్యుగపత్  సమ్భవోఽస్తి ।
అత ఏకస్మిన్ కాల ఉభయస్య స్వరూపస్యాఽర్థస్య
చావధారయితుమశక్యత్వాన్న చిత్తం స్వప్రకాశకం  భవతి । కిన్తు
ఏవంవిధవ్యాపారద్వయనిష్పాద్యస్య ఫలద్వయస్యాసంవేదనాద్బహిర్ముఖతయైవ
స్వనిష్ఠత్వేన  చిత్తస్య స్వయం వేదనాదర్థనిష్ఠమేవ   ఫలం న
స్వనిష్ఠమిత్యర్థః   ॥ ౧౯॥
నను మాభూద్బుద్ధేః  స్వయం గ్రహణం  బుద్ధ్యన్తరేణ 
భవిష్యతీత్యాశఙ్క్యాహ —

చిత్తాన్తరదృశ్యే  బుద్ధిబుద్ధేరతిప్రసఙ్గః     స్మృతిసఙ్కరశ్చ ॥ కైవల్య  ౨౦॥

వృత్తిః  —యది హి బుద్ధిర్బుద్ధ్యన్తరేణ    వేద్యతే సాఽపి బుద్ధిః
స్వయమబుద్ధా బుద్ధ్యన్తరం   ప్రకాశయితుమసమర్థేతి   తస్యా గ్రాహకం  [

పా౦ బోధకమ్ ]బుద్ధ్యన్తరం   కల్పనీయం తస్యాఽప్యన్యదిత్యనవస్థానాత్
పురుషాన్తరేణార్థప్రతీతిర్న   స్యాత్ । న హి ప్రతీతవప్రతీతాయామర్థః  
ప్రతీతో  భవతి ।
స్మృతిసంకరశ్చ ప్రాప్నోతి  —రూపే రసే వా సముత్పన్నాయాం
బుద్ధౌ తద్గ్రాహికాణామనన్తానాం  బుద్ధీనాం  సముత్పత్తేర్బుద్ధిజనితైః 
సంస్కారైర్యదా  యుగపద్బహ్వయః స్మృతయః క్రియన్తే  తదా
బుద్ధేరపర్యవసానాద్బుద్ధిస్మృతీనాం   చ బహ్వీనాం యుగపదుత్పత్తేః
కస్మిన్నర్థే స్మృతిరియముత్పన్నేతి జ్ఞాతుమశ్క్యత్వాత్  స్మృతీనాం సంకరః
స్యాత్ । ఇయం రూపే స్మృతిరియం రసే స్మృతిరితి న జ్ఞాయేత  ॥ ౨౦॥
నను బుద్ధేః  స్వప్రకాశత్వాభావే  బుద్ధ్యన్తరే   చాసంవేదనే కథమయం
విషయసంవేదనరూపో వ్యవహార ఇత్యాశఙ్క్య స్వసిద్ధాన్తమాహ   —

చిత్తేరప్రతిసఙ్క్రమాయాస్తదాకారాపత్తౌ  స్వబుద్ధిసంవేదనమ్  ॥ కైవల్య
౨౧॥
వృత్తిః —పురుషశ్చిద్రూపత్వాచ్చితిః  సాఽప్రతిసంక్రమా   ।
న విద్యతే ప్రతిసక్రమోఽన్యత్ర   గమనం యస్యాః సా తథోక్తా ।
అన్యేనాసఙ్కీర్ణేతి  యావత్ ।యథా గుణా అఙ్గాఙ్గిభావలక్షణే   పరిణామే
అఙ్గినం  గుణం సంక్రామన్తి  తద్రూపతామివాఽఽపద్యన్తే  । యథా వా లోకే
పరమాణవః ప్రసరన్తో  విషయమారూపయన్తి [పా౦ ఆరోపయన్తి ]
నైవం  చితిశక్తిస్తస్యాః   సర్వదైకరూపతయా  సుప్రతిష్ఠితత్వేన 
వ్యవస్థితత్వాత్  ।
అతస్తత్సన్నిధానే యదా బుద్ధిస్తదాకారతామాపద్యతే   చేతనేవోపజాయతే
[పా౦ చేతనోపజాయతే ]బుద్ధివృత్తిప్రతిసక్రాన్తా     చ
యదా చిచ్ఛక్తిర్బుద్ధివృత్తివిశిష్టతయా    సంవేద్యతే [పా౦
బుద్ధివృత్త్యావేశాత్తథా  సమ్పద్యతే ] తదా బుద్ధేః  స్వస్యా ఆత్మనో
వేదనం సంవేదనం భవతీత్యర్థః  ॥ ౨౧॥
ఇత్థం  స్వసంవిదితం చిత్తం సర్వానుగ్రహణసామర్థ్యేన 
సకలవ్యవహారనిర్వాహక్షమం భవిష్యతీత్యాహ —

ద్రష్టృదృశ్యోపరక్తం   చిత్తం సర్వార్థమ్  ॥ కైవల్య  ౨౨॥
వృత్తిః — ద్రష్టా  పురుషస్తేనోపరక్తం తత్సన్నిధానేన తద్రూపతామివ
ప్రాప్నోతి  దృశ్యోపరక్తం విషయోపరక్తం గృహీతవిషయాకారపరిణామం
యదా భవతి తదా తదేవ చిత్తం సర్వార్థగ్రహణసమర్థం    భవతి ।
యథా నిర్మలం స్ఫటికదర్పణాద్యేవ ప్రతిబిమ్బగ్రహణసమర్థమ్    । ఏవం
రజస్తమోభ్యామనభిభూతం సత్త్వం శుద్ధత్వాచ్చిచ్ఛాయాగ్రహణసమర్థం  
భవతి । న పునరశుద్ధత్వాద్రజస్తమసీ    ।
తన్న్యగ్భూతరజస్తమోరూపమఙ్గితయా  సత్త్వం
నిశ్చలప్రదీపశిఖాకారం  సదైకరూపతయా  పరిణమమానం
చిచ్ఛాయాగ్రహణసామర్థ్యాదామోక్షప్రాప్తేరవతిష్ఠతే      ।
యథాఽయస్కాన్తసన్నిధానే లోహస్య చలనమావిర్భవత్యేవం
చిద్రూపపురుషసన్నిధానే  సత్త్వస్యాభివ్యఙ్గ్యమభివ్యజ్యతే  చైతన్యమ్  ।
అత ఏవాస్మిన్దర్శనే  ద్వే చిచ్ఛక్తీ —
నిత్యోదితాఽభివ్యఙ్గ్యా  చ । నిత్యోదితా చిచ్ఛక్తిః
పురుషసన్నిధానాదభివ్యక్తమభివ్యఙ్గ్యచైతన్యం    సత్త్వమ్ । అభివ్యఙ్గ్యా
చిచ్ఛక్తిస్తదత్యన్తసన్నిహితత్వాదన్తరఙ్గం     పురుషస్య భోగ్యతాం
ప్రతిపద్యతే  । తదేవ శాన్తబ్రహ్మవాదిభిః  సాంఖ్యైః  పురుషస్య
పరమాత్మనోఽధిష్ఠేయం  కర్మానురూపం సుఖదుఃఖభోక్తృతయా
వ్యపదిశ్యతే ।
యత్త్వనుద్రిక్తత్వాదేకస్యాపి   గుణస్య కదాచిత్ కస్యచిదఙ్గిత్వాత్  త్రిగుణం
ప్రతిక్షణం  పరిణమమానం సుఖదుఃఖమోహాత్మకమనిర్మలం తత్తస్మిన్
కర్మానురూపే శుద్ధే సత్త్వే  స్వాకారసమర్పణద్వారేణ సంవేద్యతామాపాదయతి
తచ్ఛుద్ధమాద్యం  చిత్తసత్త్వమేవేతి  ప్రతిసఙ్క్రాన్తచిచ్ఛాయమన్యతో
గృహీతవిషయాకారేణ చిత్తేనోపఢౌకితమాకారం చిత్సఙ్క్రాన్తిబలాత్
చేతనాయమానం వాస్తవచైతన్యాభావేఽపి  సుఖదుఃఖస్వరూపం
భోగమనుభవతి । స ఏవం భోగోఽత్యన్తసన్నిధానేన
వివేకాగ్రహణాదభోక్తురపి  పురుషస్య భోగ ఇతి వ్యపదిష్యతే ।
అనేనైవాభిప్రాయేణ   విన్ధ్యవాసినోక్తమ్  — సత్త్వతప్యత్వమేవ
పురుషతప్యత్వమితి । అన్యత్రాపి  — ప్రతిబిమ్బే
ప్రతిబిమ్బమానచ్ఛాయాసదృశచ్ఛాయోద్భవః  ప్రతిబిమ్బశబ్దేనోచ్యతే   ।
ఏవం సత్త్వేఽపి పౌరుషేయచిచ్ఛాయాసదృశచిదభివ్యక్తిః

ప్రతిసఙ్క్రాన్తిశవ్దార్థ    ఇతి ।
నను ప్రతిబిమ్బం  నామ నిర్మలస్య నియతపరిణామస్య నిర్మలే దృష్టమ్  ।
యథాముఖస్య దర్పణే । అత్యన్తనిర్మలస్య వ్యాపకస్యాపరిణామినః
పురుషస్య తస్మాదత్యన్తనిర్మలాత్ పురుషాదనిర్మలే సత్త్వే కథం
ప్రతిబిమ్బనముపపద్యతే  ।
ఉచ్యతే — ప్రతిబిమ్బనస్య  స్వరూపమనవగచ్ఛతా భవతేదమభ్యధాయి ।
యైవ  సత్త్వగతాయా అభివ్యఙ్గ్యాయాశ్చిచ్ఛక్తేః  పురుషస్య
సాన్నిధ్యాదభివ్యక్తిః  సైవ  ప్రతిబిమ్బనముచ్యతే  । యాదృశీ పురుషగతా
చిచ్ఛక్తిస్తచ్ఛాయాప్యత్రావిర్భవతి   ।
యదప్యుక్తమత్యన్తనిర్మలః పురుషః కథమనిర్మలే సత్త్వే
ప్రతిసంక్రామతీతి   తదప్యనైకాన్తికమ్  । నైర్మల్యాదపకృష్టేఽపి 
జలాదావాదిత్యాదయః ప్రతిసంక్రాన్తాః   సముపలభ్యన్తే ।
యదప్యుక్తమనవచ్ఛిన్నస్య నాస్తి ప్రతిసంక్రాన్తిరితి    తదప్యయుక్తం
వ్యాపకస్యాప్యాకాశస్య దర్పనాదౌ ప్రతిసంక్రాన్తిదర్శనాత్    । ఏవం సతి న
కాచిదనుపపత్తిః ప్రతిబిమ్బదర్శనస్య  ।
నను సాత్త్వికపరిణామరూపే బుద్ధిసత్త్వే 
పురుషసన్నిధానాదభివ్యఙ్గ్యాయాశ్చిచ్ఛక్తేర్బాహ్యాకారసంక్రాన్తౌ 
పురుషస్య సుఖదుఃఖరూపో భోగ ఇత్యుక్తమ్ తదనుపపన్నమ్ । తదేవ
చిత్తసత్త్వం  ప్రకృతావపరిణతాయాం  కథం సమ్భవతి కిమర్థశ్చ
తస్యాః పరిణామః ।
అథోచ్యేత పురుషస్యార్థోపభోగసమ్పాదనం  తయా కర్తవ్యమ్ । అతః
పురుషార్థకర్తవ్యతయాఽస్యా   యుక్త ఏవ పరిణామః । తచ్చానుపపన్నమ్ ।
పురుషార్థకర్తవ్యతాయా   ఏవానుపపత్తేః । పురుషార్థో మయా కర్తవ్య
ఏవంవిధోఽధ్యవసాయః పురుషార్థకర్తవ్యతోచ్యతే   । జడాయాశ్చ
ప్రకృతేః  కథం ప్రథమమేవంవిధోఽధ్యవసాయః  । అస్తి చేదధ్యవసాయః
కథం జడత్వమ్ ।
అత్రోచ్యతే  —అనులోమప్రతిలోమలక్షణపరిణామద్వయే
సహజం శక్తిద్వయమస్తి  । తదేవ పురుషార్థకర్తవ్యతోచ్యతే   ।
సా చ శక్తిరచేతనాయా అపి ప్రకృతేః  సహజైవ  । తత్ర
మహదాదిమహాభూతపర్యన్తోఽస్యా బహిర్ముఖతయాఽనులోమః పరిణామః । పునః
స్వకారణానుప్రవేశనద్వారేణాస్మితాఽన్తః  పరిణామః ప్రతిలోమః  ।

ఇత్థం  పురుషస్య భోగపరిసమాప్తేః [పా౦ ఆ భోగపరిసమప్తేః]
సహజశక్తిద్వయక్షయాత్ కృతార్థా ప్రకృతిర్న  పునః పరిణామమారభతే ।
ఏవంవిధాయాం చ పురుషార్థకర్తవ్యతాయాం   జడాయా అపి ప్రకృతేర్న
కాచిదనుపపత్తిః ।
నను యదీదృశీ శక్తిః  సహజైవ  ప్రధానస్యాస్తి  తత్ కిమర్థం
మోక్షార్థిభిర్మోక్షాయ  యత్నః క్రియతే  । మోక్షస్య చానర్థనీయత్వే
తదుపదేశకశాస్త్రస్యానర్థక్యం   స్యాత్ । ఉచ్యతే —యోఽయం
ప్రకృతిపురుషయోరనాదిర్భోగ్యభోక్తృత్వలక్షణః  [పా౦
భోక్తృభాబలక్షణః ] సమ్బన్ధస్తస్మిన్   సతి వ్యక్తచేతనాయాః
ప్రకృతేః  కర్తృత్వాభిమానాద్దుఃఖానుభవే   సతి కథమియం
దుఃఖనివృత్తిరాత్యన్తికీ మమ స్యాదితి భవత్యేవాధ్యవసాయః । అతో
దుఃఖనివృత్త్యుపాయోపదేశకశాస్త్రోపదేశాపేక్షాఽస్త్యేవ  ప్రధానస్య  ।
తథాభూతమేవ కర్మానురూపం బుద్ధిసత్త్వం   శాస్త్రోపదేశస్య  విషయః ।
దర్శనాన్తరేష్వప్యేవంవిధ ఏవావిద్యాస్వభావః శాస్త్రేఽధిక్రియతే   [

అభిధీయతే ] ।
స చ మోక్షాయ ప్రయతమాన  ఏవంవిధశాస్త్రోపదేశం  సహకారిణమపేక్ష్య
మోక్షాఖ్యం ఫలమాసాదయతి । సర్వాణ్యేవ కార్యాణి ప్రాప్తాయాం
సామగ్ర్యామాత్మానం  లభన్తే । అస్య ప్రతిలోమపరిణామద్వారేణైవోత్పాద్యస్య 
మోక్షాఖ్యస్య కార్యస్యేదృశ్యేవ సామగ్రీ ప్రమాణేన  నిశ్చితా
ప్రకారాన్తరేణానుపపత్తేః  । అతస్తాం వినా కథం భవితుమర్హతి  ।
అతః స్థితమేతత్  — సంక్రాన్తవిషయోపరాగమభివ్యక్తచిచ్ఛాయం 
బుద్ధిసత్త్వం   విషయనిశ్చయద్వారేణ సమగ్రాం  లోకయాత్రాం  నిర్వాహయతీతి ।
ఏవంవిధమేవ చిత్తం పశ్యన్తో భ్రాన్తాః  స్వసంవేదనం చిత్తం
చిత్తమాత్రం  చ జగదిత్యేవం బ్రువాణాః  ప్రతిబోధితా  భవన్తి ॥ ౨౨॥
నను యద్యేవంవిధాదేవ చిత్తాత్ సకలవ్యవహారనిష్పత్తిః కథం
ప్రమాణశూన్యో  ద్రష్టాఽభ్యుపగమ్యత   ఇత్యాశఙ్క్య ద్రష్టుః   ప్రమాణమాహ
—

తదసఙ్ఖ్యేయవాసనాభిశ్చిత్రమపి   పరార్థం  సంహత్యకారిత్వాత్ ॥ కైవల్య
౨౩॥
వృత్తిః — తదేవ చిత్తం సంఖ్యాతుమశక్యాభిర్వాసనాభిశ్చిత్రమపి

నానారూపమపి పరార్థం  పరస్య స్వామినో భోక్తుర్భోగాపవర్గలక్షణమర్థం 
సాధయతీతి । కుతః । సంహత్యకారిత్వాత్ సంహత్య సమ్భూయ
మిలిత్వాఽర్థక్రియాకారిత్వాత్   । యచ్చ సంహత్యార్థక్రియాకారి   తత్
పరార్థం  దృష్టమ్  । యథా శయనాసనాది । సత్త్వరజస్తమాంసి చ
చిత్తలక్షణపరిణామభాఞ్జి సంహత్యకారీణి చాతః పరార్థాని  । యః
పరః స పురుషః ।
ననుయాదృశేన శయనాసనాదీనాం పరేణ శరీరవతా
పారార్థ్యముపలబ్ధం   తద్దృష్టాన్తబలేన    తాదృశ ఏవ పరః సిధ్యతి ।
యాదృశశ్చ భవతాం పరోఽసంహతరూపోఽభిప్రేతస్తద్విపరీతస్య 
సిద్ధేరయమిష్టవిఘాతకృద్ధేతుః    ।
ఉచ్యతే —యద్యపి సామాన్యేన పరార్థమాత్రే  వ్యాప్తిర్గృహీతా
తథాఽపి సత్త్వాదివిలక్షణధర్మిపర్యాలోచనయా తద్విలక్షణ
ఏవ భోక్తా పరః సిధ్యతి । యథా చన్దనావృతే  శిఖరిణి
విలక్షణాద్ధూమాద్వహ్నిరనుమీయమాన  ఇతరవహ్నివిలక్షణశ్చన్దనప్రభవ 
ఏవ ప్రతీయతే  । ఏవమిహాపి విలక్షణస్య సత్త్వాఖ్యస్య భోగ్యస్య
పరార్థత్వేఽనుమీయమానే  తథావిధ ఏవ భోక్తాఽధిష్ఠాతా
పరశ్చిన్మాత్రరూపోఽసంహతః  సిధ్యతి ।
యది చ తస్య పరత్వం సర్వోత్కృష్టత్వమేవం  ప్రతీయతే
తథాపి తామసేభ్యో విషయేభ్యః ప్రకృష్యతే  శరీరం
ప్రకాశరూపేన్ద్రియాశ్రయత్వాత్    । తస్మాదపి ప్రకృష్యన్తే   ఇన్ద్రియాణి  ।
తతోఽపి ప్రకృష్టం   సత్త్వం ప్రకాశరూపమ్  । తస్యాపి యః ప్రకాశకః
ప్రకాశ్యవిలక్షణః  స చిద్రూప  ఏవ [పా౦ ఇవ ] భవతీతి
కుతస్తస్య సంహతత్వమ్ ॥ ౨౩॥
ఇదానీం శాస్త్రఫలం  కైవల్యం  నిర్ణేతుం  దశభిః సూత్రైరుపక్రమతే   —

విశేషదర్శిన ఆత్మభావభావనానివృత్తిః ॥ కైవల్య  ౨౪॥
వృత్తిః — ఏవం సత్త్వపురుషయోరన్యత్వే సాధితే యస్తయోర్విశేషం
పశ్యతి —అయమస్మాదన్య ఇత్యేవంరూపమ్ — తస్య
విజ్ఞాతచిత్తరూపసత్త్వస్య  చిత్తేయాఽఽత్మభావభావనా సా నివర్తతే ।
చిత్తమేవ కర్తృ జ్ఞాతృ  భోక్త్రిత్యభిమానో  నివర్తతే ॥ ౨౪॥
తస్మిన్ సతి కిం భవతీత్యాహ —

తదా వివేకనిమ్నం కైవల్యప్రాగ్భారం   చిత్తమ్ ॥ కైవల్య  ౨౫॥
వృత్తిః —యదస్యాజ్ఞాననిమ్నపథం  బహిర్ముఖం విషయోపభోగఫలం
చిత్తమాసీత్తదిదానీం వివేకనిమ్నం వివేకమార్గమన్తర్ముఖం
కైవల్యప్రాగ్భారం   కైవల్యప్రారమ్భం   సమ్పద్యత ఇతి ॥ ౨౫॥
అస్మింశ్చ వివేకవాహిని చిత్తే యేఽన్తరాయాః ప్రాదుర్భవన్తితేషాం
హేతుప్రతిపాదనద్వారేణ  త్యాగోపాయమాహ —

తచ్ఛిద్రేషు  ప్రత్యయాన్తరాణి  సంస్కారేభ్యః ॥ కైవల్య  ౨౬॥
వృత్తిః — తస్మిన్ సమాధౌ స్థితస్య  ఛిద్రేష్వన్తరాయేషు 
యాని ప్రత్యయాన్తరాణి  వ్యుత్థానరూపాణి  జ్ఞానాని  ప్రాగ్భూతేభ్యః
వ్యుత్థానానుభవజేభ్యః  సంస్కారేభ్యోఽహం మమేత్యేవంరూపాణి
క్షీయమాణేభ్యోఽపి ప్రాదుర్భవన్తి  । అన్తఃకరణోచ్ఛిత్తిద్వారేణ తేషాం
హానం కర్తవ్యమిత్యుక్తం భవతి ॥ ౨౬॥
హానోపాయశ్చ పూర్వమేవోక్త ఇత్యాహ —

హానమేషాం క్లేశవదుక్తమ్  ॥ కైవల్య  ౨౭॥
వృత్తిః —యథా క్లేశానామవిద్యాదీనాం  హానం పూర్వముక్తమ్
(౨।౧౦–౧౧) తథా సంస్కారాణామపి కర్తవ్యమ్ ।యథా తే జ్ఞానాగ్నినా
ప్లుష్టా  దగ్ధబీజకల్పా  న పునశ్చిత్తభూమౌ ప్రరోహం  లభన్తే తథా
సంస్కారా అపి ॥ ౨౭॥
ఏవం చ ప్రత్యయాన్తరాన్తరానుదయే  స్థిరీభూతే  సమాధౌయాదృశస్య
యోగినః సమాధేః ప్రకర్షప్రాప్తిర్భవతి     తథావిధముపాయమాహ —

ప్రసఙ్ఖ్యానేఽప్యకుసీదస్య   సర్వథా వివేకఖ్యాతేర్ధర్మమేఘః  సమాధిః ॥ కైవల్య  ౨౮॥
వృత్తిః — ప్రసంఖ్యానం  యావతాం తత్త్వానాం యథాక్రమం  వ్యవస్థితానాం
పరస్పరవిలక్షణస్వరూపవిభావనమ్ । తస్మిన్ సత్యప్యకుసీదస్య
ఫలమలిప్సోః ప్రత్యయాన్తరాణామనుదయే  సర్వప్రకారవివేకఖ్యాతేః
పరిశేషాద్ధర్మమేఘః  సమాధిర్భవతి । ప్రకృష్టమశుక్లకృష్ణం   
ధర్మం పరమపురుషార్థసాధకం  మేహతి సిఞ్చతీతి ధర్మమేఘః । అనేన
ప్రకృష్టధర్మస్యైవ    జ్ఞానహేతుత్వమిత్యుపపాదితం  భవతి ॥ ౨౮॥
తస్మాద్ధర్మమేఘాత్  కిం భవతీత్యాహ —

తతః క్లేశకర్మనివృత్తిః  ॥ కైవల్య  ౨౯॥
వృత్తిః — క్లేశానామవిద్యాదీనామభినివేశాన్తానాం  కర్మణాం చ
శుక్లాదిభేదేన  త్రివిధానాం  జ్ఞానోదయాత్  పూర్వపూర్వకారణనివృత్యా
నివృత్తిర్భవతి ॥ ౨౯॥
తేషు నివృత్తేషు కిం భవతీత్యాహ —

తదా సర్వావరణమలాపేతస్య జ్ఞానస్యానన్త్యాజ్జ్ఞేయమల్పమ్   ॥ కైవల్య  ౩౦॥
వృత్తిః —ఆవ్రియతే  చిత్తమేభిరిత్యావరణాని
క్లేశాస్త  ఏవ మలాస్తేభ్యోఽపేతస్య తద్విరహితస్య జ్ఞానస్య
గగననిభస్యానన్త్యాదనవచ్ఛేదాజ్జ్ఞేయమల్పం  గణనాస్పదం భవతి ।
అక్లేశేనైవ   సర్వం జ్ఞేయం  జానాతీత్యర్థః  ॥ ౩౦॥
తతః కిమిత్యాహ —

తతః కృతార్థానాం  పరిణామక్రమసమాప్తిర్గుణానామ్   ॥ కైవల్య  ౩౧॥
వృత్తిః — కృతో నిష్పాదితో భోగాపవర్గలక్షణః  పురుషార్థః
ప్రయోజనం  యైస్తే   కృతార్థాః  । గుణాః సత్త్వరజస్తమాంసి । తేషాం పరిణామ
ఆపురుషార్థసమాప్తేరానులోమ్యేన  ప్రాతిలోమ్యేనాఙ్గాఙ్గిభావః    స్థితిలక్షణః  ।
తస్య యోఽసౌ క్రమో  వక్ష్యమాణస్తస్య పరిసమాప్తిర్నిష్ఠా । న
పునరుద్భవ ఇత్యర్థః  ॥ ౩౧॥
క్రమస్యోక్తస్య  లక్షణమాహ —

క్షణప్రతియోగీ  పరిణామాపరాన్తనిర్గ్రాహ్యః  క్రమః  ॥ కైవల్య  ౩౨॥
వృత్తిః — క్షణోఽల్పీయాన్ కాలస్తస్య యోఽసౌ ప్రతియోగీ
క్షణవిలక్షణః పరిణామాపరాన్తనిర్గ్రాహ్యోఽనుభూతేషు  క్షణేషు
పశ్చాత్ సంకలనబుద్ధ్యైవ  యో గృహ్యతే స క్షణానాం క్రమ  ఉచ్యతే ।
న హ్యననుభూతేషు క్రమః  పరిజ్ఞాతుం  శక్యః ॥ ౩౨॥
ఇదానీం ఫలభూతస్య కైవల్యస్యాసాధారణస్వరూపమాహ  —

పురుషార్థశూన్యానాం  గుణానాం ప్రతిప్రసవః   కైవల్యం  స్వరూపప్రతిష్ఠా
వా చితిశక్తేరితి ॥ కైవల్య  ౩౩॥

[ చితిశక్తిః ఇతి బహుసమ్మతః సూత్రపాఠః  । ]

వృత్తిః — సమాప్తభోగాపవర్గలక్షణపురుషార్థానాం   గుణానాం యః
ప్రతిప్రసవః   ప్రతిలోమస్య  పరిణామస్య సమాప్తౌ వికారానుద్భవో యది
వ చితిశక్తేర్వృత్తిసారూప్యనివృత్తౌ  స్వరూపమాత్రేఽవస్థానం   తత్
కైవల్యముచ్యతే  ॥ ౩౩॥
తదేవం సిద్ధ్యన్తరేభ్యో   విలక్షణాం సర్వసిద్ధిమూలభూతాం
సమాధిసిద్ధిమభిధాయ  జాత్యన్తరపరిణామలక్షణస్య చ
సిద్ధివిశేషస్య  ప్రకృత్యాపూరణమేవ  కారణమిత్యుపపాద్య
ధర్మాదీనాం ప్రతిబన్ధకనివృత్తమాత్రే   ఏవ సామర్థ్యమితి
ప్రదర్శ్య  నిర్మాణచిత్తానామస్మితామాత్రాదుద్భవ  ఇత్యుక్త్వా తేషాం
చయోగిచిత్తమేవాధిష్ఠాపకమితి  ప్రదర్శ్య  యోగిచిత్తస్య
చిత్తాన్తరవైలక్షణ్యమభిధాయ   తత్కర్మణామలౌకికత్వం
చోపపాద్య విపాకానుగుణానాం వాసనానామభివ్యక్తిసామర్థ్యం 
కార్యకారణయోశ్చైక్యప్రతిపాదనేన   వ్యవహితానామపి
వాసనానామానన్తర్యముపపాద్య తాసామానన్త్యేఽపి హేతుఫలాదిద్వారేణ
హానముపదర్శ్య అతీతాదిష్వధ్వసు ధర్మాణాం సద్భావముపపాద్య
విజ్ఞానవాదం  నిరాకృత్య సాకారవాదం చ ప్రతిష్ఠాప్య   పురుషస్య
జ్ఞాతృత్వముక్త్వా  చిత్తద్వారేణ సకలవ్యవహారనిష్పత్తిముపపాద్య
పురుషసత్త్వే ప్రమాణముపదర్శ్య  కైవల్యనిర్ణయాయ   దశభిః
సూత్రైః  క్రమేణోపయోగినోఽర్థానభిధాయ   శాస్త్రాన్తరేఽప్యేతదేవ 
కైవల్యమిత్యుపపాద్య  కైవల్యస్వరూపం  నిర్ణీతమితి  వ్యాకృతః కైవల్యపాదః  ।
[ ఇహ శ్రీభోజదేవస్య  రాజమార్తణ్డవృత్తిర్వస్తుతః   సమాప్తా ।
తథాఽపి కతిపయాని పృష్ఠాని  ప్రలాపపూర్ణాని   సంయోజితాన్యస్మిన్ స్థానే
కేనచిత్ పాషణ్డేనాఽయౌక్తికాని  తిరస్కృతాని చ సర్వైరపి యోగిభిః ।
న కేవలం సర్వాన్యపి దర్శనాని ఖణ్డితాని  కిఞ్చిద్వేదవిరుద్ధం  మతమపి
తేన ప్రచారితమ్  । జిజ్ఞాసోః  పాఠకస్య కౌతూహలనివృత్త్యర్థమేతాని
పృష్ఠాన్యత్ర  సమావిష్టాని  । ]

[ న కేవలమస్మద్దర్శనే  క్షేత్రజ్ఞః 
కైవల్యావస్థాయామేవంవిధశ్చిద్రూపః    యావద్దర్శనాన్తరేష్వపి
విమృష్యమాణ ఏవంరూపోఽవతిష్ఠతే  । తథాహి — సంసారదశాయామాత్మా

కర్తృత్వభోక్తృత్వానుసన్ధాతృత్వమయః   ప్రతీయతేఽన్యథా
యద్యయమేకః క్షేత్రజ్ఞస్తథావిధో    న స్యాత్తదా జ్ఞానక్షణానామేవ
పూర్వాపరానుసన్ధాతృశూన్యానామాత్మభావే  నియతః కర్మఫలసమ్బన్ధో న
స్యాత్ కృతహానాకృతాభ్యాగమప్రసఙ్గశ్చ   ।
యది యేనైవ  శాస్త్రోపదిష్టమనుష్ఠితం    కర్మ తస్యైవ  భోక్తృత్వం
భవేత్తదా హితాహితప్రాప్తిపరిహారాయ   సర్వస్య ప్రవృత్తిర్ఘటేత  
సర్వస్యైవ  వ్యవహారస్య హానోపాదానలక్షణస్యానుసన్ధానేనైవ 
ప్రాప్తత్వాజ్జ్ఞానక్షణానాం    పరస్పరభేదేనానుసన్ధానశూన్యత్వాత్
తదనుసన్ధానాభావే  కస్యచిదపి వ్యవహారానుపపత్తేః కర్తా
భోక్తాఽనుసన్ధాతా  యః స ఆత్మేతి వ్యవస్థాప్యతే  ।
మోక్షదశాయాం తు
సకలగ్రాహ్యగ్రాహకలక్షణవ్యవహారాభావాచ్చైతన్యమాత్రమేవ   
తస్యావశిష్యతే తచ్చైతన్యం  చితిమాత్రత్వేనైవోపపద్యతే 
న పునరాత్మసంవేదనేన । యస్మాద్విషయగ్రహణసమర్థనమేవ 
చితే రూపం నాత్మగ్రాహకత్వమ్  । తథాహి —అర్థశ్చిత్యా
గృహ్యమాణోఽయమితి గృహ్యతే స్వరూపం గృహ్యమాణమహమితి
న పునర్యుగపద్బహిర్ముఖతాఽన్తర్ముఖతాలక్షణవ్యాపారద్వయం
పరస్పరవిరుద్ధం  కర్తుం శక్యమ్ । అత ఏకస్మిన్ సమయే వ్యాపారద్వయస్య
కర్తుమశక్యత్వాచ్చిద్రూపతయైవావశిష్యతే   । అతో మోక్షావస్థాయాం
నివృత్తాధికారేషు గుణేషు చిన్మాత్రరూప  ఏవాత్మాఽవతిష్ఠత్  ఇత్యేవ
యుక్తమ్ ।
సంసారదశాయాం తు ఏవమ్భూతస్యైవ  కర్తృత్వం
భోక్తృత్వమనుసన్ధాతృత్వం  చ సర్వముపపద్యతే ।
తథాహి —యోఽయం ప్రకృత్యా  సహానాదిర్నైసర్గికోఽస్య 
భోగ్యభోక్తృత్వలక్షణసమ్బన్ధోఽవివేకఖ్యాతిమూలః  । అస్మిన్ సతి
పురుషార్థకర్తవ్యతారూపశక్తిద్వయసద్భావే  యా మహదాదిభావేన
పరిణతిస్తస్యాం సంయోగే సతి యదాత్మనోఽధిష్ఠాతృత్వం
చిచ్ఛాయాసమర్పణసామర్థ్యం  బుద్ధిసత్త్వస్య   చ
సంక్రాన్తచిచ్ఛాయాగ్రహణసామర్థ్యం     చిదవష్టబ్ధాయాశ్చ   బుద్ధేర్యోఽయం
కర్తృత్వభోక్తృత్వాధ్యవసాయస్తత ఏవ సర్వస్యానుసన్ధానపూర్వకస్య

వ్యవహారస్య నిష్పత్తేః కిమన్యైః  ఫల్గుభిః  కల్పనాజల్పైః  ।
యది పునరేవమ్భూతమార్గవ్యతిరేకేణ  పారమార్థికమాత్మనః
కర్తృత్వాద్యఙ్గీక్రియేత   తదాఽస్య పరిణామిత్వప్రసఙ్గః   ।
పరిణామిత్వాచ్చానిత్యత్వే తస్యాఽఽత్మత్వమేవ న స్యాత్ । యథా
హ్యేకస్మిన్నేవ సమయే ఏకేనైకరూపేణ  న పరస్పరవిరుద్ధావస్థానుభవః 
సమ్భవతి । తథాహి —యస్యామవస్థాయామాత్మసమవేతే  సుఖే సముత్పన్నే
తస్యానుభవితృత్వం న తస్యామేవావస్థాయాం  దుఃఖానుభవితృత్వమ్ ।
అతోఽవస్థానానాత్వాత్  తదభిన్నస్యావస్థావతో  నానాత్వమ్ ।నానాత్వాచ్చ
పరిణామిత్వాన్నాత్మత్వమ్ । నాపి నిత్యత్వమ్ । అత ఏవ శాన్తబ్రహ్మవాదిభిః
సాంఖ్యైరాత్మనః  సదైవ  సంసారదశాయాం మోక్షదశాయాం చైకం
రూపమఙ్గీక్రియతే   ।
యే తు వేదాన్తవాదినశ్చిదానన్దమయత్వమాత్మనో  మోక్షం
మన్యన్తే తేషాం న యుక్తః పక్షః । తథాహి —ఆనన్దస్య
సుఖస్వరూపత్వాత్ సుఖస్య చ సదైవ  సంవేద్యమానతయైవ
ప్రతిభాసాత్  సంవేద్యమానత్వం చ సంవేదనవ్యతిరేకేణానుపపన్నమితి
సంబేద్యసంవేదనయోర్ద్వయోరభ్యుపగమాదద్వైతహానిః   । అథ
సుఖాత్మకత్వమేవ తస్యోచ్యేత తద్విరుద్ధధర్మాధ్యాసాదనుపపన్నమ్  । న
హి సంవేదనం సంవేద్యం చైకం  భవితుమర్హతీతి  ।
కిఞ్చాద్వైతవాదిభిః  కర్మాత్మపరమాత్మభేదేనాత్మా ద్వివిధః
స్వీకృతః । ఇత్థం  చ తత్ర యేనైవ  రూపేణ సుఖదుఃఖభోక్తృత్వం
కర్మాత్మనస్తేనైవ  రూపేణ యది పరమాత్మనః స్యాత్తదా కర్మాత్మవత్
పరమాత్మనః పరిణామిత్వమవిద్యాస్వభావత్వం చ స్యాత్ । అథ న తస్య
సాక్షాద్భోక్తృత్వం కిన్తు తదుపఢౌకితముదాసీనతయాఽధిష్ఠాతృత్వేన
స్వీకరోతి తదాఽస్మద్దర్శనానుప్రవేశః   । ఆనన్దరూపతా  చ పూర్వమేవ
నిరాకృతా ।
కిఞ్చావిద్యాస్వభావత్వే నిఃస్వభావత్వాత్ కర్మాత్మనాం కః శాస్త్రాధికారీ  ।
న తావన్నిత్యనిర్ముక్తత్వాత్ పరమాత్మా । నాప్యవిద్యా స్వభావత్వాత్ కర్మాత్మా ।
తతశ్చ సకలశాస్త్రవైయర్థ్యప్రసఙ్గః      । అవిద్యామయత్వే చ
జగతోఽఙ్గీక్రియమాణే   కస్యావిద్యేతి విచార్యతే । న తావత్ పరమాత్మనో
నిత్యముక్తత్వాద్విద్యారూపత్వాచ్చ । కర్మాత్మనోఽపి పరమార్థతో
నిఃస్వభావతయా శశవిషాణప్రఖ్యత్వే  కథమవిద్యాసమ్బన్ధః  ।

అథోచ్యతే నమ । ఏతదేవావిద్యాయా అవిద్యాత్వం యదవిచారణీయత్వమ్ ।
యైవ  హి విచారేణ దినకరస్పృష్టనీహారవద్విమలముపయాతి
సాఽవిద్యేత్యుచ్యతే । మైవమ్  । యద్వస్తు కిఞ్చిత్ కార్యం కరోతి
తదవశ్యం కుతశ్చిద్భిన్నమభిన్నం వా వక్తవ్యమ్ । అవిద్యాయాశ్చ
సంసారలక్షణకార్యకర్తృత్వమవశ్యమఙ్గీకర్తవ్యమ్   । తస్మిన్
సత్యపి యద్యనిర్వాచ్యత్వముచ్యతే తదా కస్యచిదపి వాచ్యత్వం న స్యాత్
బ్రహ్మణోఽప్యవాచ్యత్వప్రసక్తిః    । తస్మాదధిష్ఠాతృతారూపవ్యతిరేకేణ
నాన్యదాత్మనో రూపముపపద్యతే । అధిష్ఠాతృత్వం  చ చిద్రూపత్వమేవ
తద్వ్యతిరిక్తస్య ధర్మస్య కస్యచిత్ ప్రమాణానుపపత్తేః  ।
యైరపి  నైయాయికాదిభిరాత్మా  చేతనాయోగాచ్చేతన ఇత్యుచ్యతే చేతనాపి
తస్య మనఃసంయోగజా । తథాహి — ఇచ్ఛాజ్ఞానప్రయత్నాదయో 
యే గుణాస్తస్య వ్యవహారదశాయామాత్మమనఃసంయోగాదుత్పద్యన్తే
తైరేవ  చ గుణైః  స్వయం జ్ఞాతా  కర్తా భోక్తేతి వ్యపదిశ్యతే ।
మోక్షదశాయాం తు మిథ్యాజ్ఞాననివృత్తౌ  తన్మూలానాం దోషాణామపి
నివృత్తిః । తేషాం బుద్ధ్యాదీనాం  విశేషగుణానామత్యన్తోచ్ఛిత్తిః
స్వరూపమాత్రప్రతిష్ఠత్వమాత్మనోఽఙ్గీకృతం     తేషామయుక్తః పక్షః ।
యతస్తస్యాం దశాయాం నిత్యత్వవ్యాపకత్వాదయో గుణా ఆకాశాదీనామపి
సన్తి । అతస్తద్వైలక్షణ్యేనాత్మనశ్చిద్రూపత్వమవశ్యమఙ్గీకార్యమ్    ।
ఆత్మత్వవిలక్షణజాతియోగ ఇతి చేన్న । సర్వస్యైవ  తజ్జాతియోగః
సమ్భవతి । అతో జాతిభ్యో వైలక్షణ్యమాత్మనోఽవశ్యమఙ్గీకర్తవ్యమ్    ।
తస్యాధిష్ఠాతృత్వం  చిద్రూపతయైవ   ఘటతే నాన్యథా ।
యైరపి  మీమాంసకైః  కర్మకర్తృరూప ఆత్మాఽఙ్గీక్రియతే   తేషామపి
న యుక్తః పక్షః । తథాహి —అహంప్రత్యయగ్రాహ్య   ఆత్మేతి తేషాం
ప్రతిజ్ఞా  । అహంప్రత్యయే  చ కర్తృత్వం కర్మత్వం చాత్మన ఏవ । న
చైతద్విరుద్ధత్వాదుపపద్యతే   । కర్తృత్వం ప్రమాతృత్వం  కర్మత్వం
చ ప్రమేయత్వమ్  । న చైతద్విరుద్ధధర్మాధ్యాసో  యుగపదేకస్య ఘటతే ।
యద్విరుద్ధధర్మాధ్యస్తం  న తదేకం యథా భావాభావౌ । విరుద్ధే చ
కర్తృత్వకర్మత్వే । అథోచ్యతే — న కర్తృత్వకర్మత్వయోర్విరోధః
కిన్తు కర్తృత్వకరణత్వయోః  । నైతద్యుక్తమ్  । విరుద్ధధర్మాధ్యాసస్య
తుల్యత్వాత్ కర్తృత్వకర్మత్వయోరేవ విరోధో న కర్తృత్వకర్మత్వయోః ।
తస్మాదహంప్రత్యయగ్రాహ్యత్వంపరిహృత్యాత్మనోఽధిష్ఠాతృత్వమేవోపపన్నమ్    ।

తచ్చ చేతనత్వమేవ ।
యైరపి  ద్రవ్యబోధపర్యాయభేదేనాత్మనోఽవ్యాపకస్య  శరీరపరిమాణస్య
పరిణామిత్వమిష్యతే తేషాముత్థానపరాహత  ఏవ పక్షః । పరిణామిత్వే
చిద్రూపతాహానిః  । చిద్రూపతాఽభావే  కిమాత్మన ఆత్మత్వమ్ । తస్మాదాత్మన
ఆత్మత్వమిచ్ఛతా చిద్రూపత్వమేవాఙ్గీకర్తవ్యమ్    । తచ్చాధిష్ఠాతృత్వమేవ
।
కేచిత్ కర్తృరూపమేవాత్మానమిచ్ఛన్తి । తథాహి — విషయసాన్నిధ్యే యా
జ్ఞానలక్షణా  క్రియా  సముత్పన్నా తస్యా విషయసంవిత్తిః ఫలమ్ । తస్యాం
చ ఫలరూపాయాం సంవిత్తౌ స్వరూపం ప్రకాశరూపతయా  ప్రతిభాసతే  ।
విషయశ్చ గ్రాహ్యతయా  । ఆత్మా చ గ్రాహకతయా  । ఘటమహం
జానామీత్యాకారేణ తస్యాః సముత్పత్తేః । క్రియాయాశ్చ  కారణం కర్తేవ
భవతీత్యతః కర్తృత్వం  భోక్తృత్వం చాత్మనో రూపమితి । తదనుపపన్నమ్ ।
యస్మాత్తాసాం సంవిత్తీనాం స కిం కర్తృత్వం యుగపత్ ప్రతిపద్యతే  క్రమేణ
వా । యుగపత్ కర్తృత్వే క్షణాన్తరే తస్య కర్తృత్వం న స్యాత్ । అథ
క్రమేణ  కర్తృత్వం తదైకరూపస్య  న ఘటతే । ఏకేన రూపేణ చేత్తస్య
కతృత్వం తదైకస్య  సదైవ  సన్నిహితత్వాత్ సర్వం ఫలమేకరూపం
స్యాత్ । అథ నానారూపతయా తస్య కర్తృత్వమ్ । తదా పరిణామిత్వమ్ ।
పరిణామిత్వాచ్చ న చిద్రూపత్వమ్  । అతశ్చిద్రూపత్వమాత్మన  ఇచ్ఛద్భిర్న
సాక్షాత్కర్తృత్వమఙ్గీకర్తవ్యమ్   । యాదృశమస్మాభిః కర్తృత్వమాత్మనః
ప్రతిపాదితం  కూటస్థస్య  నిత్యస్య చిద్రూపస్య  తదేవోపపన్నమ్ ।
ఏతేన స్వప్రకాశస్యాత్మనో  విషయసంవిత్తిద్వారేణ గ్రాహకత్వమభివ్యజ్యత
ఇతి యే వదన్తి తేఽపి అనేనైవ  నిరాకృతాః ।
కేచిద్విమర్శాత్మకత్వేనాత్మనశ్చిన్మయత్వమిచ్ఛన్తి । త ఆహుః
— న విమర్శవ్యతిరేకేణ చిద్రూపత్వమాత్మనో  నిరూపయితుం
శక్యమ్ । జడాద్వైలక్షణ్యమేవ  చిద్రూపత్వముచ్యతే  । తచ్చ
విమర్శవ్యతిరేకేణ నిరూప్యమాణం నాన్యథాఽవతిష్ఠతే  । —

తదనుపపన్నమ్ । ఇదమిత్థమేవ  రూపమితియో విచారః సః విమర్శ
ఇత్యుచ్యతే । స చాస్మితావ్యతిరేకేణ నోత్థానమేవ  లభతే । తథాహి —

ఆత్మన్యుపజాయమానో విమర్శోఽహమేవమ్భూత ఇత్యనేనాఽఽకారేణ సంవేద్యతే ।
తతశ్చాహంశబ్దసమ్భిన్నస్యాత్మలక్షణస్యార్థస్య   తత్ర స్ఫురణాన్న
తత్ర వికల్పస్వరూపతాఽతిక్రమః  । వికల్పశ్చాధ్యవసాయాత్మా

బుద్ధిధర్మో  న చిద్ధర్మః  । కూటస్థనిత్యత్వేన  చితేః
సదైకరూపత్వాన్నిత్యత్వాన్నాహఙ్కారానుప్రవేశః   । తదనేన
సవిమర్శత్వమాత్మనః ప్రతిపాదయతా  బుద్ధిరేవాత్మత్వేన  భ్రాన్త్యా
ప్రతిపాదితా  న ప్రకాశాత్మనః  పరస్య పురుషస్య స్వరూపమవగతమితి ।
ఇత్థం  సర్వేష్వేవ దర్శనేష్వధిష్ఠాతృత్వం  విహాయ నాన్యదాత్మనో
రూపముపపద్యతే । అధిష్ఠాతృత్వం  చ చిద్రూపత్వమ్  । తచ్చ
జడాద్వైలక్షణ్యమేవ  । చిద్రూపతయా యదధితిష్ఠతి  తదేవ భోగ్యతాం
నయతి । యచ్చ చేతనాధిష్ఠితం  తదేవ సకలవ్యాపారయోగ్యం భవతి ।
ఏవం చ సతి నిత్యత్వాత్ ప్రధానస్య  వ్యాపారనివృత్తౌ యదాత్మనః
కైవల్యమస్మాభిరుక్తం  తద్విహాయ దర్శనాన్తరాణాం నాన్యా గతిః ।
తస్మాదిదమేవ యుక్తముక్తం వృత్తిసారూప్యపరిహారేణ  స్వరూపే ప్రతిష్ఠా
చితిశక్తేః  కైవల్యమ్  । ]

సర్వే యస్య వశాః ప్రతాపవసతేః  పాదాన్తసేవానతిప్రభ్రశ్యన్ముకుటేషు 
మూర్ధసు  దధత్యాజ్ఞాం  ధరిత్రీభృతః  ।
యద్వక్త్రామ్బుజమాప్య  గర్వమసమం వాగ్దేవతా  సంశ్రితా  స శ్రీభోజపతిః
ఫణాధిపతికృత్సూత్రేషు  వృత్తిం వ్యధాత్ ॥
ఇతి శ్రీధారేశ్వరభోజదేవవిరచితాయాం  రాజమార్తణ్డాభిధాయాం
పాతఞ్జలవృత్తౌ  కైవల్యపాదశ్చతుర్థః   ।
సమాప్తశ్చాయం గ్రన్థః   ।
॥ ఓం శాన్తిః శాన్తిః శాన్తిః ॥
అథ పాతఞ్జలయోగసూత్రాణి   ।
అథ సమాధిపాదః ॥ ౧॥
అథయోగానుశాసనమ్ ॥ సమాధి ౧॥
యోగశ్చిత్తవృత్తినిరోధః  ॥ సమాధి ౨॥
తదా ద్రష్టుః   స్వరూపేఽవస్థానమ్  ॥ సమాధి ౩॥
వృత్తిసారూప్యమితరత్ర ॥ సమాధి ౪॥
వృత్తయః పఞ్చతయ్యః క్లిష్టాక్లిష్టాః     ॥ సమాధి ౫॥
ప్రమాణవిపర్యయవికల్పనిద్రాస్మృతయః   ॥ సమాధి ౬॥

ప్రత్యక్షానుమానాగమాః  ప్రమాణాని  ॥ సమాధి ౭॥
విపర్యయో మిథ్యాజ్ఞానమతద్రూపప్రతిష్ఠమ్     ॥ సమాధి ౮॥
శబ్దజ్ఞానానుపాతీ   వస్తుశూన్యో వికల్పః ॥ సమాధి ౯॥
అభావప్రత్యయాలమ్బనా  వృత్తిర్నిద్రా ॥ సమాధి ౧౦॥
అనుభూతవిషయాసమ్ప్రమోషః స్మృతిః ॥ సమాధి ౧౧॥
అభ్యాసవైరాగ్యాభ్యాం  తన్నిరోధః ॥ సమాధి ౧౨॥
తత్ర స్థితౌ  యత్నోఽభ్యాసః ॥ సమాధి ౧౩॥
స తు దీర్ఘకాలాదరనైరన్తర్యసత్కారాసేవితో    దృఢభూమిః ॥ సమాధి ౧౪॥
దృష్టానుశ్రవికవిషయవితృష్ణస్య    వశీకారసంజ్ఞా వైరాగ్యమ్  ॥ సమాధి ౧౫॥
తత్పరం పురుషఖ్యాతేర్గుణవైతృష్ణ్యమ్    ॥ సమాధి ౧౬॥
వితర్కవిచారానన్దాస్మితారూపానుగమాత్సమ్ప్రజ్ఞాతః   ॥ సమాధి ౧౭॥
విరామప్రత్యయాభ్యాసపూర్వః  సంస్కారశేషోఽన్యః ॥ సమాధి ౧౮॥
భవప్రత్యయో  విదేహప్రకృతిలయానామ్  ॥ సమాధి ౧౯॥
శ్రద్ధావీర్యస్మృతిసమాధిప్రజ్ఞాపూర్వక     ఇతరేషామ్ ॥ సమాధి ౨౦॥
తీవ్రసంవేగానామాసన్నః  ॥ సమాధి ౨౧॥
మృదుమధ్యాధిమాత్రత్వాత్తతోఽపి  విశేషః ॥ సమాధి ౨౨॥
ఈశ్వరప్రణిధానాద్వా  ॥ సమాధి ౨౩॥
క్లేశకర్మవిపాకాశయైరపరామృష్టః    పురుషవిశేష ఈశ్వరః ॥ సమాధి ౨౪॥
తత్ర నిరతిశయం సార్వజ్ఞ్యబీజమ్  ॥ సమాధి ౨౫॥
స పూర్వేషామపి గురుః కాలేనానవచ్ఛేదాత్ ॥ సమాధి ౨౬॥
తస్య వాచకః ప్రణవః  ॥ సమాధి ౨౭॥
తజ్జపస్తదర్థభావనమ్    ॥ సమాధి ౨౮॥
తతః ప్రత్యక్చేతనాఽధిగమోఽప్యన్తరాయాభావశ్చ  ॥ సమాధి ౨౯॥
వ్యాధిస్త్యానసంశయప్రమాదాలస్యావిరతిభ్రాన్తిదర్శనాలబ్ధభూమికత్వానవస్థితత్వాని    

చిత్తవిక్షేపాస్తేఽన్తరాయాః  ॥ సమాధి ౩౦॥
దుఃఖదౌర్మనస్యాఙ్గమేజయత్వశ్వాసప్రశ్వాసా   విక్షేపసహభువః ॥ సమాధి ౩౧॥
తత్ప్రతిషేధార్థమేకతత్త్వాభ్యాసః  ॥ సమాధి ౩౨॥
మైత్రీకరుణాముదితోపేక్షాణాం   సుఖదుఃఖపుణ్యాపుణ్యవిషయానాం
భావనాతశ్చిత్తప్రసాదనమ్
॥ సమాధి ౩౩॥
ప్రచ్ఛర్దనవిధారణాభ్యాం   వా ప్రాణస్య  ॥ సమాధి ౩౪॥
విషయవతీ వా ప్రవృతిరుత్పన్నా  స్థితినిబన్ధినీ   ॥ సమాధి ౩౫॥
విశోకా వా జ్యోతిష్మతీ ॥ సమాధి ౩౬॥
వీతరాగవిషయం వా చిత్తమ్ ॥ సమాధి ౩౭॥
స్వప్ననిద్రాజ్ఞానాలమ్బనం   వా ॥ సమాధి ౩౮॥
యథాభిమతధ్యానాద్వా ॥ సమాధి ౩౯॥
పరమాణుపరమమహత్త్వాన్తోఽస్య వశీకారః ॥ సమాధి ౪౦॥
క్షీణవృత్తేరభిజాతస్యేవ మణేర్గ్రహీతృగ్రహణగ్రాహ్యేషు  
తత్స్థతదఞ్జనతా   సమాపత్తిః ॥ సమాధి ౪౧॥
శబ్దార్థజ్ఞానవికల్పైః     సఙ్కీర్ణా సవితర్కా సమాపత్తిః ॥ సమాధి ౪౨॥
స్మృతిపరిశుద్ధౌ స్వరూపశూన్యేవాఽర్థమాత్రనిర్భాసా   నిర్వితర్కా ॥ సమాధి ౪౩॥
ఏతయైవ  సవిచారా నిర్విచారా చ సూక్ష్మవిషయా వ్యాఖ్యాతా ॥ సమధి ౪౪॥
సూక్ష్మవిషయత్వం చాలిఙ్గపర్యవసానమ్  ॥ సమాధి ౪౫॥
తా ఏవ సబీజః సమాధిః ॥ సమాధి ౪౬॥
నిర్విచారవైశారద్యేఽధ్యాత్మప్రసాదః   ॥ సమాధి ౪౭॥
ఋతమ్భరా తత్ర ప్రజ్ఞా  ॥ సమధి ౪౮॥
శ్రుతానుమానప్రజ్ఞాభ్యామన్యవిషయా    విశేషార్థత్వాత్  ॥ సమాధి ౪౯॥
[ ప్రజ్ఞాభ్యాం   సామాన్యవిషయా ఇతి పాఠోఽపి దృశ్యతే । ]

తజ్జః  సంస్కారోఽన్యసంస్కారప్రతిబన్ధీ  ॥ సమాధి ౫౦॥

తస్యాపి నిరోధే సర్వనిరోధాన్నిర్బీజః సమాధిః ॥ సమాధి ౫౧॥
ఇతి సమాధిపాదః ॥ ౧॥
అథ సాధనపాదః ॥ ౨॥
తపః స్వాధ్యాయేశ్వరప్రణిధానాని  క్రియాయోగః  ॥ సాధన ౧॥
సమాధిభావనార్థః  క్లేశతనూకరణార్థశ్చ   ॥ సాధన ౨॥
అవిద్యాఽస్మితారాగద్వేషాభినివేశాః క్లేశాః  ॥ సాధన ౩॥
అవిద్యా క్షేత్రముత్తరేషాం  ప్రసుప్తతనువిచ్ఛిన్నోదారాణామ్  ॥ సాధన ౪॥
అనిత్యాశుచిదుఃఖానాత్మసు నిత్యశుచిసుఖాత్మఖ్యాతిరవిద్యా ॥ సాధన ౫॥
దృగ్దర్శనశక్త్యోరేకాత్మతేవాస్మితా  ॥ సాధన ౬॥
సుఖానుశయీ రాగః ॥ సాధన ౭॥
దుఃఖానుశయీ ద్వేషః ॥ సాధన ౮॥
స్వరసవాహీ విదుషోఽపి తథారూఢోఽభినివేశః ॥ సాధన ౯॥
తే ప్రతిప్రసవహేయాః   సూక్ష్మాః ॥ సాధన ౧౦॥
ధ్యానహేయాస్తద్వృత్తయః ॥ సాధన ౧౧॥
క్లేశమూలః  కర్మాశయో దృష్టాదృష్టజన్మవేదనీయః   ॥ సాధన ౧౨॥
సతి మూలే తద్విపాకో జాత్యాయుర్భోగాః ॥ సాధన ౧౩॥
తే హ్లాదపరితాపఫలాః  పుణ్యాపుణ్యహేతుత్వాత్ ॥ సాధన ౧౪॥
పరిణామతాపసంస్కారదుఃఖైర్గుణవృత్తివిరోధాచ్చ   దుఃఖమేవ సర్వం
వివేకినః ॥ సాధన ౧౫॥
హేయం దుఃఖమనాగతమ్ ॥ సాధన ౧౬॥
ద్రష్టృదృశ్యయోః   సంయోగో హేయహేతుః ॥ సాధన ౧౭॥
ప్రకాశక్రియాస్థితిశీలం    భూతేన్ద్రియాత్మకం  భోగాపవర్గార్థం   దృశ్యమ్ ॥ సాధన ౧౮॥
విశేషావిశేషలిఙ్గమాత్రాలిఙ్గాని    గుణపర్వాణి ॥ సాధన ౧౯॥
ద్రష్టా  దృశిమాత్రః  శుద్ధోఽపి  ప్రత్యయానుపశ్యః  ॥ సాధన ౨౦॥
తదర్థ ఏవ దృశ్యస్యాత్మా ॥ సాధన ౨౧॥ [తదర్థః  ఏవ ]

కృతార్థం  ప్రతి  నష్టమప్యన్ష్టం   తదన్యసాధారణత్వాత్ ॥ సాధన ౨౨॥
స్వస్వామిశక్త్యోః స్వరూపోపలబ్ధిహేతుః  సంయోగః ॥ సాధన ౨౩॥
తస్య హేతురవిద్యా ॥ సాధన ౨౪॥
తదభావే సంయోగాభావో హానం తద్దృశేః  కైవల్యమ్  ॥ సాధన ౨౫॥
వివేకఖ్యాతిరవిప్లవా  హానోపాయః ॥ సాధన ౨౬॥
తస్య సప్తధా ప్రాన్తభూమౌ   ప్రజ్ఞా  ॥ సాధన ౨౭॥
[ తస్య సప్తధా ప్రాన్తభూమిః   ప్రజ్ఞా  ఇతి వా బహుసమ్మతః సూత్రపాఠః
]

యోగాఙ్గానుష్ఠానాదశుద్ధిక్షయే    జ్ఞానదీప్తిరావివేకఖ్యాతేః  ॥ సాధన
౨౮॥
యమనియమాసనప్రాణాయామప్రత్యాహారధారణాధ్యానసమాధయోఽష్టావఙ్గాని     ॥
సాధన ౨౯॥
అహింసాసత్యాస్తేయబ్రహ్మచర్యాపరిగ్రహా   యమాః ॥ సాధన ౩౦॥
జాతిదేశకాలసమయానవచ్ఛిన్నాః సార్వభౌమా మహావ్రతమ్  ॥ సాధన ౩౧॥
శౌచసన్తోషతపఃస్వాధ్యాయేశ్వరప్రణిధానాని  నియమాః ॥ సాధన ౩౨॥
వితర్కబాధనే ప్రతిపక్షభావనమ్  ॥ సాధన ౩౩॥
వితర్కా హింసాదయః కృతకారితానుమోదితా లోభక్రోధమోహపూర్వకా
మృదుమధ్యాధిమాత్రా దుఃఖాజ్ఞానానన్తఫలా  ఇతి ప్రతిపక్షభావనమ్  ॥ సాధన ౩౪॥
అహింసాప్రతిష్ఠాయాం   తత్సన్నిధౌ వైరత్యాగః  ॥ సాధన ౩౫॥
సత్యప్రతిష్ఠాయాం   క్రియాఫలాశ్రయత్వమ్   ॥ సాధన ౩౬॥
అస్తేయప్రతిష్ఠాయాం   సర్వరత్నోపస్థానమ్  ॥ సాధన ౩౭॥
బ్రహ్మచర్యప్రతిష్ఠాయాం    వీర్యలాభః ॥ సాధన ౩౮॥
అపరిగ్రహస్థైర్యే   జన్మకథన్తాసమ్బోధః ॥ సాధన ౩౯॥
శౌచాత్స్వాఙ్గజుగుప్సా  పరైరసంసర్గః   ॥ సాధన ౪౦॥
సత్త్వశుద్ధిసౌమనస్యైకాగ్రతేన్ద్రియజయాత్మదర్శనయోగ్యత్వాని     చ ॥ సాధన ౪౧॥
సన్తోషాదనుత్తమః సుఖలాభః ॥ సాధన ౪౨॥

కాయేన్ద్రియసిద్ధిరశుద్ధిక్షయాత్తపసః    ॥ సాధన ౪౩॥
స్వాధ్యాయాదిష్టదేవతాసమ్ప్రయోగః  ॥ సాధన ౪౪॥
సమాధిసిద్ధిరీశ్వరప్రణిధానాత్   ॥ సాధన ౪౫॥
స్థిరసుఖమాసనమ్  ॥ సాధన ౪౬॥
ప్రయత్నశైథిల్యానన్త్యసమాపత్తిభ్యామ్   ॥ సాధన ౪౭॥
తతో ద్వన్ద్వానభిఘాతః  ॥ సాధన ౪౮॥
తస్మిన్సతి శ్వాసప్రశ్వాసయోర్గతివిచ్ఛేదః   ప్రాణాయామః  ॥ సాధన ౪౯॥
స తు బాహ్యాభ్యన్తరస్తమ్భవృత్తిర్దేశకాలసఙ్ఖ్యాభిః    పరిదృష్టో
దీర్ఘసూక్ష్మః
॥ సాధన ౫౦॥
బాహ్యాభ్యన్తరవిషయాక్షేపీ చతుర్థః  ॥ సాధన ౫౧॥
తతః క్షీయతే ప్రకాశావరణమ్  ॥ సాధన ౫౨॥
ధారణాసు చయోగ్యతా మనసః ॥ సాధన ౫౩॥
స్వవిషయాసమ్ప్రయోగే చిత్తస్వరూపానుకార ఇవేన్ద్రియాణాం  ప్రత్యాహారః  ॥ సాధన
౫౪॥
తతః పరమా వశ్యతేన్ద్రియాణామ్  ॥ సాధన ౫౫॥
ఇతి సాధనపాదః ॥ ౨॥
అథ విభూతిపాదః ॥ ౩॥
దేశబన్ధశ్చిత్తస్య   ధారణా ॥ విభూతి ౧॥
తత్ర ప్రత్యయైకతానతా   ధ్యానమ్ ॥ విభూతి ౨॥
తదేవార్థమాత్రనిర్భాసం   స్వరూపశూన్యమివ సమాధిః ॥ విభూతి ౩॥
త్రయమేకత్ర  సంయమః ॥ విభూతి ౪ ॥
తజ్జయాత్ప్రజ్ఞాలోకః   ॥ విభూతి ౫ ॥
తస్య భూమిషు వినియోగః ॥ విభూతి ౬॥

త్రయమన్తరఙ్గం   పూర్వేభ్యః ॥ విభూతి ౭॥
తదపి బహిరఙ్గం  నిర్బీజస్య ॥ విభూతి ౮॥
వ్యుత్థాననిరోధసంస్కారయోరభిభవప్రాదుర్భావౌ   నిరోధక్షణచిత్తాన్వయో
నిరోధపరిణామః ॥ విభూతి ౯॥
తస్య ప్రశాన్తవాహితా  సంస్కారాత్ ॥ విభూతి ౧౦॥
సర్వార్థతైకాగ్రతయోః    క్షయోదయౌ చిత్తస్య సమాధిపరిణామః ॥ విభూతి
౧౧॥
శాన్తోదితౌ తుల్యప్రత్యయౌ  చిత్తస్యైకాగ్రతాపరిణామః   ॥ విభూతి ౧౨॥
ఏతేన భూతేన్ద్రియేషు  ధర్మలక్షణావస్థాపరిణామా  వ్యాఖ్యాతాః ॥ విభూతి
౧౩॥
శాన్తోదితావ్యపదేశ్యధర్మానుపాతీ ధర్మీ ॥ విభూతి ౧౪॥
క్రమాన్యత్వం  పరిణామాన్యత్వే హేతుః ॥ విభూతి ౧౫॥
పరిణామత్రయసంయమాదతీతానాగతజ్ఞానమ్   ॥ విభూతి ౧౬॥
శబ్దార్థప్రత్యయానామితరేతరాధ్యాసాత్సఙ్కరస్తత్ప్రవిభాగసంయమాత్సర్వభూతరుతజ్ఞానమ్   
॥ విభూతి ౧౭॥
సంస్కారసాక్షాత్కరణాత్పూర్వజాతిజ్ఞానమ్  ॥ విభూతి ౧౮॥
ప్రత్యయస్య  పరచిత్తజ్ఞానమ్  ॥ విభూతి ౧౯॥
న చ తత్సాలమ్బనం తస్యావిషయీభూతత్వాత్ ॥ విభూతి ౨౦॥
కాయరూపసంయమాత్తద్గ్రాహ్యశక్తిస్తమ్భే  
చక్షుష్ప్రకాశాసంయోగేఽన్తర్ధానమ్  ॥ విభూతి ౨౧॥
సోపక్రమం  నిరుపక్రమం  చ కర్మ తత్సంయమాదపరాన్తజ్ఞానమరిష్టేభ్యో 
వా ॥ విభూతి ౨౨॥
మైత్ర్యాదిషు   బలాని ॥ విభూతి ౨౩॥
బలేషు హస్తిబలాదీని ॥ విభూతి ౨౪॥
ప్రవృత్త్యాలోకన్యాసాత్సూక్ష్మవ్యవహితవిప్రకృష్టజ్ఞానమ్     ॥ విభూతి ౨౫॥
భువనజ్ఞానం  సూర్యే సంయమాత్ ॥ విభూతి ౨౬॥

చన్ద్రే  తారావ్యూహజ్ఞానమ్  ॥ విభూతి ౨౭॥
ధ్రువే  తద్గతిజ్ఞానమ్   ॥ విభూతి ౨౮॥
నాభిచక్రే కాయవ్యూహజ్ఞానమ్  ॥ విభూతి ౨౯॥
కణ్ఠకూపే  క్షుత్పిపాసానివృత్తిః ॥ విభూతి ౩౦॥
కూర్మనాడ్యాం స్థైర్యమ్  ॥ విభూతి ౩౧॥
మూర్ధజ్యోతిషి  సిద్ధదర్శనమ్  ॥ విభూతి ౩౨॥
ప్రాతిభాద్వా  సర్వమ్ ॥ విభూతి ౩౩॥
హృదయే చిత్తసంవిత్ ॥ విభూతి ౩౪॥
సత్త్వపురుషయోరత్యన్తాసఙ్కీర్ణయోః  ప్రత్యయావిశేషో  భోగః
పరార్థాన్యస్వార్థసంయమాత్పురుషజ్ఞానమ్    ॥ విభూతి ౩౫॥
[ పరార్థత్వాత్  స్వార్థసంయమాత్  ఇత్యేవ బహుసమ్మతః సూత్రపాఠః  । ]

తతః ప్రాతిభశ్రావణవేదనాదర్శాస్వాదవార్తా   జాయన్తే ॥ విభూతి ౩౬॥
తే సమాధావుపసర్గా వ్యుత్థానే  సిద్ధయః  ॥ విభూతి ౩౭॥
బన్ధకారణశైథిల్యాత్ప్రచారసంవేదనాచ్చ   చిత్తస్య పరశరీరావేశః ॥ విభూతి ౩౮॥
ఉదానజయాజ్జలపఙ్కకణ్టకాదిష్వసఙ్గ   ఉత్క్రాన్తిశ్చ  ॥ విభూతి ౩౯॥
సమానజయాత్ప్రజ్వలనమ్ ॥ విభూతి ౪౦॥
[ జ్వలనమ్ ఇత్యేవ్ బహుసమ్మతః సూత్రపాఠః  ]
శ్రోత్రాకాశయోః   సమ్బన్ధసంయమాద్దివ్యం   శ్రోత్రమ్   ॥ విభూతి ౪౧॥
కాయాకాశయోః సమ్బన్ధసంయమాల్లఘుతూలసమాపత్తేశ్చాకాశగమనమ్   ॥ విభూతి
౪౨॥
బహిరకల్పితా వృత్తిర్మహావిదేహా తతః ప్రకాశావరణక్షయః  ॥ విభూతి
౪౩॥
స్థూలస్వరూపసూక్ష్మాన్వయార్థవత్త్వసంయమాద్భూతజయః   ॥ విభూతి ౪౪॥
తతోఽణిమాదిప్రాదుర్భావః  కాయసమ్పత్తద్ధర్మానభిఘాతశ్చ  ॥ విభూతి
౪౫॥

రూపలావణ్యబలవజ్రసంహననత్వాని  కాయసమ్పత్ ॥ విభూతి ౪౬॥
గ్రహణస్వరూపాస్మితాన్వయార్థవత్త్వసంయమాదిన్ద్రియజయః    ॥ విభూతి ౪౭॥
తతో మనోజవిత్వం వికరణభావః ప్రధానజయశ్చ  ॥ విభూతి ౪౮॥
సత్త్వపురుషాన్యతాఖ్యాతిమాత్రస్య  సర్వభావాధిష్ఠాతృత్వం
సర్వజ్ఞాతృత్వం  చ ॥ విభూతి ౪౯॥
తద్వైరాగ్యాదపి  దోషబీజక్షయే కైవల్యమ్  ॥ విభూతి ౫౦॥
స్వామ్యుపనిమన్త్రణే  సఙ్గస్మయాఽకరణం  పునరనిష్టప్రసఙ్గాత్    ॥ విభూతి
౫౧॥
క్షణతత్క్రమయోః సంయమాద్వివేకజం జ్ఞానమ్  ॥ విభూతి ౫౨॥
జాతిలక్షణదేశైరన్యతానవచ్ఛేదాత్తుల్యయోస్తతః  ప్రతిపత్తిః  ॥ విభూతి
౫౩॥
తారకం సర్వవిషయం సర్వథావిషయమక్రమం  చేతి వివేకజం జ్ఞానమ్  ॥ విభూతి ౫౪॥
సత్త్వపురుషయోః శుద్ధిసామ్యే  కైవల్యమ్  ॥ విభూతి ౫౫॥
ఇతి విభూతిపాదః ॥ ౩॥
అథ కైవల్యపాదః  ॥ ౪॥
జన్మౌషధిమన్త్రతపఃసమాధిజాః  సిద్ధయః  ॥ కైవల్య  ౧॥
జాత్యన్తరపరిణామః ప్రకృత్యాపూరాత్  ॥ కైవల్య  ౨॥
నిమిత్తమప్రయోజకం  ప్రకృతీనాం  వరణభేదస్తు తతః క్షేత్రికవత్  ॥ కైవల్య  ౩॥
నిర్మాణచిత్తాన్యస్మితామాత్రాత్  ॥ కైవల్య  ౪॥
ప్రవృత్తిభేదే   ప్రయోజకం  చిత్తమేకమనేకేషామ్ ॥ కైవల్య  ౫॥
తత్ర ధ్యానజమనాశయమ్ ॥ కైవల్య  ౬॥
కర్మాశుక్లాకృష్ణం   యోగినస్త్రివిధమితరేషామ్  ॥ కైవల్య  ౭॥
తతస్తద్విపాకానుగుణానామేవాభివ్యక్తిర్వాసనానామ్  ॥ కైవల్య  ౮॥
జాతిదేశకాలవ్యవహితానామప్యానన్తర్యం స్మృతిసంస్కారయోరేకరూపత్వాత్ ॥ కైవల్య
౯॥

తాసామనాదిత్వం చాఽఽశిషో నిత్యత్వాత్ ॥ కైవల్య  ౧౦॥
హేతుఫలాశ్రయాలమ్బనైః   సంగృహీతత్వాదేషామభావే తదభావః ॥ కైవల్య
౧౧॥
అతీతానాగతం స్వరూపతోఽస్త్యధ్వభేదాద్ధర్మాణామ్  ॥ కైవల్య  ౧౨॥
తే వ్యక్తసూక్ష్మా  గుణాత్మానః ॥ కైవల్య  ౧౩॥
పరిణామైకత్వాద్వస్తుతత్త్వమ్  ॥ కైవల్య  ౧౪॥
వస్తుసామ్యే చిత్తభేదాత్తయోర్వివిక్తః పన్థాః  ॥ కైవల్య  ౧౫॥
తదుపరాగాపేక్షిత్వాచ్చిత్తస్య వస్తు జ్ఞాతాజ్ఞాతమ్   ॥ కైవల్య  ౧౬॥
సదా జ్ఞాతాశ్చిత్తవృత్తయః   తత్ప్రభోః పురుషస్యాపరిణామిత్వాత్ ॥ కైవల్య  ౧౭॥
న తత్స్వాభాసం దృశ్యత్వాత్ ॥ కైవల్య  ౧౮॥
ఏకసమయే చోభయానవధారణమ్ ॥ కైవల్య  ౧౯॥
చిత్తాన్తరదృశ్యే  బుద్ధిబుద్ధేరతిప్రసఙ్గః     స్మృతిసఙ్కరశ్చ ॥ కైవల్య  ౨౦॥
చిత్తేరప్రతిసఙ్క్రమాయాస్తదాకారాపత్తౌ  స్వబుద్ధిసంవేదనమ్  ॥ కైవల్య
౨౧॥
ద్రష్టృదృశ్యోపరక్తం   చిత్తం సర్వార్థమ్  ॥ కైవల్య  ౨౨॥
తదసఙ్ఖ్యేయవాసనాభిశ్చిత్రమపి   పరార్థం  సంహత్యకారిత్వాత్ ॥ కైవల్య
౨౩॥
విశేషదర్శిన ఆత్మభావభావనానివృత్తిః ॥ కైవల్య  ౨౪॥
తదా వివేకనిమ్నం కైవల్యప్రాగ్భారం   చిత్తమ్ ॥ కైవల్య  ౨౫॥
తచ్ఛిద్రేషు  ప్రత్యయాన్తరాణి  సంస్కారేభ్యః ॥ కైవల్య  ౨౬॥
హానమేషాం క్లేశవదుక్తమ్  ॥ కైవల్య  ౨౭॥
ప్రసఙ్ఖ్యానేఽప్యకుసీదస్య   సర్వథా వివేకఖ్యాతేర్ధర్మమేఘః  సమాధిః ॥ కైవల్య  ౨౮॥
తతః క్లేశకర్మనివృత్తిః  ॥ కైవల్య  ౨౯॥
తదా సర్వావరణమలాపేతస్య జ్ఞానస్యానన్త్యాజ్జ్ఞేయమల్పమ్   ॥ కైవల్య  ౩౦॥
తతః కృతార్థానాం  పరిణామక్రమసమాప్తిర్గుణానామ్   ॥ కైవల్య  ౩౧॥

క్షణప్రతియోగీ  పరిణామాపరాన్తనిర్గ్రాహ్యః  క్రమః  ॥ కైవల్య  ౩౨॥
పురుషార్థశూన్యానాం  గుణానాం ప్రతిప్రసవః   కైవల్యం  స్వరూపప్రతిష్ఠా
వా చితిశక్తేరితి ॥ కైవల్య  ౩౩॥
చితిశక్తిః ఇతి బహుసమ్మతః సూత్రపాఠః  ।
ఇతి కైవల్య  పాదః ॥ ౪॥
ఇతి పాతఞ్జలయోగసూత్రాణి   ।
ప్రమాదాః  సూర్యాంశు రాయాయ ప్రేషితవ్యాః  ।

